
	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

ТӨӨТГӨӨХӨН ХҮҮД ТОХИОЛДСОН УЧРАЛ БУЮУ ХАР САНААТ ХААНЫ ЗУГТСАН НЬ

	ХААНЫ ЗАРЛИГААР 

	Дорно зүгт юм гэнэ. Цэлгэр хөндийн дунд цэнхэр мөрний эрэг дээр хүүхэлдэйн нэг хотхон байжээ. Тэр хотхоныхон яг л хүмүүс шиг хоорондоо ярьж, инээлдэж, дуулж, бүжиглэж, уурлаж, уцаарлаж, ажил хийж, хооллож, ундалж байдаг юм санжээ. Энэ хотын ядуус хотын захын мурий сарий гудамжинд навтгар сүрлэн байшинд байх ажээ. Тэдний дотор эр эм хоёр, төө чинээ биетэй. Төөтгөөхөн нэртэй отгон хүүтэйгээ суудаг байжээ. Энэ хотод хааны зарлигаар арван нас хүрсэн хүүхэд эцэг эхээсээ хол ажил хийх ёстой тул Төөтгөөхний ах эгч нар гэртээ ирээгүй уджээ.

	Харин Төөтгөөхөн сургуульд явдаг нэртэй гэнэ. Тэр нэг өдөр:

	— Ээж ээ би сургуульдаа явахгүй гэж уйлагнажээ.

	— Тэгж болдоггүй юм, миний хүү. Аав чинь дуулбал сэтгэлээр унаж гүйцнэ. Чамайг эрдэмтэй хүн болоосой гэж өглөөнөөс үдэш болтол төмөр балбаж байгаа юм шүү дээ.

	— Би яасан ч сургуульдаа очихгүй.

	— Яагаад тэр вэ, хүү минь.

	— Өчигдөр нэг хөх хүрэмтэй, эрүү малгайтай хүн ирээд зургийн багш Би-би-бийрийг хааны баруун гарын түшмэл Бумбадааг цүндгэр гэдэстэй зурлаа гэж «нохой толгойт» гэж загнаж гарт нь гав гинж зүүлгээд аваад явсан. Тэгээд тийм зураг зурсан хүүхэд байвал... гээд солгой гараа зангидаж биднийг занасан. Би багшийг дуурайгаад цүндгэр гэдэстэй хүнийг зурчихсан. Намайг барих байх гээд зургийнхаа дэвтрийг гаргаж ээждээ үзүүлэв.

	— Зургийн багш Би- би-бийр ямар ч гэмгүй. Тэр хааны түшмэл гуайг зурсан юм биш. Ажилчдын шим шүүсийг сорж хагартлаа таргалсан хөрөнгөтөн ийм байдаг юм гэж зурж үзүүлсэн юм гэлээ.

	Тэгтэл гудамжинд хэнгэрэг цангийн дуу дуулдаж их чимээ гарлаа. Төөтгөөхөн хаалга руугаа гүйж очоод нээж харвал цэцэрлэгийн хүүхдүүд эрээн хормогчтой хүмүүжүүлэгчээ даган «Муусайн ялаа шумуулыг устгая!...» гэж хашхичиж явав. Тэд олны дотор төөрчихгүйн тул бие биеэсээ бүсээрээ хэлхэлджээ. Өчигдрийн нөгөө хөх хүрэмт, 

	— Бүх хүн талбайд оч. Цуглаантай гэж задгай машин дээр зоосон чанга яригч цагаан хоолойгоор зарлаж байлаа. Төөтгөөхөн ээжтэйгээ хааны сүлдтэй индэр байдаг талбайд очвол

	— Ялаа шумуулыг устгацгаая. Юу ч үгүй тонилгоё! Лан нуурын дэргэд бараа бологчидтойгоо зугаалж явахад нь хааны хайрыг хаачихлаа. Ялаа хатны хамар дээр суув. Ялаа шумуул ингэж манай ихэс дээдсийн биед аймшиггүй халдлаа. Одоо цөмөөрөө явж Лан нуурыг бүсэлж тэндхийн ялаа шумуулыг нэгийг ч үлдээлгүй хөнөөе гэж өөр нэг намхан балтгар халзан толгойтой эр эрүү малгайгаараа даллан олныг уриалав. (Тэр хүүхэлдэйн улсад юм болгон манайхыг бодвол жижиг болохоор нуур гэдгийг бараг цөөрөм гэж ойлгож болох биз ээ).

	— Энэ хэн бэ? гэж эрээн хүрэмтэй авгай нөгөөгөөсөө асуухад.

	— Чи одоо хүртэл мэддэггүй юм уу. Хааны баруун гарын түшмэл Бумбадаа байхгүй юу. Хааныхныг танихгүй гэвэл чамайг ханцуйдаа пайз зүүж, бороохой барьсан эргүүлүүд хүрч ирээд бариад авна шүү гэв.

	Тэр хүүхэлдэйн улсад хааныхны тухай эвгүй үг хэлсэн хүнийг эргүүлүүд барьж аваачаад шоронд хийдэг заншилтай юм санжээ.

	 

	ЯЛАА ШУМУУЛЫГ СӨНӨӨСӨН НЬ

	Маргааш нь хотынхон нуурын зүг цувж гарлаа Хааны баруун гарын түшмэл Бумбадаа цувааг толгойлжээ. Хотынхны зарим нь самбайгаар ялаа барих тор хийж, зарим нь саваа модны үзүүрт хавтгай резин хадаж, ялааны цохиур үйлдсэн байв.

	Тэд замдаа дайралдсан ялаа шумуулыг барьж, чүдэнзний хайрцаг, лаазанд хийж таглан хэн хэд хэчнээнийг хороосон болохоо хааны түшмэлд бүртгүүлэхээр, зэхэж явлаа.

	Нуурт ойртож очтол шумуулын бүхэл арми шунгинан гарч ирээд цуваа руу дайрав. Төөтгөөхөн цамцаа тайлж аваад биеэ тойруулан эргүүлэхэд шумуулууд хүчтэй савалтад дайруулж хөсөр унаж байлаа. Энэ тулалдааны дараа Төөтгөөхөний чүдэнзний олон хайрцаг шумуулаар дүүрэв.

	Харин Бумбадаа түшмэлийн хамар, чих, хүзүү, хоолой хацрыг шумуул хазаж амжжээ. Тэр:

	— Муусайн шумуулуудыг цөмийг сөнөө. Нуурыг бүсэл гэж хоёр гараараа толгойгоо барьж, амаа чинээнд нь тултал ангайн хахир дуугаар хашхичиж байлаа. Хүмүүс хад чулуунд тээглэн, намаг шаварт унан тусаж сандран гүйлдэж нуурыг бүсэлж аваад шумуулуудыг балбаж гарав. Зарим нь наалдамхай хорыг муутуу цаасанд түрхэж тавихад ялаа шумуул хэдийгээр нисдэг жигүүртэй ч гэсэн тэнэг амьтан юм болохоороо хоол гэж санаад шумбаж ирээд суухдаа салж чадахгүй наалдчихдаг байлаа.

	Төөтгөөхөн тэр аргыг шаламгай сурч хэд хэдэн муутуу цаас дүүрэн үхсэн ялаа шумуултай болов. Тийм амжилтынхаа төлөө Төөтгөөхөн хааны түшмэл Бумбадаагаас хоёр ёотонгоор шагнуулжээ.

	Хүмүүс уухай хашхиралдан ялаа шумуулыг нуурын дотогш түрэв. Завьтай нь завинд сууж, сэлж чаддаг нь сэлж, тас няс хийлгэн урагшилна. Төөтгөөхөн сэлж чаддаг болохоороо хамар амаараа ус орохыг үл анзааран бусдаас хоцрохгүйг хичээн самран явна. Гэтэл эвгүй үнэр танар гарч хамрын нь нүх загатнан эхэд хэд найтаалаа. Өмнө нь аяндаа үхсэн ялаа шумуул усны дээгүүр хөвж эхлэв. Загас жараахай ч нэг их хүч орохгүй хол хол дуугаран уснаас бултас бултас хийн нөгөө ялаа шумуулыг зооглоно. Ялаа шумуул ямар амархан үхэв гэж Төөтгөөхөн бодоод учрыг олсонгүй. Бүр мэл гайхаж цэл хөхөрч зогстол:

	— Буцаарай, буцаарай. Ялаа шумуул сөнөлөө! гэсэн хахир дуу олныг цочоов. Нэг хар хүрэмтэй хазгар өвгөн, 

	— Мэргэжилтэн усан дээгүүр хор цацаж ялаа шумуулыг устгалаа. Ийм арга хожим юу болох бол доо гэж дурамжхан өгүүлэв.

	— Ээ мэдэхгүй гэж хажуугийн ооч сахалтай өвгөн доош харлаа.

	— Тэр хөх хүрэмтэй, эрүү малгайт чинь ямар ажилтай хүн бэ? гэж нөгөө эрээн хүрэмтэй авгайг асуухад

	— Газрын даамал юм гэнэ дээ. За яршиг гэж ооч сахалт ундууцав.

	Төөтгөөхөн орой гэртээ баяртай буцаж ирэв. Тэр гартаа бяцхан сонин барьжээ. Сонинд түүний зургийг нийтэлж дор нь хааны дайсан ялаа шумуулыг эрэлхэг зориг гарган агнасан гэж магтаж бичсэн байв.

	 

	БОР ШУВУУНЫ ҮХЭЛ

	Цан харангын дуугаар Төөтгөөхөн хүү өглөө эрт сэрлээ. Түүнийг гудамжинд гүйн гарахад.

	— Хааны сангаас тарна хулгайлсан бор шувуунуудыг...

	— Уухайс даа, ганц боллоо.

	— Юуг нь харж мэл гайхаад байсан юм бэ үргээгээч!

	— Тэр. тэр уналаа.

	— Үгүй, энэ ямар олныг бариа вэ?

	— Тороор барьсан юм байхгүй юу.

	— Чамайг амьтныг харж ангайсаар байтал нисээд явчихлаа гэх зэргээр хүнэнцрүүд хашхиралдах авай. Төөтгөөхөн хүү учрыг олж ядан

	— Бор шувуу яагаад агнах болов оо? гэж өнөө ооч сахалтай өвгөнөөс асуув.

	— Нэг бор шувуу хэчнээн ширхэг тариа идэж байна гэв ээ? гэж Төөтгөөхөний асуусныг өвгөн асуултаар хариуллаа.

	— Юу гэнэ ээ?

	— Газрын даамал л тэгж хэлсэн шүү.

	— Тиймээс л агнах болоо юу?

	— Яасан олон юм шалгаадаг юм бэ. Цаана чинь газрын даамал хүрээд ирлээ. Төөтгөөхөнийг эргэж харвал хар хүн түүн лүү дөхөж, 

	— Юугаа хийж дэмий зогсоод байсан юм бэ. Май энэ харангыг цохь! Зогсолтгүй цохиорой. Цан харангын дуунаас бор шувуунуудад аяндаа айж ниссээр байгаад бахардаж ойчно. Мэдэв үү гэж ширүүнээр дуугарав. Төөтгөөхөн айсандаа шууд л, 

	— Мэдлээ гэчхэв. Төөтгөөхөний амьдралдаа анх харсан жигүүртэн бол бор шувуу юм байжээ. Гэр хүн хоёрт ойр байдаг болохоор тэр шувууг хайрлаж, аягатай будаанаасаа хүртэл цацаж өгдөг байв. Одоо яая гэх вэ. Тариа байхгүй бол гэдэс өлсөж өлбөрч үхнэ гэдгийг тэр сайн мэднэ. Гэвч урьд нь яаж болж байсан юм бол. Тариа ч байсан. Бор шувууч байсан. Ингэж бодох ухаан түүнд хүрсэнгүй. Тэр даанч балчир ажээ.

	Төөтгөөхөн харангыг хамаг чадлаараа балбав. Хүүхэлдэйн хот хөдөөгүй цан харангын түн тан, пин пан дуугарах, олны хашхиран гууглах чимээ үл тасарна. Бор шувуунууд ниссээр, бахардаж унасаар...

	— Үхсэн бор шувуу түүж хэлхэх цуваа бас гарчээ. Сүүлдээ энэ хөөрхий жигүүртнийг машин машинаар аваачиж хаядаг болов. Бор шувуу намнаж дуусдагийн даваан дээр бөөн шуугиан дэгдлээ.

	— Муусайн бор шувуугаараа чи хамаг тариа будаа идүүлж биднийг өлсгөх гээ юу гэсэн хахир дуу гарав. Хэдэн ахлах ангийн сурагч, «залуу байгальч» дугуйлангийн ахлагч Нонзонгоог барьж тал талаас нь ноцжээ.

	— Нонзонгоо гэмгүй сурагч. Наадхаа тавиач гэж Төөтгөөхөнийг сулхан хэлэхэд.

	— Хаанд тэрслэгчийг хэн өмөөрөө вэ? гэж хар хүн зандарлаа. Бүгд айж чимээгүй болов. Нонзонгоог барьж ирэгсдийн нэг нь:

	— Энэ муу, дээвэр дороо хэдэн бор шувуу нуусан байхгүй юу гэж хэлэв:

	— Ийм зальтай этгээдийг зүгээр өнгөрөөж болохгүй. «Хаанд, тэрслэгч» гэдэг пайз зүүгээд гудамжаар явуулж олонд жигшүүл! гэж хөх хүрэмтэй хар хүн тушаалаа. Нонзонгоогийн нүднээс нэг том дусал бөнжгөнөж ирснээ зоригоо чангалж хөмхийгөө зуув. Хүүхэлдэйн хотын сүүлчийн бор шувууд Нонзонгоогийнх байсан тул тэднийг устгаснаар энэ, жигүүртэн тэр хавьд хаана ч үзэгдэхгүй болжээ.

	 

	ЭЗЭНГҮЙ АРАЛ БИШ

	Төөтгөөхөнийг сургуульдаа ирэхэд цэргийн дүрэмт хувцастай хүнэнцрүүд хаалга үүдээр холхиж харагдлаа. Багш нар маань хаачаа юм бол доо гэж тэр гайхав. Хаалгаар ортол урьд өмнө огт үзэгдээгүй том үсгийн сонин өлгөсөн самбар түүний анхаарлыг татлаа. Нөгөө том үсгийн сониныг уншвал «Зургийн багш Би-би-бийр аймшигтай самуун дэгдээсэн», «Хэл бичиг утга зохиолын багш Уран хэлэгч хааныг элэглэн шоолсон». «Тооны багш Сампинчир хааны хөрөнгийн дансыг будилаантуулсан», «Ургамал судлалын багш Шошинцор хаанд саргай цэцэг бэлэглээгүй»гээд эдгээр үл бүтэх этгээдийг баривчлав гэж бичжээ. Багш нар минь сайн улс байсан. Тэднийг шоронд хорьсон байх даа гэж Төөтгөөхөнийг шүүрс алдан харамсан байтал дал мөрөн дээрээс нь нэгэн бага офицер татаж

	— Май, буу жад ав! Жагсаалдаа оч! гэж тушаав. Ажиглавал, хүүхэд бүр модон буу мөрөвчилж, жад барьжээ.

	— Алхаад марш

	— Эргээд

	— Урагшаа

	— Гүйгээд

	— Хэвтээд

	— Жадлаад гэж офицер командална.

	— Хичээл хийхгүй юм уу? гэж Төөтгөөхөнийг хажуугийнхаа жаалаас асуувал цаадах нь нударч, 

	— Багш нар байхгүй юм чинь хэн хичээл заах вэ гэж шивгэнэв.

	— Сургуулийн дэргэдэх хиймэл нуурт олон жижиг завь буулгав. Жаалууд усаар сэлнэ гэж баярлалдаж, 

	— Усанд! гэж команд өгмөгц ухасхийлээ. Тэд завиар сэлж тоглосонгүй бас л байлдах сургууль хийв.

	Ингээд нэг шөнө тэднийг бүрэн зэвсэглэж, битүү бүрхүүлтэй машинд суулгаад тэнгисийн захад буулгалаа. Завинуудыг усанд тавив. Зэвсэглэсэн жаалуудыг жагсааж, Бумбадаа түшмэл хэлсэн нь:

	— Хаанд үнэнч зүтгэгчид ээ! Энүүхэн зүүн урд нэг арал бий. Тэр арал хэнийх ч биш, эзэнгүй байгаа юм. Тэр арал хэчнээн баялаг гэж санана. Мөнх ногоон мод сүглийж, далан хэлийн шувууд шулганалдаж, зүйл зүйлийн ургамалтай. Хааныхан үеийн үед тэр арлын эзэлж авах сан гэж хүсэж байлаа.

	Манай хаан үүнийг биелүүлэх тавилантай юм. Одоо ахмадынхаа удирдлагаар хөдөлцгөөе! гэв.

	Олон завь бараг зэрэг шахам хөвлөө. Жаалууд бяр чадлаа гарган сэлүүрдэн урагшилна. Төөтгөөхөн усны мандал дээр нарны түг түмэн туяа наадан, усны өнгө нэг үе үл мэдэг ягаавтар, нэг үе хар ногоон болж, байхыг ажиглаж явлаа. Завийг даган бужигнах загас жараахайг уснаас дээш цовхрон гарч агаарт хийлэн нуруугаараа буцаж унаж байхыг үзээд жаалууд учиргүй инээлдэж байв.

	— Тэгж хөвсөөр аралд санамсаргүй дөхөж очсоныг хэн ч анзаарсангүй.

	— Арал, арал гэж жаалууд хашхиралдлаа.

	— Дуугүй байцгаа. Юунд орилолдоод байсан юм гэж ахмад зандрав. Тэдний өмнөөс мөн олон завьтай хүн айсуй. Тэд баахан ойртож

	— Манай усан хилд зөвшөөрөлгүй орж болохгүй гэж чанга яригчаар анхаарууллаа. Ахмад харь хүмүүсийн хориглосныг үл тоон:

	— Урагшаа, урагшаа давшаад! гэж командаллаа. Өөрөө түрүүлэн довтлов. Харь хүмүүс ахмадыг тэр дор нь барьж авч хүллээ. Тэдний дотроос цагаан сахалтай өвгөн, 

	— Бусад нь дандаа балчир хүүхэд байна. Буцааж явуулъя даа гээд өндөр нуруутай командлагч руугаа харлаа. Тэнд настайчуудыг их хүндэлдэг бололтой. Цөм л толгой дохив.

	— Ямар сайн санаатай улс вэ!

	— Биднийг шоронд хийсэн бол яана.

	— Эзэнгүй арал биш байна шүү дээ.

	— Хааны түшмэл Бумбадаа худал хэлсэн байна гэж жаалууд ам амандаа шуугилдав. Ахлах ангийн сурагч Жансан, 

	— Хаан ч биднийг хуурчээ гэлээ.

	Эзэнгүй арлыг эхэлж авахаар ирэгсэд эргэж, эх нутгийн зүг хөвлөө. Тэдний ахмад олзлогдсон учир хойно урдаа орж амарч зогсож дур дураараа хөвнө. Зарим нь түрүүлж, нөгөө зарим нь тэртээ хол хоцорчээ.

	Өдөр дундын алдад далай дээгүүр орог саарал үүл үзэгдсэнээ нэг мэдэх нь тарж бүрэг цагаан манан болж хувирлаа. Салхины зүг чиг ч өөрчлөгдөв. Салхи хүчтэй үлээж завийг хөмрүүлэн алдан сэгсчүүлнэ. Жаалууд бие биеэсээ төөрчээ.

	— Ээжээ, аав аа! Авраарай! гэж хөөрхий амьтад дэмий л хашхиралдаж уйлалдана.

	Төөтгөөхөн гурван хүүхдийн хамт завиндаа тугдайн сууж, цалгин давлагаалах усны чимээг чагнан явснаа хэдийдээ ч юм, таг унтжээ. Тэд нар, мандсан хойно сэрэв. Тэднийг эргэн тойрон нэлийсэн ус хүрээлнэ. Нүдний үзүүрт бүртийх ч бараа өртөхгүй гагцхүү далайн мандал мэлтийн атираатах нь эх газраас хол алслагдсаныг илтгэнэ. Тэдний хүнс тун хомсоджээ. Ходоод гэдэс нь хонхолзож ёнхолзсон ч тэвчиж явлаа Өлсөж ядарсан мөртөө аварга загас ирж бүхлээр залгичих вий гэж айгаад олигтой дугхийж ч чадахгүй.

	Тэд хүнсээ дуусаад гурван өдөр боллоо. Бас л зах хязгааргүй далай. Дөрөв дэх өдөр нь боллоо. Бас л далай. Дараагийн өдрөөс тэд босож ч чадахаа болилоо. Аймшигт өлсгөлөн тэдний тамирыг баржээ. Завин дотроо тэр арай ядан мөлхөж байлаа.

	— Үхэл ирлээ! гэж нэг нь шивнэв.

	— Битгий санаа зов. Өнөөдөр салхи гарах байх. Бид эрэгт хүрээд өвс ногоогоор өл залгаж, ээж, аавдаа очно гэж тайтгаруулав.

	Шөнө болж далайд хүйтэрлээ. Жаалууд бие биеэ шахан хэвтэв. Төөтгөөхөн их өлссөнөөс нүдээ анин хөдөлгөөнгүй хэвтэнэ. Тэр нөгөөдүүлийгээ амьсгалаа хураачих вий гэж бодоод үе үе аяархан татаж сэрээнэ. Түүний бие шөнө дундын үед бүр сульдаж таг унтаж орхижээ. Гэнэт нүдээ нээн сэрвэл нарны хурц гэрэл гялбуулж, тэртээгээс дарвуулт онгоц тодрон тодорсоор ойртлоо.

	— Бид аврагдлаа, аврагдлаа гэж хашхирав. Төөтгөөхөн хатаж омголтсон уруулаа хазлаа. Нөхөд нь хамаг чадлаа шавхан толгойгоо өндийлгөв.

	 

	ЯНДАН ХӨӨЛӨГЧИД

	Төөтгөөхөнийг далайд явснаас хойш эх нь өдөр шөнөгүй нүдээ хөхөртөл сууж цэрэг хүүхэлдэй оёно. Хаан газар нутгаа чамлаж, хөрш хүүхэлдэй орнуудынхаа нутаг руу шунаж довтолно. Тулалдаан бүрийн дараа цэрэг цөөрсөн байна. Шархадсан цэргүүдийг жагсаалаас бүрмөсөн гаргаж, шинэ цэрэг хүүхэлдэй оёулахаар даавуу утас, хөвөн оёдолчин эмэгтэйд өгнө.

	— Хуучныг сэлбэж зассанаас шинэ цэрэг хүүхэлдэй оёсон нь хамаагүй дээр гэж Хаан ямагт үглэнэ. Түшмэл Бумбадаа ч хааны хэлснийг биелүүлэх гэж оёдолчныг хурдан хий гэж шахна.

	Төөтгөөхөний эцэг бас л зогсоо зайгүй төмөр балбаж, янз бүрийн зэвсэг хийж байв. Саяхны нэг тулалдаанд хааны цэрэг алагдаж хамаг зэвсгээ олзлуулсан тул улам их зэвсэг хийх хэрэгтэй болжээ.

	— Армийг түргэн зэвсэглэ! гэж хаан түшмэдээ шаардаж, түшмэд ажилчдыг цаг хязгааргүй зүтгүүлж, хөлсийг нь гоожуулна.

	Төөтгөөхөний эх цэрэг хүүхэлдэй оёсноос бамбарууш, морь, туулай, үнэг хийж хүүхэд тоглуулсан нь дээр гэж бодно. Тэр эмэгтэй хүсэлдээ хөтлөгдөж даавууны өөдсөөр тагтаа урлаад цэцэрлэгт өгсөн чинь хааны туршуул мэдчихээд

	— Энд цэрэг оёх дургүй эмэгтэй байна гэж түшмэлд хов хүргэжээ. Түшмэл Бумбадаа тэр дор нь хар дансанд «сэжигтэй этгээд» гэж бүртгэж авсан гэнэ.

	Төөтгөөхөний эцэг ч ялгаагүй буу зэвсгийн оронд анжис хийвэл тариачдын газар хагалахад тус болно гэж нөхдөдөө ярина. Түүнийг бас л туршуулууд хаанд мэдээлж орхижээ.

	— Тэгснээс болж эр эм хоёр зовлонд унах нь тэр ээ. Нэг шөнө тэдний хаалгыг үл мэдэх амьтад чанга балбаж, 

	— Тайл, тайл. Цөм цохилоо шүү! гэж гэнэ.

	— Хэн бэ? Хэн бэ? гэхэд

	— Цагдаа байна.

	За за одоохон! гэж Төөтгөөхөний эцэг сандран хаалганы түгжээг мултлав.

	— Яасан уддаг салга вэ? гэж загнасаар гурван цагдаа орж ирэнгүүтээ өвгөний хоёр гарт гав гинж зүүж орхив. Өндөр хөх цагдаа:

	— Нойр чинь ханаа биз гээд Төөтгөөхөний ээжийг хөнжлөөс нь суга татан босгоод гудамжинд чирч гаргалаа. Цагдаа нар хоорондоо ярилцах нь

	— Аймшигтай гэмт хэрэгтнийг алдвал толгойгүй болно шүү. Сайн харж яваарай!

	— Эр эм хоёрыг хаашаа аваачих юм бэ?

	— Тосгон руу.

	— Тэнд шорон бий юу?

	— Бий, бий.

	— За яамай даа гэнэ.

	Төөтгөөхөний эцэг эх хоёр харанхуй шөнө туугдсаар тосгонд хүргэгджээ. Тэгээд тосгоны ахлагчийн хяналтын дор өглөөнөөс үдэш болтол айл хэсүүчлэн яндан хөөлж, том төмөр хувинд хөө цуглуулах болж гэнэ.

	 

	* * *

	 

	Гэрээсээ хол ажил хийдэг Төөтгөөхөний ах эгч хоёрын байдал ямар байгааг бид одоо эргэж үзье

	Эх эцгийнхээ баригдаж тосгонд цөлөгдсөн тэр өдөр, Төөтгөөхөний ах болох Түнтгээ ажилдаа явж байснаа эгчдээ: 

	— Амтат бялууны үнэр... гэж хамраа шуухитнуулав, 

	— Нээрээ ямар аятанхан үнэр вэ?

	— Шүлс гараад байна. Нэг цадах юм сан Замын хажуугийн сэхээвчид суугаа салаа гэзэгтэй охин цагаан гурилын жигнэсэн боов идэж байхыг эгч дүү хоёр, хараад зогсчихлоо. 

	— Юуг нь гөлрөөд байсан юм бэ? гэж нөгөө охин хялавхийн намжирдав.

	— Зүгээр, зүгээр гэхэд

	— Та хоёр чинь хаанахын хүүхэд вэ гэж нөгөө! охин сониучирхан асуулаа.

	— Бид үйлдвэрийн ажилчид....

	— Манай аав чинь энэ үйлдвэрийн эзэн шүү дээ. Өө та нар чинь эрэг шураг байх нь

	— Бид эрэг шураг биш ээ. Ажилчид байхгүй юу.

	— Аав хааны найз л даа. Аавд хаан ажилчид гэдэг эрэг шураг гэсэн гэнэ билээ. Түүнээс хойш аав ажилчид гэхээ болиод манай үйлдвэрийн эрэг шураг гэж дандаа ярьдаг.

	— Машинд эрэг шураг гэж байдаг. Бид хүн гэхэд, 

	— За за олон юм битгий ярь. Явцгаа, та нар! Ээж ирлээ. Намайг эрэг шурагтай ярилаа гэж загнана гээд буруу хараад тугдайчхав. Цаашаа явж байгаад Түнтгээ:

	— Өлсөж байна. Ээжээ, аав аа! гэж гэдсээ дараад түрүүлгээ харж газар хэвтэв. Үүнд эгч нь аргаа бараад, 

	— Босоорой, миний дүү. Бороохой барьсан эргүүлүүд ирж явна гээд суганаас нь татаж өндийлгөлөө. Тэр хүү арай ядан хөлөө зөөж гэлдэрсээр цехийн даргадаа:

	— Боовны хэлтэрхий ч бол өгөөч. Суурь машинаар хэчнээн төмөр зоровч олигтой хооллож ундлахгүй юм гэжээ. Энэ үгийг сонсоод цехийн дарга гэж хөх хүрэмтэй, эрүү малгайтай гарган балтгар эр нүдээ гялалзуулан сахлаа шөрвөлзүүлж:

	— Өлсөж цангасан ч үг дуугүй бай, юуны чинь хоол унд! гэж уурлав. Тэгтэл хажуугаас нь эгч нь:

	— Бид баярын өдөр ч уранхай цоорхой хувцаснаас салахгүй юм гэж гомдоллоо.

	— Ийм дэмий юм ярихаа боль. Та нар эрэг шураг, мэдэв үү? гэж цехийн дарга хашхирлаа. Цехийн дарга ууртаа багтарч ядан зүрх нь оволзож цээж нь түнхэлзэж байлаа.

	Эрэг шураг гэж дуулгавартай байхын нэр болохыг тэд бас л ойлгохгүй байгаа бололтой. Багачууд дэмий уйлахаас цаашгүй. Хошуугаараа цоорхой ханзархай ултай гутлын цаанаас тэдний хөлийн хуруунууд булталзаж байх ажээ.

	Харин эгч дүү хоёр гомдол гаргаснаасаа болж долоон дор зовлонд унав. Цехийн дарга хөөрхий амьтныг шийтгэж заводын яндан хөөлүүлэхээр төмөр хоолой руу хүчээр чихэж орууллаа. Тэр үед хаанд хөө их хэрэгтэй болсон байжээ. Чухам яагаад тэр вэ гэдгийн нууцыг хэн ч мэдэхгүй байв.

	 

	ҮГҮЙРЧ ХООСОРСОН НУТАГ

	Төөтгөөхөн нөхдийнхөө хамт баруун хойд зүгийн нэг орны худалдааны хөлөг онгоцныхонтой тааралдаж амь аврагджээ. Хэл мэдэхгүй тэр хүмүүс жаалуудыг шарсан загас, гахайн мах, алим жимсээр дайлж, нимбэгтэй цайгаар ундалж гэнэ. Төөтгөөхөн хэл мэдэхгүй сайн санаатай хүмүүсийг дагаж, олон газраар явж, хүн хүнээ хүндэтгэж хүүхэд багачууд хөгжилтэй тоглон наадаж, айх аюулгүй өсөж том болж байхыг үзлээ. Тэд удаан аялсны эцэст нутагтаа эргэж ирэв. Нутгийн захад хүрээд мөнх цаст уулын орой хар болсонд бүр гайхлаа;

	— Уулын оройн цас мөс хаачаа вэ? гэж уруу царайтай өвгөнөөс Төөтгөөхөнийг асуухад тэр буурал толгойгоо сэгсэрч санаа алдсанаа, 

	— Хааны газрын даамлын хийсэн гай даа. Нэг өдөр толгой дээгүүр онгоц хүнгэнэж уулын оройд хар манан татаж билээ. Тэгээд цав цагаан орой нь хав хар болчихлоо.

	Тэр жилийн халууныг яана. Ядахдаа нэг ч дусал ус тэнгэрээс унахгүй шүү. Тэгэхээр хааны газрын даамал ухаан зарж уулын оройн цас мөсийг хайлуулж урсгаад тариан талбайг усалж элбэг ургац авахаар шийджээ. Нар хар юманд гэрлээ хурцаар тусгадгийг газрын даамал мэддэг байж л дээ. Уулын хав хар орой нарны гэрэлд амархан хайлж, ус нь суваг шуудуугаар сад тавих нь тэр.

	Тариа ч ургалаа. Ард олон ч гэдэс цадна гэж баярлав. Тэгвэл хааныхан бүх тариа хурааж аваад далайн цаадах Гангийн эзэнд худалдаж, оронд нь буу зэвсэг танк, их буу авлаа. Үлдсэнийг нь төөлүүр хорхой, хүр эрвээхэй идчихлээ. Бор шувуу байсан бол шавжууд гаарч чадахгүй байсан даа.

	Төөтгөөхөн нөхөдтэйгөө ногооны талбай дундуур гарсан замаар хот руу явав.

	Тэнд тасралтгүй шунгинах чимээ сонстов.

	Төөтгөөхөнийг алмайрч зогстол цохнууд байцайнаас гарч ирээд хойд хөл дээрээ зогсоцгоон

	— Сайн байна уу? Та нар бор шувуу устгаж өгсөн гавьяатай жаалууд. Тэгээгүй бол бид өнгөрсөн. За танилцацгаая. Намайг их шөвгөн хошуут, үүнийг бага шөргөн хошуут гэдэг гэв.

	Эргэн тойрон шаржигнаж гарлаа. Төөтгөөхөн:

	— Энэ хаана шаржигнаад байна. Их шөвгөн хошууг инээмсэглэн:

	— Хааяагүй энд мянга мянган цох хоёр нарны хооронд тасралтгүй ажилладаг.

	— Тэд юу хийж байгаа юм бэ?

	— Нүх гаргана, навч хуйлна.

	— Нүх гаргахаар ногоо хатаж орхидог гэж бага шөвгөн хошуут нэмэв.

	Энэ талбайн ногоог идчихээд бид өөр газар очно гэж ах шөвгөн хошуут бардамнав. Төөтгөөхөн бор шувуу устгасны уршгийг улам бүр ухаарч, тэдгээр шавжийг хараад ой гутав.

	Жаалууд цаашаа алхаж зэгс хулс битүү ургаж, замагт баригдсан шалбааг намагтай хотгор дайралдав.

	— Ямар хачин газар вэ? Нэг ч амьтан үзэгдэхгүй.

	— Энд Лан нуур байсан шүү дээ.

	— Нуур сөнөжээ! гэж жаалууд харамслаа.

	Төөтгөөхөн нуур яагаад алга болсны учрыг ойлгож ядна. Түүний таамаглалаас үнэн юм ургав. Юу гэвэл хааны газрын түшмэл шумуул барихдаа усан дээгүүр хор цацсанаас загас жараахай, усны элдэв шавж тэргүүтэн үхжээ. Ингэж замаг зэгс хулс хороодог амьтад байхгүй болсон учир тэнд шувуу ч үзэгдэхээ байж гэнэ. Харин замаг, зэгс хулс тааваараа ургаж ус нь аажимдаа ширгэсэн ажээ. Байгалийн эсрэг дураараа аашилсан хааныхан газар дэлхийд хүртэл хор хүргэв. Төөтгөөхөн, түүний нөхөд энэ бүх бүтэлгүй юмыг хараад хааныханд дургүйцэх сэтгэл төржээ.

	ТОМ ҮСГИЙН СОНИН

	Хотод хөл үймээнтэй байлаа. Хааны ордны өмнөх талбайд жагссан олныг бороохой барьсан цагдаа хөөж тараахыг оролдоно. Гэвч олны шуугиан усны долгион амаргүй гэдэг. Жагсагчдын дундаас нэг уранхай хувцастай залуу:

	— Гуйланчилж гүйцлээ. Энд тэнд маш их хөөгдөж залхлаа! гэж хааны шилтгээний зүг гараа зангидан хашхирав. Цагдаа нар түүнийг бороохойгоор цохиж унагаад дамнан машинд чихэж оруулаад авч явлаа. Төөтгөөхөнд, 

	— Хүний эрхийн төлөө гэсэн лоозон баригчийн танил царай туслаа. Хэн бэ? гэж тэр амандаа шивгэнээд

	— Өө Жансан байна шүү дээ. Эзэнгүй арал эзлэхээр хамт явсан ахлах ангийн сурагч Жансан тэр байна гэж нөхдөдөө хэллээ.

	Төөтгөөхөн жагсаал тарах үеэр Жансанг гудамжны аманд тосож уулзлаа.

	— Далайн шуурганаас амьд мэнд гарчээ. Яасан сайн юм бэ, гээд Жансан Төөтгөөхөний гарыг барьж аваад

	— Байдал түгшүүртэй байна. Хааныхныг зайлуулахгүй бол үгүйрч хоосорсон улс орон, зовж зүдэрсэн хүн ардаа аварч чадахгүй гэж зоримог өгүүлэв.

	— Бид юу хийх вэ?

	— Цугаараа босоцгооно.

	— Хаан цэрэгтэй, танктай, их буутай. Бид гар хоосон.

	— Хаанд цэргүүд ч дургүй болоод байгаа. Тэд бидэнд туслах байх.

	— Хуучин хэрмийн үүдэнд орой уулзъя гээд Жансан яваад өглөө.

	 

	* * *

	 

	Төөтгөөхөний гэрт хэн ч алга. Данх сав таглаанаасаа салж хэвтэнэ. Шаазангууд хагарч, шалаар нэг үсэрчээ. Хөнжил гудас урваж хөрвөжээ. Хамаг юм шороо тоосонд дарагдсан байна гэнэ. Ээж, аав хаачив аа? Тэдэнд лав ямар нэг гай учирч дээ гэж бодоод Төөтгөөхөн гэр орноо цэвэрлэж янзлаад байхуу цай буцалгаж уулаа. Өөр идэх юм үнэндээ байсангүй. Ээж, аавынхаа сургийг яаж гарган даа гэж янз бүрийн арга сүвэгчилж байтал хаалга тогшиж, хажуугийн айлын ерэн настай бөгтөр өвгөн ханиалгасаар орж ирэв. Тэр өвгөн, 

	— За хүү минь энд удаан байж болохгүй. Хааныхан ээж, аав хоёрыг чинь тосгонд цөлсөн. Танайхыг цагдаа нар дандаа эргэж байгаа Хүү минь баригдав аа гэж анхааруулав.

	— За за. Сэрэмжтэй явж ээж ааваа цөллөгөөс заавал суллана гэж Төөтгөөхөн андгайллаа. Цагаа харахад нэгэнт орой болсон тул тэр Жансантай уулзахаар яаран одов.

	Жансан том үсгийн сонин эвхээд барьчихсан түүнийг хүлээж байлаа.

	«Цэргүүд ээ! Хаан та нараар гэмгүй олныг хядуулах гэж байна. Та нарын өөрсдийн чинь цус бас урсана. Ардуудтай нийлцгээ» гэж том үсгийн сонинд бичжээ.

	— Чи үүнийг цэргийн хуаранд аваачиж тараа. Болгоомжтой, яваарай. Харуулд баригдав! гэж захижээ.

	Төөтгөөхөн харуулыг цааш эргэх хооронд өргөст торон хашааны завсраар сониныг цэргүүдэд дамжуулав. Цэргүүд том үсгийн сонин уншицгааж, 

	— Би ээж аавдаа очно! 

	— Би эхнэр хүүхдэдээ очно. Газраа хагалж, хар тариа, улаан буудай тарив.

	— Би хариад цэцэрлэгээ арчилж, алим жимс ургуулна. Халуун наранд сүүдэрт нь суугаад хүүхдүүддээ үлгэр ярьж өгнө.

	— Би том цонхтой олон давхар байшин барина.

	— Би сайхан даавуу нэхнэ гэж ам амандаа шуугилдаж гарав. Шуугианыг сонсоод амарч хэвтсэн генерал огло харайн босож, хуаранд очлоо. Цэргүүд зэвсгээ тар нирхийтэл хаяж, гэр нь уул овоо шиг болж байв. Генерал нүдээ бүлтийлгэн бие нь чичирч, гар нь салганан.

	— Хайрт дайчид минь больцгоо! Зэвсгээ авцгаа! Та нар жагсаж, давшиж, мөлхөж, буудалцаж байх ёстой. Хөрш орнуудыг довтолж, баялаг эд агуурс олзолж авна. Та нар баяжна гэж цэргүүдийг ятгалаа.

	— Үгүй, үгүй. Бид бусдыг дээрэмдэж чадахгүй гэж цэргүүд өндөр дуугаар хариуллаа. Тэдний зарим нь хуарангийн хаалгаар хэдийн нь гарч явжээ.

	— Хүүе харуул, харуул! гэж хоолойгоо сөөтөл хашхиравч шовгороос хэн ч дуугарсангүй. Харуулууд ор сураггүй болжээ. Генерал ганцаараа үлджээ. Тэгээд тэр хааны ордон руу гүйв.

	— Цэргүүд тарж, гэр гэртээ харилаа гэхэд Хаан минчийж улайтлаа уурлаж

	— Бүтэлгүй новш. Хэдэн цэрэг бариад байж чаддаггүй олиггүй амьтан. Цаана чинь бослого гарч байхад гээд хоёр мөрөн дээрх погоныг нь хуу татаж хаяад генералыг хаалгаар түлхэж гаргав. Генерал ордны хаалга налаад цорхирон уйллаа.

	 

	ХААНЫХАН ЗУГТАВ

	Босогчид хааны ордны дэргэд тулж очлоо. Босогчдын өөдөөс

	— Галлаад, галлаад! гэж Бумбадаа түшмэл хааны бие хамгаалагч торгон цэргүүдийг командлав. Энд тэндээс ганц хоёр буу пан пан хийв. Танкнуудын нүүр час улайж 

	— Шударга нөхдийн эсрэг байлдахгүй. Биднийг заводод аваачаад трактор болгоод аль. Газар хагална.

	Уулнаас мод чирнэ гээд эргэж ухасхийв. Бумбадаа түшмэл эргэж ордон руу ум хумгүй зугтаж явахдаа нэг хөл нь нөгөөгөө дэгээдээд газар ойчлоо. Босогчид уухай хашхиран ордны хаалгыг дэлбэ татаа. Торгон цэргүүд хүчинд автан ухарлаа.

	Энэ үед хаан ордны арын хаалгаар гарч хатан, хүүхдээ аваад машинд сууж нисэх онгоцны буудал руу давхилаа.

	— Хурдал, хурдал гэж хаан жолоочоо үргэлж шавдуулна. Нисэх онгоцны буудал эзэнгүй шахам байв. Нисэгчид ажлаа хаяад ардуудтай нийлжээ. Ганцхан гангийн эзэн Харангалуулагчийн шумуулан онгоц хааныхныг хүлээгээд зогсож байлаа. Босогчдыг онгоцны буудлыг бүслэн ура хашхиран дайрахаас ам мөлтөс урьтаж хааныхан онгоцонд сууж хөөрлөө.

	— Тонилог! тонилог! гэж хилэгнэсэн олон гараа зангидан хашхиралдлаа.

	Хааны газрын даамал гүүрэн доогуур нуугдаж байгаад баригджээ. Бумбадаа түшмэл, генерал хоёрыг босогчид янгинатал хүлээд ард олны өмнө тууж авчраад бурууг нь хүлээлгэлээ. Тэд сөхөрч суугаад, 

	— Бидний гэмийг өршөө! гэж наманчлав.

	Энд тэндээс цөлөгдсөн хүмүүс буцаж ирж, эх эцэг, хүүхэд, төрөл садныхан бие биеэ олж уулзав. Төөтгөөхөн ч тосгоны шоронгоос ээж, аав хоёроо суллаж авчирчээ. Удалгүй ах эгч хоёр нь төрсөн гэртээ мэнд ирцгээж тэд бөөн баяр болов.

	 

	ҮНЭНЧ НӨХӨД

	Хар санаат хааныхныг далайн цаана орших Гангийн эзэн Харангалуулагчийнх руу толгой хоргодохоор зугтсанаас хойш хүүхэлдэйн хот хөдөөгүй амар жимэр амьдрал эхэллээ. Харин тариа ногоог хорхой шавж сүйтгэсэн учир идэх юмгүй өлсөж үхэх аюул тулгарав. Хүүхэлдэйнүүд хуучин хувцсаа нөхөж өмссөөр сүүлдээ хачин алаг эрээн юмнууд гүйлдэн явдаг болов. Өвчтөн шархтанд эмнэлгийн тусламж хэрэгтэй байлаа. Хот бас хог новшоор дүүрчээ.

	Төөтгөөхөн түүний нөхдийн ингэж гачигдан зүдэрч байгааг номын орны нөхөд нь мэдээд яаралтай туслахаар хөдлөв. Хамгийн түрүүн доктор Айболит амьтдаа дагуулж, дээвэр дээр суудаг Карлсоны жолоодсон онгоцоор нисэж ирлээ. Тэр хамгийн турүүн хааны торгон цэрэгтэй тулалдаж дал мөрөөрөө шархалсан Жансанг эмчлэв. Жансангийн шархыг боох зуураа доктор Айболит

	— Хөндүүрлэж байна уу гэж асуув.

	— Одоо гайгүй болж байна гэж Жансан ярвайлаа. Өвгөн доктор өглөөнөөс үдэш болтол өвчтөн, шархтнуудыг аяга цай уух завгүй эмнэв. Жин тавих, шарх боох мэтэд түүнд сармагчнууд тусаллаа.

	Тэр өдрийн, орой хүүхэлдэйн хотхоны төмөр замын буудалд галт тэрэгний цуваа дохиогоо дүүд! дүүд! дуугаргасаар ирж зогслоо. Саяхан хотын дарга болсон Төөтгөөхөн вагоноос бууж байгаа нөхдийг угтав. Буратино:

	— Танайхны ялалтад баяр хүргэе! гээд Төөтгөөхөнийг тэвэрч үнслээ. Мальвина хажуугаас нь шинэхэн улаан буудайн гурил, тарих үр авчирлаа гэхэд Төөтгөөхөн, 

	— Ямар сайн юм бэ! Та нар биднийг өлсгөлөнгөөс аварлаа гэж охины гарыг чанга атгалаа. Дараа нь Чиполлино:

	— Сонгино, саримс, байцаа, улаан лооль, өргөст хэмх, тарвас, лийр нөхдөдөө бэлэглэе гээд янз бүрийн ногоо, жимс дүүргэсэн тэвшийг заалаа.

	— Манай уран оёдолчид хүүхэлдэйнүүдэд хувиас явуулсан шүү гэж Сүүлэнхүүг боодолтой юмсыг заахад, 

	— Нөхдийн тус яасан сайхан юм бэ? гээд Төөтгөөхөн нүднээсээ баярын нулимс дуслуулав.

	Хар санаатай хааныхан зугтахдаа хотын бүх усан хоолойг бөглөж, цахилгаан шугамыг тасалж орхижээ.

	Зад угаагч усан хоолойнуудын бөглөөсийг авч цэвэр тунгалаг ус гүйлгэхэд халтар жаалууд нүүр гараа угааж, хирээсээ салав. Хадаасхан индүүн хөлөөрөө хол хол алхлан тасарсан шугаман утсыг залгаж гэнэт гэрэл асаахад хүүхэлдэйнүүд баярлалдан дэвхцэлээ. Бибигон вагоны сүүлчийн тэвшнээс хайрцагтай юм барьсаар:

	— Хамаагүй хүрч болохгүй шүү. Тун эмзэг эд байгаа юм гэж анхаарууллаа. Хүүхэлдэйнүүд нүдээ бүлтийтэл гайхан харж байтал хайрцгийн таг өөрөө нээгдэж дотроос нь дүрр дүррр чимээ гаргасаар жижигхэн амьтан агаарт хөөрөхөд

	— Бор шувуу, бор шувуу! гэж цугларагсад хөгжилдөн хашхиралдлаа. Ооч сахалтай өвгөн:

	— Муусайн шавж хорхойд давхар дарлуулахгүй боллоо гэж инээмсэглэжээ. Тэртээ булангаас Петрушка шилэн савтай амьд загас өндөр өргөсөөр Төөтгөөхөнд өглөө.

	— Загасыг бид Лан нуурт тавина. Зад угаагч нуурт хоолойгоор ус урсгаж оруулсан байна билээ. Одоо тэнд цэнгэг ус мэлтгэнэж байгаа гэж Төөтгөөхөн цогтой өгүүлээд:

	— Үнэнч нөхдөдөө баярлалаа, баярлалаа! гэлээ. Хаа нэгтэйгээс аман хуурын хөгжилтэй эгшиглэж, хүүхэлдэйн хот хөдөө баяр цэнгэл бялхлаа.

	 

	
ТОРОЙ БАНДИЙН ДОМОГ

	(Домог ярианаас сэдэвлэв)

	 

	ӨНЧИН ХОЦРОВ

	Аяншиж ядарсан шар царайтай буурал өвгөн тулганы дэргэд суугаад өөртөө тохиолдсон адал явдлаа ярих ажээ.

	— Намайг Торой банди гэдэг. Бага байхад минь Нанзад банди ч гэдэг байлаа даа.

	Эцэг маань Жанчхүүд мал тууж очоод нутагтаа эргэж ирээгүй билээ. Тэгээд би есөн насандаа өнчин хоцров. Хожим сонсвол миний эцэг түнш хэмээх нэг хятадтай муудалцжээ.

	Цаадах хятад нь мал тууж ирсний хөлс дутуу өгч эцгийг минь залилах гээд байж л дээ. Нөгөө хятад нэг сампингийн эрхийг харсаар байтал зуутын оронд хийлгүй дутуу орхиж гэнэ. Тэгэхээр нь миний эцэг хятадын гарыг зайлуулаад сампингийн эрхийг зуутын оронд гүйцээгээд орхижээ. Тэр хятад нүдээ бүлтэртэл уурлаж, 

	— Чи, чи муу үхэр монгол, данжаадыг бас хуурах санаатай. Ямар луйварчин бэ? гэж загнахад эцэг минь өмнөөс нь

	— Луйварчин чинь ёстой чи мөнөөс мөн. Нэг шар цайгаар нэг хонь аваад л. Хонь ганц шар цайны үнэтэй юм уу? гээд заамнаас нь таттал хятадын хүрэм энгэрээрээ цуурчээ.

	Хятад тэгэхэд балмагдаж сандран, 

	— Ай Данзаан, битгий уурла. Чи манай пүүст олон жил мал туусан биш үү. Бид хоёр тохирч бололгүй яахаа вэ. Чи лав өлсөж байгаа биз. Хоол ид. Жаахан амар! гэж гэнэ.

	Нөгөө хятад хажуугийнхаа өрөөнд эцгийг минь оруулж хар архи хундагалж бариад, 

	— Хай, манай Данзан гүндүүгүй сайн эр шүү гэж хоосон магтаж нялганаад янз янзын амттай хоол ширээн дээр тавьж, ид уу гээд дайлж гарчээ. Тэгэхдээ архиар шахаж бүр согтоох гээд байж гэнэ.

	Хятадынхаас буцаж явах замд эцгийн минь дотор муухайрч, толгой нь эргээд хэд хэд огиулж, сүүлдээ шар ногооноор бөөлжжээ. Арайхийж майхандаа ирэхэд нөхөд нь:

	— Яав, ийв, юу болов? гэж асууж ус буцалгаж уулгасан боловч огиулах нь зогсохгүй байсаар үүр цайх үеэр талийгаач болжээ. Өөдгүй муу хятад хор өгч эцгийг минь амь насыг тэгж хороож л дээ. Ингэж ээж бэлэвсэрч би өнчин хоцорсон хэрэг.

	 

	ЛАМД ШАВЬ ОРОВ

	Ээж минь намайг лам болгох сон гэж үргэлж хүсдэг байлаа.

	Хүүг минь лам болгож хайрла! гэж ээж өдөр бүр бурхандаа мөргөнө. Ашгүй нэг өдөр ээжийн хүсэл биелж би ламд шавь оров.

	Ээж намайг нутгийн танил Данзан лам гэгчид шавь оруулж, түүнд нэг хонины мах нэлээд ааруул, ээзгий өрөм, бяслаг бас нэг борви айраг өгч билээ. Ээж минь тэгээд

	— Миний хүү номтой сайн лам болоорой! гээд баруун хацар дээр минь үнсээд, сүүлд эргэж ирэхдээ зүүн хацар дээр чинь үнсэнэ гэж хэлээд Балдан баяны хонь хариулдаг шодон цагаан мориндоо мордоод явав. Би ээжийнхээ барааг бүртэлзэн бүртэлзсээр далд ортол нүдэндээ доголон нулимстай харж хоцорлоо.

	Данзан лам үг цөөн эрих барьж үргэлж залбирах учир гэрийн дотор нам гүм, зулын гэрэлд догшин дүртэй бурхны урд мөлхөн очиж, нүдээ эргэлдүүлэн амандаа юм үглэн, тонголзохыг ажиглахад үе үе инээд хүрнэ. Нэг удаа инээдээ барьж чадалгүй тас тас хөхөрч шанд нь

	— Бурхан шашныг доромжиллоо! гэж загнуулж залтсаар шидүүлж гадаа зугтаж гарч билээ.

	Ламд шавь орсноос хойш сэтгэл минь үргэлж уйтгарладаг байв. Үүр цайж гэгээ ороход Данзан лам

	— Хөөе, босоорой. Яасан их нойртой хижиг вэ? Гал түлж цай чана гэж хашхирна. Данзан ламын дүү Дорлиг гэлэн дөч орчим насны монхор хөх хар хүн согтуу ирээд надаас хоол нэхэж зодох нь бүр зовлонтой.

	Би нэг өдөр лам багшийн байхгүйд гудамжинд гарч хийдийн банди нартай тэвэг өшиглөн тоглож байгаад орой болгов. Данзан лам хэдийн гэртээ ирчихсэн данхтай цайнаас ууж суух зуур их л ууртай намайг хялан хялан харж, 

	— Хоол оройтууллаа гээд шилэн хүзүү уруу минь алгадаад авлаа. Миний нүднээс гал бутрах шиг болов. Түүнээс хойш би лам болно гэгч ланчигтай хэрэг юм гэж бодон гэртээ харихыг туйлаас хүсэж ламынхаас оргож босохыг завдан байлаа.

	 

	ХИЙДЭЭС ОРГОЛОО

	Намрын адаг сарын нэг шөнийг би ламынхаас оргохоор сонгон авлаа. Хэрдээ хэдэн өдрийн өмнөөс бэлтгэсэн юм л даа. Багшийн байхгүйд дэрэн дороо мартаад явсан түлхүүрийг нь авч авдрыг нь онгойлгон нэг хайрцаг чүдэнз, хятадуудын буудаж тоглодог цаасан хуниастай пуужин тоглоом, хэдэн хатсан ааруул боорцог олж базаав.

	Тэр өдөр багш лам орой болтол хурж хоолоо дөнгөж идэнгүүтээ хажуулж дорхноо хурхирч гарлаа. Удалгүй зулын гэрэл бөхөв. Тэгэхэд би сэмхэн хувцаслаж, хаалгыг дутуу онгойлгон гэрээс гарч жаал бэлтгэсэн юмаа үүрээд чимээ анир гаргалгүй баруун хойд зүгийг чиглэн одлоо.

	Түнэр харанхуй шөнө над аймшигтай байлаа. Шувуу үргэхэд хүртэл цочиж, нуруу хүйт оргино. Нэг гүвээ даваад цааш уруудтал хойноос минь нохой дагаж явав. Эзгүй газар юун нохой байдаг билээ гэж ахиулж сайн харвал тэр амьтны нүд цог шиг гялалзах ажээ. Би айгаад муухай хашхирч орхилоо. Миний дуунаас нөгөө амьтан овоо холдов. Тэрхэн зуур намайг чоно дагаж явна гэсэн бодол толгойд орж ирлээ. Өврөө тэмтэртэл чүдэнз гарт баригдав. Урьд би Балдан баяны адуучин Дондог хээр мориноосоо ойчиж явгараад чонотой дайралдаж бүсээ шатааж амь гарсныг санаж, тэр ёсоор чүдэнз зурж бүсэндээ гал асаалаа. Бүснээс хэншүү ханхалж, сэгсрэхэд оч үсчинэ. Чоно түрүүнийх шиг ойртохоо больж холуур дөлж явна. Тэг тэгсээр бүс минь ч шатаж дууслаа. Чоно над руу улам ойртох болов. Би үүргээсээ хатсан боорцог авч шидэв. Чоно боорцгийг ухасхийж үмхэв. Тэр хооронд би урагшаа гүйв. Дахиад нэг боорцог хаяв. Чоно түүнийг үмхэв. Тэг тэгсээр би хамаг боорцгоо чононд хаяж өглөө. Өврөө дарж үзтэл ламынхаас авсан цаасан пуужин гарт тэмтрэгдлээ. Дэмий л нөгөөхийг чинь аваад шидтэл чоно боорцог гэж андуураад үмхэж орхих нь тэр. Тэр дороо цахиур буугаар буудаж байгаа юм шиг тасхийн дуугарав. Би айсандаа хурдлан гүйсээр гүвээ давж, адуу манаж яваа хүнтэй тааралдав.

	— Юун хүн бэ? гэж адуучин эр урьдаас хүрч ирэхэд 

	— Аа би байна гэв.

	Балдан баяны адуучин Хонгор гэдэг залуу байлаа.

	— Чамайг чинь ламд шавь орсон гээгүй бил үү.

	Дамшиг чинь оргож яваагаас зайлаа гэж үү гэв. Би амандаа тийм гэж шивгэнэлээ.

	Удалгүй үүр манхайтал цайж гэгээ орлоо. Адуу миний давж ирсэн гүвээний цаана далд ороход бид хойноос нь гүйцэж очив. Хэсэг адуу нэг юмнаас үргээд байлаа. Бид хоёр гайхсаар очвол намайг дагасан чонын эрүү зад үсрээд амнаас нь цус асгарч үхсэн харагдав. Чоно пуужинг үмхэхэд цахиур буу шиг тасхийн дуугарч хүчтэй дэлбэрсэн ажээ.

	Гэрийнхээ эсгий үүдийг сөхөж ороход ээж минь дээл оёж сууснаа намайг гэнэт харж

	— Ээ бурхан минь! Миний хүү оргоод ирэв үү? Одоо яана аа хэмээн айн сандарч билээ.

	 

	ШАРМААНЬ МИНИЙ ЭХНЭР БОЛОВ

	Би ээжтэйгээ баян Пунцагийн хаяа түшиж хонийг нь хариулсаар арван найман нас хүрлээ. Баян Пунцаг пүүсийн эзэн Далай гэгч халзан толгойтой хятадтай хэзээний түнш билээ. Пунцаг хэд гурван хонь мал пүүст өгч торго дурдан, цай, тамхи, эмээлийн гөлөм авдаг байлаа.

	Нэг өдөр баян Пунцаг намайг дуудаж:

	— За чи Далайн пүүст жин тээх боллоо. Чиний эцэг сайн жинчин байсан юм. Эцгийнхээ ясыг битгий өндөлзүүлээрэй гэдэг байна.

	Тэгээд би улаан хамар Дорж гэдэг хүнийг дагаж зуун тэмээтэй ачаа хөтлөн Жанчхүү уруу хөдөллөө. Бид хоёрыг бас гурван хятад дагав. Гурвуулаа буу зэвсэгтэй тэд ачаа бараагаа харж сэргийлж явах ажээ.

	Бид олон сар жин тээж явсны эцэст нутагтаа нэг юм хүрч ирэв. Ээждээ дээлийн торго, өөртөө даалимба, уух цай, чихэр жин тээсний хөлсөнд Далайн пүүсээс авлаа. Хүний нутагт жин тээж явахдаа айлынхаа Шармаань охиныг сэтгэлдээ үргэлж санаж явлаа. Тэр бид хоёр айл гэр болж хамт амьдарна гэж тохиролцсон юм л даа. Харьж ирэхэд ээж минь намайг нэг л гунигтай угтав. Би бүр гайхаж хоцорлоо. Ээж над цай аягалж өгөхдөө ам нээж:

	— Шармаань Далай наймаад богтлогдон очсон. Далай наймааны эхнэр болохгүй гэж зөндөө уйлж бархирсан. Пунцаг баян л хэдэн хүний хамт хөөрхий амьтныг хүчээр хар хятадын гарт аваачиж өгсөн гэж нүднээсээ нулимс сувдан хэлхээ шиг унагав. Нулимсаа гараараа арчаад:

	— Хүү минь засаг төр, хууль цааз бүгд харц бидний эсрэг. Тэмцэн заргалдлаа ч пүүсийн эзэн Далай наймаа, ноёд түшмэдэд хээл хахууль өгөөд бид мэт нь хохирно гэж ээж минь сургамжлан ятгав.

	Миний уур хилэн хуурай өвсөнд ассан түймэр адил дүрэлзэж байсан боловч ээжийнхээ үгэнд орж пүүс уруу мунхаглан дайрсангүй.

	Би хэд хоногийн турш өөрийн нөхөд Ажив, Даваа нартай хэрхэх тухай ярилцаж, хайрт бүсгүйгээ пүүсээс оргуулж авахаар шийдсэн билээ. Тэгээд бид нэг шөнө пүүсийн шавар хэрмийг даван орлоо. Би пүүсийн хашаан доторх байшин, өрөө тасалгаа, хэн хаана суудгийг өөрийн гэр шиг мэдэх юм. Бид хэрэм дээрээс муур адил сэмхэн бууцгааж, баруун талын цувраа гурван байшингийн дэргэдүүр өнгөрөв. Тэдгээр байшинд зарц тогооч нар байх бөгөөд тэд өдрийнхөө хүнд ажилд дарагдан таг унтацгааж байлаа.

	Харин данжаадын суудаг голын гурван байшингийн зүүн талаар эгнэн байгаа гурван байшинд нэлээд эрх мэдэл бүхий хүмүүс байдаг тул түүгээр явахад осолтой байв. Тиймээс бид мөлхөх шахам явж данжаадын суудаг голын байшингийн үүдэнд очоод чагнав. Гүн нойронд дарагдсан данжаадын хурхирахаас өөр анир чимээ алга. Хаалгыг нь татахад дотроосоо түгжээтэй байлаа. Би хутгаа гаргаж сараалж модтой цонхыг онгойлгох гэж гөжив.

	Бид гурав огт чимээ гаргалгүй оролдсоор байж цонхыг эвтэйхэн онгойлгоод давж ороод гэтэн явж, Шармаанийн байгаа өрөөг зүглэв.

	Шармаань хэдийн сэрчихсэн нэг гулуузархуу мод барьчхаад зогсож байв.

	— Аа та нар байсан юм уу? Би Далай данжаадыг гэж бодоод цохих санаатай байлаа шүү гэж Шармаань шивгэнэх шахам хэлэв.

	Тэндээс бид Шармаанийг хөтөлсөөр сэмхэн гарч хэрмийн гадаа уяатай байсан морьдоо унаад Дарь эхийн овоог чиглэж билээ.

	Пүүсийнхэн Шармаанийг тэр шөнө алга болсныг өглөө нь мэдэж сандралдан ийш тийш нь хүн явуулж, бишгүй эрж сурсан гэдэг.

	 

	ХУЙХУЙ БУЮУ ДЭЭРЭМЧИН ХЯТАД БОЛЖ, ХАР ДАРЦАГ БАРЬЖ ДАВХИСАН НЬ

	Далайн пүүсээс Шармаанийг оргуулж гарснаас хойш бид гэртээ очих аргагүй болж уул хадаар гэр хийж явав.

	Олон хоног тэнүүчилсээр чанах цай хоол хүнсээ ч барлаа. Тэгтэл Ажив маань дурандаж байгаад

	— Тэмээн жин ирж явна. Хоёр монгол, таван хятад байна. Яах вэ гэв.

	Миний толгойд нэг бодол орох нь тэр. Хуйхуй болж айлган, хэд гурван ачаа олзлохоор шийдэв. Тэгээд бид нэг модонд хар даавуу уяж дарцаг хийсгэж, цахиур буу пан пан хийлгэн хэдүүлээ морины хар хурдаар давхин очив. Хятадууд ачаагаа хаян зугтлаа. Хоёр монгол өвдөг сөхөрч залбиран

	— Амь авар! Өршөө! гэж гуйв. Хятадуудыг хойноос хөөж яргай ташуураар цохилон унагаад буу зэвсгийг олзлон авч, нөгөө хоёр монголыг морь унуулан нутагт нь буцааж, ачаатай тэмээнүүдийг нь хөтлөн агуйдаа ирэв.

	— Бидний хойноос мөрдөх байх, яана! гэж Шармаань учиргүй айж билээ.

	Ачааг буулгахад хунз хунз цай, хуйгаар торго, чихэр жимс, тамхи зөндөө байв. Бид тэр их барааг сэм сэмхэн бага багаар ядуу хүмүүст тарааж өгч баярлуулж билээ.

	 

	ХУЛСАН ШАРГА МОРЬ

	Баяндэлгэрийн хавьд хоёр сайн эр байна гэж дуулаад би эрж сураглаж, тэднийг өндөр богдын ууланд нэг агуйгаас олж билээ.

	Бид амар мэндээ мэдэлцээд намайг Даригангын Торой банди гэхэд тэр хоёр, 

	— Тантай танилцах юм сан гэж бид эртээс хүссэн юм. Ямар сайн өдөр энд учраа вэ гэдэг байна.

	— За та хоёрт авч чадаагүй юм байна уу? гэж би асуулаа. Тэгэхэд:

	— Баруун хойно байгаа нэг баян тангадынхаас хуй салхи шиг хурдан давхидаг хулсан шарга морийг нь авч чадаагүй байгаа юм гэж тэр хоёр маань хэлэв.

	Ингээд бид манжийн хааны сүргийн даамал болох баян тангадынхаас хулсан шарга морийг нь нийлж хулгайлахаар ярилцав.

	Морийг нь авахаас өмнө нэг хонийг нь авч ирье. Та хоёрын нэг нь миний мориор яв. Миний морь хотынх нь захад ороод л мөлхөөд явчихна. Тэгэхээр хоттой хониноос нэгийг шүүрч аваад дүүрээд гараарай. Харин чөх гэж хэлж болдоггүй юм шүү гэж захиж билээ. Тэр сайн эр хэлсэн ёсоор очиж нэг хонь шүүрч аваад дүүртэл нохой боорлож, сандрахдаа "Чөх" гэтэл морь суга үсрэн сайн эр чинь хонио тэврээд хотондоо үлджээ. Миний морь эмээлтэйгээ төдхөн давхиад ирэв. Нөгөөх маань хонио тэврээд айлын хотны захад үлдэж гэж мэдээд маргааш нь үлдсэн нөхрөөр нь баахан жижиг чулуу түүж богцонд хийж ганзагалаад, ноён хүний хувцас гаргаж өмсөөд, баян тангадынд очлоо. Тэр айлынхан намайг дуу шуу болон угтаж, 

	— За ноёнтон, хаанаас хаа хүрч явна вэ? Манайд хулгай ороод барьж авсан гэж байв.

	— Аа би богд эзний сангийн мөнгө хураагаад явж байна. Хөсөг маань түрүүлж орхилоо. Энд хоноглохоос яах вэ гэхэд.

	— За за тэгэлгүй яах вэ. Хоол унд, орой байр гэж их л хөл болж байлаа. Би тэдэнд:

	— Тэр хулгайчийг алдаж болохгүй шүү. Илүү гэртээ хориод, манаач гаргаж сайн хадгалж бай. Миний богцтой юмыг ч гэсэн манаатай газар оруулчих гэлээ.

	Би тангадынд оройн хоол аажуухан зооглож, энэ тэрийг ярилцсаар шөнө дөл болгов. Тэгээд мөнгөндөө! ойр унтана гэж илүү гэрт ор дэр засууллаа. Хол газар явж ядарсныг хэлэх үү, дэрэн дээр толгой тавингаа унтаж орхив. Шөнө сэмхэн өндийн харвал манаач дуугьтал хурхирч байх нь тэр. Тэгэхээр чимээ гаргалгүй босож, нөгөө нөхрийнхөө хүлээг нь тайлж, морио унуулаад богцтой чулуугаа тэгнүүлээд явуулчихлаа.

	Тэгээд тайван унтаж байсан чинь өглөө боллоо. Хүн амьтан сүйд майд гэлцэж, бөөн шуугиан дэгдэв. «Ноёны морь алга. Мөнгө алга, хулгайч алга гээд үймэлдэж байлаа.

	Би ноёны байдлаар дээшилж, гэрийн эзэн тангадыг дуудуулж, 

	— За хө, эзний сангийн мөнгө алддаг ч зэвүүн хэрэг дээ. Та хулгайчтай хуйвалдсанаас зайлахгүй. Толгойгүй гэсэн үг дээ гээд муухай харахад, 

	— Хаанаас даа. Би ямар ч гэмгүй. Ноёнтон минь утсан улаан амийг минь өршөөж хайрла гэхэд нь, 

	— Надад нэг хурдан морь байвал хөөгөөд гүйцэж болох санж гэж би бодлогоширсон дүр үзүүллээ.

	— «Ноёнтон минь тэгж үз. Аминд минь ор! Манайх нэг хурдан шаргал морь хадгалж байдаг юм. Түүнийг унаад яв! Амь өршөөхийг л та хичээгээрэй!» гэж хэлээд баахан өргөл барьц өгч хулсан шаргал морио унуулаад явуулж билээ. Би тэгж хулсан шаргал морьтой болсон юм даа.

	 

	ХЯТАДУУД НАМАЙГ БЯЛДУУЧИЛСАН НЬ

	Бидний сайн эрчүүдээс хужаа нар учиргүй айдаг байсан юм. Монгол газар Торой банди гэдэг нэг айхавтар дээрэмчин бий. Түүнээс яаж амь нас эд хогшлоо хамгаалж явахыг хуучин хашир худалдаачин хужаа нартаа захидаг байжээ.

	Нэг удаа надтай нэг сонин явдал тохиолдов оо. Манай айлын жаал амьсгаадсаар хүрч ирээд, 

	— Торой банди ах аа, хятадууд хөсөгтэйгөө уулын цаана байгаа булгийн дэргэд буудаллаж байна гэж хэллээ.

	— Аа тийм бий гэж өгүүлээд гэрээсээ гарав.

	— Усны тэрэгнээс хүрэн хайнаг уяатай харагдлаа. Нөгөө хайнагийг эмээллэж унаад ачаа бараагаа суулгаж янзлаад тухалж буудалласан өнөө хэсэг шунахай худалдаачин хятад дээр ирлээ. Хятадууд ч надад бялдуучлан ая тал засаж:

	— Торой банди гуай, та бууж амар! гээд л хөл хөөрцөг боллоо. Тэгж байтал нар жаргаж, үдшийн харуй бүрий боллоо. Хятадууд:

	— Хай, Торой банди гуай шөнө яваад юугаа хийх вэ. Чоно тааралдвал яана. Хоноод яв, хоноод яв гэцгээв.

	Торой банди би ч тэдний майханд хоноглох болж билээ. Хятадууд хоол ундаа хийж архи дарс гарган намайг дайлан өөрсдөө ч нэлээн согтов. Тэдний дотор нэг өндөр хятад ер архи уухгүй нүднийхээ булангаар хялан хялан харж, нэг л сэжигтэй байв.

	Хятадууд оройхон хоолоо идэж аваад унтацгаах болов. Нөгөө айдаг Торой банди дэргэд нь байгаа болохоор тэд, ачаа бараагаа манах хүн гаргалгүй санаа амар унтацгаалаа.

	«Юмыг яаж мэдэх вэ» гэж бодоод би сэрэмжтэй байлаа. Тэгтэл нэг хар юм бүртэлзээд намайг чиглэн мөлхөж байх шиг санагдав. Тэр хүн ойртоод над руу үсэрлээ. Би хоёр гараас нь барингуут толгой дээгүүрээ давуулаад шидчихлээ. Очоод үзэхэд өнөө өндөр хятад чулуу мөргөөд үхсэн, амьд нь мэдэгдээгүй ухаангүй хэвтэж байв.

	Чимээ чагнавал хятадууд аяншиж ядарсан бололтой хурхиралдаад бөх унтсан байлаа. Тэр далимаар хятадуудын ачаанаас хүрэн хайнагтаа дааж ядтал ачиж, өөрийнхөө гутлыг дээр нь даруулж уяад хайнагаа тавиад туучхав. Хүрэн хайнаг маань ч гэрийнхээ зүг шуудхан яваад өглөө.

	Тэр орой би нэг худалдаачны өмсөж явсан луучин ултай монгол гутлыг ажигласан юм. Худалдаачныг сэрэхгүй унтаад байхаар нь нөгөө гутлыг аваад дэвсгэр доогуураа хийгээд дахиж унтлаа.

	Өглөө болов. Би хятадуудаас эрт сэрээд чимээ чагнаж хэвтлээ. Удалгүй тэдний түрүүчээс босож эхлэв. Нэг халзан толгойтой хятад:

	— Хай, Торой банди гуайн шар алга. Одоо яана аа гэж чанга хашхирлаа. Өөр нэг бүдүүн хятад, 

	— Манай ачаанаас зөндөө байхгүй болж шүү. Хэн авсан байна аа. Арай гайхал Торой банди биш байгаа.

	— Иш чимээгүй. Торой гуай энд байхад чи юу ярина вэ. Сонсвол чамд муу болно шүү гэж байв. Тэгтэл нэг хятад:

	— Миний гутал алга. Хайран гутал минь, сайн гутал гэж гоншигнов. Тэгэхэд нь би, 

	— Чиний алдсан гутал миний үүнээс ямар вэ дээ гэтэл эргүүлж тойруулж нэлээн үзэж байснаа, 

	— Хай, янз адилхан байна. Ясаар бол минийх хол оо илүү гэж байна. Бид хоёрыг ингэж ярилцаж байтал:

	— Манай өндөр хөөрхий. Дээрэмчинд цохиулсан байна. Яана аа. Тун муу байна аа гэх дуун сонсогдов.

	Шөнө намайг багалзуурдаж алах гээд хятад одоо хүртэл ухаангүй хэвтэж байв. Хятадууд өөрсдийгөө энэ өндөр хятад шиг болох вий гэж айсан учир надад мөргөж, 

	— Торой гуай, Торой гуай! Та дээрэмчнийг дарж өгөөч! гэж гуйцгаав!

	— Тэр хэцүү. Дээрэмчин аюултай. Ер нь та нарын байдал муу болжээ гэв.

	— Та л биднийг хамгаалж аль. Шан харамж хайрлахгүй өгнө гэж ам өрсөн өгүүлцгээлээ.

	— Тэгвэл гурван сайн морь аль. Хэдэн ч дээрэмчин байж болно. Тэднийг хөөж гүйцэх хэрэгтэй. Заримдаа тэднээс зугтах ч хэрэг гарна. Дээрэмчидтэй хөөцөлдөж байх хооронд та нар Богдын хүрээ орохыг бод гэв.

	— За за. Та сайн хүн гээд хятадууд надад хунз цай, хэдэн дээлийн торго, гурван морио өгч салж билээ. Би тэдгээр юмыг ядуу хүмүүст тарааж өгсөн юм аа.

	 

	«БАЯН НАМСРАЙ» ГЭДЭГ БУРХАН БОЛЖ МАЯГЛАСАН ЭТГЭЭДИЙН БАГИЙГ ХУУЛЖ ХАЯСАН НЬ

	Тэр жилийн зун Ажив, Дэндэв бид гурав Жанчхүү орохоор явах замдаа Пүрэвийнхээр дайрсан юм. Пүрэв гэдэг хар царайтай шодон гэзэгтэй хижээл хар хүн бий. Тэднийд очиход эхнэр Ханд нь биднийг бараг уйлагнах шахам угтлаа.

	— За юу болоо вэ, Ханд минь? гэхэд, 

	— Яах юу байх вэ. «Баян Намсрай» бурхан буруугаараа эргээд явна. Саалийн ганц үнээнээс минь салгачихлаа.

	— За яаж салгадаг байна.

	— Өчигдөр өглөө цагаан үхэр унасан Баян Намсрай бурхан гэрийн гадаа морилж ирээд эхэлж лимбэ үлээснээ гэнэт зогсож «Пүрэв, Ханд та хоёр сонс! Танайд үхэр байх учиргүй ээ. Энэнээс хойш түүнээс цааш үхэр маллавал гай зовлонд учирна» гэж айлдлаа. 

	— Тэгээд яах вэ гэвэл

	— Лоосойн пүүст худалдвал гай барцад арилна. Одоохон аваачиж өг гэв. «Баян Намсрай» бурхан ч явчихлаа. Өвгөн бид хоёр хэсэг зуур мэл гайхаж зогсов. Пүрэв маань уртаар санаа алдаж, 

	— Тугалтай үнээгээ пүүст худалдахаас даа гэлээ. Би нүдээ бүлцийтэл уйлж, толгой дохив. Үдэш өвгөн маань «толгойгоо ганзагалчихсан» хүрч ирлээ.

	— Чи чинь юу болоод ингэж уруу царайлж орхио вэ, гэвэл

	— Лоосой наймаа энүүхнийг өглөө гээд богцноосоо нэг шар цай хэдэн хайрцаг ёотон гаргалаа. Тэгээд хайран үнээ минь! гэж хөгшин уулга алдав.

	— Тэр чинь. «Баян Намсрай» бурхан дүрээрээ мөн юм биз дээ? гэж намайг асуухад

	— Мөн л байхдаа. Хэн мэдэх вэ. Торой минь, чи л дайралдвал учрыг олж өгөөрэй дээ гэж Пүрэв надаас гуйлаа.

	Бид цааш мордлоо. Замд нэг охин шилбүүрээ барьчихсан уйлж суулаа.

	— Миний дүү яагаад уйлаа вэ? гэж аргадвал « Баян Намсрай» бурхан хоёр үхрээ «надад өг» гээд туугаад явчихлаа. Одоо би гэртээ яаж харина аа гээд улам эхэр татаж уйлав.

	— Хаашаа явсан бэ? гэвэл

	— Тэр гүвээ давсан гэв. Бид хойноос нь хөөлөө. Гүвээний цаана «Баян Намсрай» бурхны бараа харагдлаа. Биднийг ойртож очиход гэнэт буун дуу тасхийж, Аживын чихнээс цус гоожлоо.

	— За энэ ч бурхан биш, буг байна! гэж Ажив ундууцав. Бид мориндоо ташуур өгөөд буг болсон бурхныг ухас хийн дайрлаа. Буун дуу хоёр гурван ч удаа тасхийсэн боловч биднийг ашгүй онолгүй өнгөрч билээ. Би цалмаа авч нөгөө буутай бурхан луу шидлээ. Цалам түүний бүх биеийг хоромхон зуур чавхдан ороов. Тэгээд угз татахад нөгөөх чинь цагаан үхрийн нуруунаас ховхрон унаж, өмссөн бурхны баг нь тэртээ хол шидэгдэв.

	Ард олныг айлгаж байсан «Баян Намсрай» бурхан маань Лоосойн пүүсийн бичээч Ла-я гэгч хятад байлаа.

	— Хай, амь авар. Торой гуай. Намайг өршөө! гэж тэр өвдөг сөгдөн наманчиллаа. Миний уур хүрч, 

	— Шаньсаас шаахайгаа чирч ирсэн луйварчин. Ард олныг мэхэлж, амь зогоодог хэдэн малыг нь салгана гэнэ ээ гэж хашхираад ташуураа далайтал Ажив намайг хорьж, 

	— Энэ муугийн аминд хүрч яах вэ? Айл хэсүүлж, үнэн царайг нь илчилж жигшүүлье! гэлээ. Ла-я хятадын бууг хэдэн сумтай нь би авав.

	Тэгээд нөгөөхийг чинь олсоор хөтлөн айл айлд үзүүлж

	— Та нарын нөгөө айгаад байдаг «Баян Намсрай» бурхан энэ шүү дээ гэхэд, 

	— Ээ бүү үзэгд! Долоон уулын цаагуур далд ор! гэж чавганц хүүхнүүд Ла-я хятадын нүүр уруу үнс цацдаг байлаа.

	 

	АРВАН ТАВНЫ ЦАГДАА НАРЫГ ХУУРСАН НЬ

	Буянтын пүүсийн агуулахын цоожийг бороотой шөнө эвдэж баахан даалимба торго, цай авч ядууст тарааж өгснөөс хойш арван тавны цагдаа нар намайг зогсолтгүй эрэл хийж байсан юм санжээ.

	Пүүсийн эзэн Буянт хэмээх хятад Торой бандийг барьж өгсөн хүнд 100 лангийн ембүүгээр шагнана гэсэн зар тараалгасан байв.

	Тэр нэг өдөр арван тавны цагдаа нар намайг морь сэлгэн унаж хөөж билээ. Зугтаасаар явтал оройхон хэрд миний морь эцэж муудав. Цагдаа нар ч хариугүй гүйцэх дөхөв.

	Яадаг юм билээ. Ингээд баригдах нь энэ үү. Намайг шоронд хийгээд ч зогсохгүй «Есөн эрүү тулгах» байх даа гэдэг бодол тэрхэн зуур тархинд харван оров. За дүүрсэн хэрэг гэж бодоод их элсэнд ороод эмээлийг нь аваад морио тушиж тавилаа. Богцноосоо нэг муу уранхай шар дээл гаргаж өмсөөд хиймэл сахал хийв. Тавтай идээшилж байсан үхэр сүргээс номхон бололтой алаг шар барьж унаад өнөө цагдаа нарын өөдөөс хэнэггүй алхууллаа.

	Тэд намайг гайхан харж хэсэг ажигласнаа

	— Торой банди аль зүг гарав? гэж асуув.

	— Би үнэндээ, Торой бандийг танихгүй. Эцэж цуцсан бор морьтой хүн зүүн урагшаа уул ороож одсон гэлээ. Арван тавны цагдаа нар «Одоохон Торойг барина. Морь нь лав бахардаж унах дөхсөн байх ёстой» гээд давхицгаав. Тэднийг өнгөрсөн хойно морио дахин эмээллэж унаад зүг буруулан хатирууллаа.

	Цагдаа нар хөөж хөөж, мөр ч олоогүй учир цөхрөөд бүгдээрээ цуглаж жаахан амсхийсэн гэнэ билээ. Шөвөг Балдан гэдэг цагдаа «Нааш ирсэн мөр алга байна. Лав тэр үхэр унасан хүн чинь Торой мөн байх. Бас л арга хэрэглээд биднийг хуурч орхижээ. Чамайг даа гайгүй ээ» гэж хөмхийгөө зуусан гэдэг.

	Арван тавны цагдаа нарыг өнөө газар буцаад ирэхэд үхэрчин өвгөн алга байжээ. Үхэр сүрэг л налайтал идээшилж байсан гэнэ.

	 

	ШОРОНГООС ОРГОВ

	Унаж явсан морь минь эцсэнээс болж тэр жил арван тавны цагдаа нарт гүйцэгдэн баригдаж, Да хүрээнд хүргэгдэн Батгүн хэмээх шоронд хоригдож билээ.

	Батгүн бол монгол даяар алдартай шорон байв. Тэр шоронд орсон хүн оргож босож чадахгүй бат бэх болохоор Манж-Хятадынхан түүнд гүн цол шагнаж

	Батгүн хэмээн нэршжээ.

	Торой банди би тэнд гав дөнгө зүүж гаслан зовж суулаа. Эхнэр Шармаань намайг шоронгоос суллах арга эрж өдрийн бодол, шөнийн зүүд болж байжээ. Тэгээд миний сайн нөхөр Ажив Доргий нартай зөвлөөд хүрээний зүг мордож гэнэ.

	Богд уулыг эмжээрлэн урссан Туул голын бургасанд Шармаань хоёр морио орхиод Батгүн шоронгийн дэргэд ирж, 

	 

	«Төмөр гинж нь

	Талхиатайяа хө

	Төрсөн бие нь

	Хөөрхий еэ хө 

	 

	Бяцхан зүрх минь

	Булгилна аа хө

	Болзоот өдөр

	Ойртох нь ээ хө

	 

	гэж дуулахад би эхнэрийнхээ уянгалаг цээлхэн хоолойг таньж, оргох хүсэл сэтгэлд минь дахин гал шиг дүрэлзлээ.

	Шармаань шоронгийн хуягт дээлийн торго, пийсүү соруул өгч ая тал засаж байж, надад эргэлт оруулав.

	— Торой банди чамд эхнэрээс чинь юм ирлээ гэж шоронгийн хуяг тостой даавуунд боодолтой бяслаг ааруул, өрөм авчирлаа. Тэр агшинд Шармаань:

	 

	«Дөрвөлжин дүнзэн байшинг нь

	Төмөр гээд яах вэ хө

	Төрийн сайн эр хойно 

	Түвэг гээд яах вэ хө

	 

	Эвлүүлж шахсан бяслагт 

	Эвийн хуурай бий шүү

	Эвдээд гарах эсэхийг

	Торой өөрөө мэдээрэй

	 

	Богдын өндөр уул хойно

	Будан таталгүй яах вэ

	Босоод гардаг нэртэй хойно

	Борлогоо танилгүй яах вэ»

	 

	гэж дууллаа.

	Шоронгийн хуяг архи ууж согтсон тул дууны утгыг төдий л анзаарсангүй. 

	Гол дунд нь төмрийн хуурай хийж бяслагийг шахжээ. Бяслаг, ааруул, өрмийг нөхдөдөө хувааж тараалаа. Миний хөл гарт зүүсэн гав гинж нэлээд бүдүүн эд байв. Өдөржин шөнөжин хуурайдлаа. Хэрэв нөхөд минь элбэлцэж өгөөгүй сэн бол үүр цайхаас өмнө гав гинжийг тасалж амжихгүй байлаа. Гав гинжийг биеэсээ салгаж, хөшсөн хөл гараа тэнийлгэн амьсгаа авахад хэчнээн сайхан байсан гэж санана.

	Шармаань нутгийн бүсгүй Дэжид, Дулмаа гурав нөгөө хуягтай хуруу гаргаж тоглосон болж архи уулгасаар түүнийг согтоож унагаад түлхүүрийг бүснээс нь сэмхэн авч шоронгийн хаалгыг нээж, зовсон биднийг оргуулав. Шоронгийн хуяг нанчид мундахгүй хүртсэн учир дуржигнатал хурхирч байлаа.

	Хожим сонсвол нөгөөх хуяг ч сэрж, хоригдол алдсандаа ухаангүй айгаад зугтаж алга болсон гэнэ билээ.

	 

	АЛТАН ОВООНЫ ДЭРГЭД

	 

	Туул голын эрэг дээр чөдөрлөн тавьсан тогос бор хэмээх морио унаад Шармаанийхаа хамт Дариганга нутгийн зүг давхилаа. Шармаань замдаа:

	 

	« Заамал дүнзэн байшинд

	Засаглуулсан Торойгоо

	Цалин цагаан мөнгөөр

	Худалдаад авсан миний бие

	 

	Гав дөнгө зүүгээд

	Гасланд байсан Торойгоо

	Гарт нь зэвсэг бариулаад

	Гаргаад авсан миний бие»

	 

	гэж дуу зохион баяртайгаар дуулж явлаа. Би хариуд нь:

	 

	«Ар хөвчийн унага

	Алтан тогос бор билээ

	Амраг жаахан Алдрайдаа

	Агшинд буугаад мордъё

	 

	Сүүмэлзэн харагдах нь

	Болорын чулуу юу

	Сүүтэлзэн харагдах минь 

	Сэтгэлийн ганц Алдрай юу»

	 

	гэж аялж, амраг хүүхэнтэйгээ дөрөө харшуулан ергүүлж замын уртыг хороож байв.

	Намайг оргосныг мэдээд арван тавны цагдаа нар хойноос нэхэв. Шармаань жирэмсэн учир хол газар давхиж чадахгүй байсан юм. Тэгэхээр найз Дондогийндоо эхнэр Шармаанийг орхиод би цааш одлоо.

	Би морь сэлгэж унасаар Дариганга нутаг хүрэв. Арван тавны цагдаа нар миний хойноос хөөсөөр л байлаа. Би алтан овоо буюу Дарь ууланд нуугдахаар гарлаа. Уулын тэхий дунд хүрээд мориноосоо бууж явган мацав.

	Дарь уулын өмнө тал нь эгц тул хүн бууж чадахгүйг арван тавны цагдаа нар мэдээд хойно, баруун, зүүн этгээдээс бүсэлж айсуй.

	Дондогийнхоос мушгиа урт сур авч гарсан нь ашгүй хэрэг болов. Тогос борынхоо жолоо, цулбуурыг эмээлийнхээ бүүргээс сайн уяад уулын уруу туув. Тэгээд өөрөө нөгөө сураа хаднаас бэхэлж, уулын эгц доош дүүжигнэн буугаад тас огтлов. Морь минь ч янцгаасанд давхиж ирэв. Мориндоо мордоод би их тал уруу жирийлгэж өгөв.

	Эргэж харвал арван тавны цагдаа нар уулын оройд гайхшаа баран зогсоцгоож байлаа.

	 

	НОЁН АЙЖ, ТАЛ ЗАССАН НЬ

	Би нэг өдөр гүн Цанлигдоржийн хошуунаас хэдэн морь тастан хөөж яваад гурван адуучинд баригдаад ноёны өргөөнд хүргэгдэж билээ. Тэнд намайг тусгай гэрт хорьж, цагаан сахалтай өвгөнөөр манууллаа.

	Ноёны гадаа гэрт хүн амьтан үймж, хөл хөдөлгөөнтэй байх ажээ. Би дэмий суухдаа уйдаж, хананд өлгөөстэй байсан хуурыг авч хуурдаж гарлаа.

	Хуурын эгшгээр олон хүн миний хоригдсон гэрийн үүдэнд ирэв. Тэднийг ажиглахад ямар нэгэн найр хурим болж байгаа юм шиг гоёлын хувцас өмсөцгөөсөн байлаа. Би ч тэднийг үзээд зориг орж улам хичээж хуурдав. Миний тэгж хөгжимдөхийг ноён нь сонсоод намайг дуудаж хуримд хэдэн өдөр хөгжим бариарай гэж тушаалаа. Хуримд олон хүн ирэв.

	Нэг өдөр гадаа хай, хай, хай гэсэн чимээ дуулдахад ноёны дунд хатан тэргүүлэн

	— Лооёо наймаа ирлээ гэсээр ухасхийн гарав.

	— Хай, Ца ноён сайн байна уу? гэсээр Лооёо хятад бөхөлзөж, нахилзан нялганасаар орж ирэв. Тэр хятад цай ууж, мах идэх зуур хүмүүсийг тойруулж хараад намайг таньж тал өгч, 

	— Хай, Торой гуай яасан сайхан хөгжимдөнө гэж

	Хүмүүс намайг Торой банди гэж таниад тэрхэн зуур хирдхийн цочив. Би эс анзаарсан болж хуурдаж, дуулж, олныг инээлгэж хөгжөөж байлаа.

	Амьтны чөлөө харж байгаад Лооёо хятад, ноёны хүү бэр ноён, хатан нарт дээлийн торго, бүсний дурдан цай, тамхи тэргүүтнээр бэлэг барив.

	Хятад, ноён, хатад бие биеэ архиар нэлээн шахав. Оройхон хэрд Лооёо хятад буцах болоход ноён, хатан ноёны хүү, бэр хоёр үлдлээ. Лооёо хятад явахынхаа өмнө

	— Хай, энэ Торой банди аюултай хүн шүү. Үүнийг барьж Да хүрээнд хүргэж өгвөл дээр. Намайг хэчнээн удаа дээрэмдсэн гэж санана аа гэж ноёнд сэм захиж байхыг Дондог маань дуулж, хурдхан оргоё гэж чихэнд шивгэнэж билээ.

	Намайг хоёр гурван хүн сахиж, харж чандлах явдал яггүй болов. Орж гарахад тэд дандаа дагаж, нөгөөтээгүүр хөгжим бариад оргох завшаан олдохгүй байв. Маргааш өглөө нь Дондог маань:

	— Чамайг барьж хорихоос ноён баахан хулчийгаад байх бололтой. Нэгд, хүүгийнхээ хуримын төгсгөлд шуугиан дэгдээхээс сэжиглэж байна. Хоёрт, хүрээнээс оргож ирээд биднийг сүйдэлбэл яах вэ, Торой банди айхтар аргатай хүн гэнэ билээ гэж хатан нь ятгажээ гэв.

	Маргааш өглөө нь хоол цай идэж байтал ноён намайг дуудууллаа. Ноёны өргөөнд ороход хоймортоо завилан суусан гэрийн эзэн:

	Дээшээ суу гэж суудал заагаад, чи бол төрийн бөөс, Даригангын Торой банди мөн. Чухамдаа чамайг барьж, Да хүрээнд хүргэвэл зохистой. Гэвч чи миний хүүгийн хуримд тохиолдсон болохоор барьж хүргэх учиргүй. Чи үүнээс хойш манай хошуунд битгий уурга дүрээрэй, гэж хэлээд надад хөх торгон хадаг, мөнгөн аягатай сүү барьж билээ. Тэдгээрийг аваад:

	— Танай хошууны харц олонд тус болохыг л хичээнэ. Ганцхан хар хятадын худалдаачдыг үзэж чаддаггүй хүндээ би гэлээ. Тэр ноён үнэндээ бидний хэдэн болдоггүй улсаас айж тал зассан юм л даа.

	 

	ХУДАЛДАГЧ ХЯТАДТАЙ ЗӨРӨЛДСӨН НЬ

	Хүрээнд би Даашинхүүгийн пүүсийн нэг худалдагч хятадтай даалимбаны үнэн дээр зөрөлдөж билээ. Би тэгэхэд жаахан тэмээний ноостой явсан юм л даа.

	Худалдагч хятад даалимбаа дөрвөн цайгаар үнэлж байхгүй юу?

	— Ямар их үнэтэй юм бэ? гэхэд, 

	Юуны үнэтэй байх вэ дээ? Танай юугаар авах вэ?..гэж хятад асуув.

	— Тэмээний ноос өгье.

	— Ноос чинь их үү? Хэчнээн даалимба авах вэ?

	— Үнэ таарвал нэгийг л авна гэхэд

	— Нэг даалимба 20 жин тэмээний ноос гэж хятад хэллээ. Тэгтэл дэргэд байсан хар хүн худалдагч зангуудыг нүднийхээ булангаар муухай харж:

	— Монгол биднийг дэндүү шулж байгаа юм биш үү! гэж чанга дуугарав. Тэгэхэд нөгөө хятад

	— Чамд ямар хамаатай байна вэ! гээд над уруу хандаж, 

	— Та цай уух уу? гэв.

	— Үгүй.

	— Танай юу гэж бодож байна даа?

	— Долоон жин ноос өгье.

	— Яаж болно оо. 19 жин өг л дөө.

	— Яасан ч үгүй.

	— Хай тэгвэл би хоосорно шүү дээ гэж нөгөө хятад толгойгоо барьж санаа алдав.

	— За яая гэх вэ! гээд, би гарахаар завдлаа

	— 18 жин гэж хятад гоншигнов.

	— Үгүй ээ, үгүй гээд би гарлаа.

	— 17 жин гэж хятад хашхирав.

	Би эргэж харсан ч үгүй алхаллаа. Худалдагч хятад лангуунаасаа үсрэн гарч миний хойноос гүйцэж ирээд даалимбаны үнийг 16, 15, 14, 13 гэх мэтчилэн бууруулсаар байв.

	— Үгүй дээ гээд би хашааны булан тойрч ойролцоо байдаг өөр нэг пүүсийн газрыг чиглэн алхав. Худалдагч хятад мөчийн төдий тээнэгэлзэн гэнэт намайг гүйцэж ирээд

	— Тэгээд ер илүү өгөхгүй юу? гэж асуув.

	— Үгүй гэж байна шүү. Нойтон хамуу шиг битгий наалдаад байгаач! гэж би уцаарлав.

	— За яах вэ, таньдаг хүн байна. Ав л даа гэж худалдагч хятад дорой дуугарлаа. Үнэндээ тэмээний ноосыг хажуугийн пүүст алдахаас айж даалимбаа миний хэлсэн үнээр өгсөн хэрэг л дээ.

	 

	НЭГ ШӨНӨ ДУЛААН ХОНОВОЛ МЯНГАН ЛАН

	Би гурав дахь удаагаа шоронгоос орголоо. Замдаа На түшмэлийн сартай хүрэн морийг гэрийнхээ гадаа идээшилж байхад барьж зайдан унаад Сэрвэн уулыг чиглэн явж байлаа. Өдөр дундын хирд нэг гүвээ давтал хашин байрын хээр морьтой хөвөнтэй хөх өмд цамц өмссөн зангууд (хятад) бөг бөг шогшуулж харагдав. Түүнийг гүйцэж очоод:

	— За хужаа хаа хүрэх нь вэ? гэхэд цочиж, намайг нэг том харснаа, морь зайдагнан унаж явааг минь сэжиглэн айж:

	— Бээ, бээ, Бээжин орно. Хай, та хаа хүрнэ? гэж ээрэн өгүүлэв.

	— Орох оронгүй, оочих аягагүй Торой гэдэг би байна. Шоронгоос оргож явна даа Данжаад гуай гэхэд

	— Ай чи юу хэлнэ. Би данжаад биш ээ шүү! гэдэг байна. Тэгээд шуумаазаа задалж

	— Толой (Торой) гуай, Толой гуай хоёулаа жаахан амарваа гээд архи гаргаж жижиг шаазанд аягалаад

	— Танд баръя. Сайхан танилцлаа биш үү гэв.

	Хаврын хавсарган салхи муу уранхай нимгэн дээл нэвт үлээж, би даарч явсан болохоор архийг тогтоож орхилоо. Архи ч дотроос овоо халаадаг байна. Өнөө зангууд өөртөө нэг аягалж уучхаад мантуу, ногоо, мах гаргаж тавилаа. Тэдгээрээс чамгүй идэж гэдэс жаахан наашлав. Өнөө зангууд байсхийгээд л

	— Хай, бид хоёр сайхан танилцлаа шүү! гээд байх юм.

	Зангуудын тэгж хэлж байгаагийн учрыг би гадарлаж байлаа. Намайг дээрэмдэх байх гэж айсандаа ая тал засаж байсан юм. Цайлж аваад бид хоёр цааш хөдөллөө. Хаврын илч муутай нар уулын цаагуур орж, төдхөн үдшийн бүрий залгав. Тэнгэр бүүдийж, цас хаялж эхэллээ. Би өнөө зангуудад, 

	— Нохойн дуу сонсогдож байна. Айл ойрхон байх шиг байна. Хоёулаа очиж хоноод маргааш цаашаа явъя. Би даарч байна гэхэд нөгөө зангууд, 

	— Чи очваа. Би ийм зузаан хувцастай хаанаас даарах вэ гээд надаас ашгүй мэнд саллаа гэсэн шиг бөг бөг шогшуулж одлоо.

	Би айлд хонож ядарсан биеэ амрааж, нэг янгиа олж тохоод маргааш өглөө нь аян замдаа орлоо.

	Тэр шөнө цас их унаж, шуурсан байв. Хэдэн гүвээ давж явтал нэг морь янцгаан зогсож хажууд нь цасны дороос нэг хар юм цухуйж харагдлаа. Ойртож очвол нөгөө зангуудын морь мөн байв. Зангуудыг цасан дороос гаргахад нэг хүүдийтэй юм тас тэврээд нүд аньсан байж билээ. Тэр хүүдийг задлахад баахан алт мөнгөн эдлэл гарав.

	Ингэж надтай нэг удаа «Нэг шөнө дулаан хоновол мянган лан» гэдэг үлгэрийн явдал тааралдсан юм даа. Би нутагтаа очоод тэр алтан мөнгөн эдлэлийг ядууст тарааж өгч билээ.

	 

	МАНАЙ ХОШУУНЫ НОЁН ТҮНШДЭЭ ХУУРТСАН НЬ

	Манай хошууны ноён Цанлигдорж бага хатантайгаа хятад пүүсийн газар морилон ирж билээ. Данжаад нар бөхөлзөн нахилзан угтаж, ноён хатан хоёрыг жууз тэрэгнээс буулган том байшинд орууллаа.

	Пүүсийн эзэн Жан Кэзян шар шүдээ ярзайтал инээн, 

	— Та манайд ирсэн их баяртай байна гэж намалзан цай, тамхи, архи, үзэм бурам тэргүүтнээр дайлав. Удалгүй тогооч хятад тонголзсоор сонгино саримсны үнэр ханхалсан халуун хоол оруулж ирлээ.

	— Ноёнтон хоол зоогло оо! гээд савх өгч 

	— Таны царай зүс сайхан байна. Урт насална гэж пүүсийн эзэн магтан маасганана.

	— За түнш, наймаа ямар байна даа? гэж ноёны асуухад

	— Хай, базаахгүй байна аа гэж пүүсийн эзэн толгой сэгсрэв. Тэгснээ үүдэнд сууж байгаа халзан толгойтой нагдгар хятадыг дуудаж

	— Ноёнтонд бараа үзүүл гэж тушаалаа. Нөгөө хятад удалгүй янз бүрийн өнгөтэй торго дурдан, сав суулга, цай тамхи, үнэт чулуун эдлэл авчрав. Ноёны бага хатан үйтэнхуар гэгч торгыг гойд сонирхож имэрч үзэхэд, 

	— Энэ ямар үнэтэй бэ? гэж ноёнтон асуув.

	— Үнэ ч гэж дээ тун хямдхан гээд пүүсийн эзэн сөхөрнө.

	Ноёнтон баахан торго дурдан, панс, паалантай эрээн мяраан сав суулга, гангар аяга, шүр сувд, мөнгөн эдлэл авч жууз тэргэндээ дааж ядтал ачив. Данжаад ноёнтны авсан юмны өртгийг дансанд тэмдэглэлээ.

	Ноёнтон ингэж пүүст өр тавих нь тэр. Түүнээс хойш жил шахам хугацаа өнгөрлөө. Пүүсийн эзэн данжаадыг ноёных уруу өр нэхүүлэхээр явуулав. Данжаад ноёныд түншийн ёсоор гийчилсэн дүр үзүүлж ноёнтонд нэг шил архи, авгайчуул, хүүхдэд нархамба, нанжин чавга чихэр жимсээр гар цайлгав. Ноёныд цайлж суухдаа данжаад хэргэм зэргийг нь гайхаж, баян тарганы нь магтаж, үе үе худал инээж сууж байгаад гэнэт толгойгоо барьж санаа алдав.

	— Данжаад яав. Толгой чинь өвдөө юу. Аагтай цай чануулж уух уу гэж ноёны хэлэхэд, 

	— Хай, манай пүүсийн ажил муухан байна лаа. Хөрөнгө мөнгөөр таа-таа-тааруухан бол-бол боллоо. Та манайхаас ноднин жаахан юм авсан баа, баа хэмээн үгээ тасалдуулан ээрч түгдчив.

	— Аа тийм, тийм. Юу юу сан билээ дээ.

	— Нэг их ч юм биш л дээ гээд данжаад өрийн данс гаргаж ирэв.

	— За хэлээрэй! гэж ноён царайгаа барайлган хөмсгөө зангидлаа.

	— Арван мянган лан мөнгө, хүү нь хоёр мянган лан болжээ. За энэ ч яах вэ. Та намайг өршөөгөөрэй. Манай пүүсийн ажил муухан байгаа болохоор л би авлагын талаар дурсчихлаа. Харин та манай пүүст хэдэн мөнгө зээлдүүлэх арга байна уу? гэж гуйх гэсэн юм гэхэд ноён:

	— Надад одоогоор мөнгө алга. Адуу малаас авбал ч... гэтэл данжаад ноёнтны үгийг тасалж, 

	— Мал ч гэвэл, манайд зөндөө л дөө! гэж ярвалзсанаа -Үгүй яах вэ дээ болох л юм даа гэв.

	Ноён хиа нараа дуудаж, адуун сүргээсээ дөчин сайн морь барьж ир гэж тушаалаа. Хиа нар тонголзон — Жа ноёнтон минь гэлцсээр одов. Данжаад атар тарган морьдыг үзээд өрийн данс гаргаж:

	— Таны адууны өртгийг хэдийд эргүүлж өгвөл болох бол? гэснээ

	— Таны манайд өгөх өрөнд суутгачих уу? гэж их л сэтгэл зовсон шинжтэй өгүүлэв. Ноёнтон

	— Өрөнд суутгаарай. Өрөө л таглая гэлээ. Данжаад өрийн дансанд «тэг» тавьж байгаа харагдав. Үүгээр ноён, данжаад хоёрын наймаа, бялдуучлал дуусах ажээ. Ийм овжин аргаар худалдааны хятадууд монголын ихэнх ноёдыг үргэлж өөрийн өртөн болгож байсан төдийгүй бас тэдэнтэй тал алдахгүй, ая засаж «түнш» байж чадаж байлаа гэж Торон банди өгүүллээ.

	 

	НОЁН ХУУРТСАНАА МЭДЭЭГҮЙ ЗОГСОЖ БАЙВ

	Гүвээний цаанаас ноёны сүйх тэрэг хурдлан гарч ирлээ Би яаран босож бүдүүн гэгч мод шүүрч аваад дээр өргөн зогсов.

	Үзэсгэлэнт сүйх тэргэнд баян ноён гэргийнхээ хамт зөөлөн сандалд ямбатай гэгч сууж явснаа намайг хармагц өвгөн хөтчидөө өндөр дуугаар «Зогс» гэж тушаагаад

	— Сайн уу? гэж надтай ихэмсгээр мэндлэв.

	— Сайн, сайн байна уу? Эрхэмсэг ноён та аян замдаа алжаалгүй сайн явж байна уу? гэж намайг асуухад

	— Сайн, сайн. Чи энд юу хийж байгаа юм бэ? гэж ноён лавлав.

	— Ноён минь миний хоёр гар өвддөг юм. Лам багш энэ дэлхийг толгой дээрээ өргөөд зогсвол гар чинь өвдөхөө болино гэсэн. Та хаана зорьж явна даа?

	— Торой банди чи хүнийг унатал суутал хуурдаг хүн гэнэ билээ. Одоо чи намайг хуураадах.

	— Би хүн хуурдаг зэмсгээ гэртээ орхичихсон болохоор таныг хуурч чадахгүй нь ээ Харин таныг зөвшөөрвөл гэрээсээ хүн хуурдаг зэмсгээ аваад ирье. Таныг удаан чилээхгүйн тулд таны сүйх тэргээр яваад ирье. Та хатантайгаа, хөтөчтэйгөө, сүйх тэрэгнээсээ бууж хайрла. Ноён та, намайг эргэж иртэл энэ дархийг хөдөлгөлгүй сайн барьж байгаарай! гэв.

	Ноён, хатан, хөтөч хоёртойгоо сүйх тэрэгнээсээ бууж, дархийг хөдөлгөхгүйг хичээн дээр өргөн зогслоо. Торой банди би гоёмсог сүйх тэргэнд тавтайхан сууж, тоос татуулан одов.

	Тэнгэрт од бэлчиж шөнө боллоо. Торой банди алга л байж гэнэ.

	Өглөө болж нар мандлаа.

	Нар хөөрч жин үд боллоо. Торой бас л алга Чингэтэл нэг аянчин ирж:

	— Сайн байцгаана уу? гэж асуухад ноён

	— Сайн гэж ядарсан дуугаар хариулав. Ноён, 

	— Үгүй та нар чинь юунд ингэж зогсоно вэ? гэхэд ноён, 

	— Торон банди гэртээ очиж хүн хуурдаг зэмсгээ авч иртэл энэ дархийг өргөөд зогсож бай гэсэн юм гэхэд

	— Ноёнтон минь сүйх тэргээ морьтойгоо юутай хүүтэйгээ өгч хууртсанаа мэдэхгүй, дархи тэврэн зогсож байгаа юм уу гэж инээмсэглэн өгүүлжээ.

	 

	ТҮШМЭЛ ЗАНГУУД ХОЁРЫГ ЧАДАВ

	Торой банди нэг өдөр явж байгаад нутгийн баян түшмэл На гэгчтэй хээр уулзлаа. Бид хоёр Алтан овооны орой дээр гарч алсын бараа харж байснаа түшмэл

	— Торой банди чи ноёны бага хатны алтан ээмгийг унтаж байхад нь чихнээс нь авч байсан сүрхий хулгайч юм гэнэ билээ. Одоо тэр өр нэхэхээр явж байгаа зангуудын үүргэвчийг нь хулгай хийгээд ирвэл би чамд эмээлтэй хазаартай морио өгнө гэж ам алджээ. Тэгэхэд Торой банди

	Түшмэл гуай хоёр гутлаа өгөөч гээд хоёр гутлыг нь тайлж аваад зангуудын замд нэгийг нь тавиад бас нөгөөг нь нэлээд хол аваачиж тавьчхаад хонхорт нуугдаж суулаа.

	Зангууд замд тааралдсан өрөөсөн гутлыг эргүүлж тойруулж үзэж үзэж гагц юм болохоор нь авсангүй орхиод явав. Гэтэл бас нэг өрөөсөн гутал хэвтэж байхлаар нь ийш тийш харж, хүн амьтан үзэгдэхгүйд санаа тайвширч үүргэвчээ авч дэргэд нь орхиод түрүүчийн өрөөсөн гутлыг авахаар буцлаа. Тэр хооронд зангуудын үүргэвчийг авчирч түшмэлд өгөөд эмээлтэй хазаартай морийг нь унаад арилав.

	Үүргэвчээ эрж хараал зүхэл болж байсан зангууд хөл нүцгэн түшмэл түүний үүргэвчийг чирсээр уулнаас бууж явахыг харав: Зангууд өнөө түшмэлийг арайхийж гүйцэж очоод учиргүй уурлаж, орилж чарлан үүргэвчээс зуурлаа. Түшмэл ч

	— Миний хоёр гутлыг аль! гэж хар тэнхээгээрээ бархирч гэнэ. Түшмэд Зангууд хоёр дээр дороо орон орой болтол ноцолджээ. Эцэст нь түшмэл зангуудын цээжин дээр нь өвдөглөж, хоолойг нь шахаад муужруулж орхив. Түшмэл зангуудыг дийлсэндээ бах нь ханаж, гутлаа өмсөөд үүргэвчийг авч гэртээ харив. Зангууд ч аажмаар сэргэж, пүүстээ эргэж очоод хүрээ амбанд гомдол мэдүүлсэн байв. Хүрээ амбан удалгүй На түшмэлийг дуудуулж, хятад худалдаачны биед халдаж, эд хөрөнгийг дээрэмдлээ гэж түүнийг банздаж шаахайдаад зангуудын үүргэвчтэй юмыг төлүүлэн, таван бод малаар торгосон гэнэ билээ.

	 

	ӨӨРӨӨ ӨӨРИЙНХӨӨ МЭХЭНД

	Өвөр монголын Хөх хотод би тэнүүчилж явлаа. Мөрдөлт, хавчилтаас болж тэгж зугтаж явсан хэрэг. Тэндхийн нэг мухлагт тавин хоёр жин мөнгө худалдаж бараа авахаар болов (Урьд нэг худалдагч хятад мөнгөлсөн гууль надад өгч цэвэр мөнгө гэж хуурч билээ. Тэр мөнгөлсөн гуулийг тэнд өгсөн юм).

	Худалдагч хятад хэдэн жин мөнгө надаас завшихыг бодож, мөнгийг жигнэж үзээд дөчин есөн жин байна гэв.

	— Тийм байх ёсгүй. Тавин хоёр жин л юм сан.

	— Та сайн хар. Дөчин есөн жин болж байгаа биз дээ гэж худалдагч хятад улайм цайм зүтгэв

	— За яршиг, жигнэснээрээ бол гэлээ. Тэгээд би дөчин есөн жин мөнгө худалдлаа гэсэн бичиг, бараагаа аваад явлаа.

	Худалдагч хятад гурван жин мөнгө нэг муу үхэр монголоос завшсан хэмээн пүүсийн эзэндээ сайрхан ярьж, авчирч үзүүлжээ:

	Пүүсийн эзэн алт мөнгөн эдлэл сүрхий мэддэг хашир эр байжээ. Тэгээд, 

	— Хуурамч мөнгө байна даа гэж худалдагч хятадыг хялайн, тэр зальтай монголыг ол гэжээ. Хэдэн өдрийн дараа намайг шүүх дуудав. Шүүгч хөмсгөө зангидан намайг муухай харж, 

	— Чи, яах гэж хуурамч мөнгө худалдсан бэ?

	— Би дөчин есөн жин мөнгө худалдсан минь үнэн. Бичиг нь энэ байна. Миний мөнгө цэвэр мөнгө байсан. Намайг явснаас хойш л хуурамч мөнгөөр сольжээ хэмээн өчиг өгөв.

	Шүүгч өнөө мөнгийг жигнэж үзсэн чинь яах аргагүй танин хоёр жин болж байлаа. Гэтэл би дөчин есөн жин мөнгөтэй гэсэн бичигтэй байдаг. Худалдагч хятад тэр бичгийг үзээд гөлөлзөж доошоо харав. Ийнхүү би цагаадаж, худалдагч хятад өөрөө өөрийнхөө мэхэнд мэхлэгдэн хоцорч билээ.

	«Хуурч эс чадваас худалдаж эс чадна». «Хуурдаг эс байваас худалдаачин болж үл чадна» гэсэн үгийг хятад худалдаачин бүр баримталдаг юм даа гэж Торой банди өгүүлэв.

	 

	ГУРВАН ЯНЗЫН ТУУХАЙН УЧИР

	Хятад худалдаачид хүнийг хуурч мэхлэхдээ ганц бах нь ханадаг байжээ.

	Торой банди ярих нь: Худалдаачин хятадууд бусдыг мэхлэхдээ тун сурамгай. Худалдаачин бүрийн жингийн туухай нь гурван янз байсан юм. Нэг нь арай хүнд. Түүгээр авах юмыг жигнэнэ. Хүнээс их юм авах гэж ингэж хүнд туухай хэрэглэж байгаа юм.

	Нөгөө нь арай хөнгөн. Түүгээр худалдах юмыг жигнэнэ. Хүмүүст бага юм өгөх гэж хөнгөн туухайгаар дандаа хэмжиж заншжээ. Гурав дахь нь жинхэнэ зөв жин. Тийм туухайг хуурч мэхэлж болохгүй тохиолдолд хэрэглэнэ гэв.

	— Хааяа хүн үнэмшимгүй хөгийн явдал гардаг юм гэж Торой банди хүд хүд инээв. Тэгээд цааш яриагаа үргэлжлүүлж, 

	— Би хүрээнд нэг таних хятад худалдаачнаас жаал бараа авч, үнэд нь 40 лангийн мөнгө гаргаж өглөө.

	Тэр хятад мөнгийг жигнэж, хариулт болгон 20 лан мөнгө надад эргүүлж өгөв. Түүнээс хойш хоёр гурав хоносны дараа би мөн тэр мухлагт орж идэж уух юм, бүс даавуу аваад нөгөө 20 лан мөнгөө өгөв. Энэ бол үүний урьд яг тэр мухлагийн танил худалдаачнаас авсан мөнгө байсан юм. Түүгээр ч барахгүй мөнгөн дээр тэдний пүүсийн нэр хятадаар бичээстэй байлаа. Худалдаачин өнөө мөнгийг чинь жигнэхэд дөнгөж 19 жин болдог байна шүү.

	— Уухай, гэж би санаандгүй дуу алдлаа. Худалдаачин ялдамхнаар инээмсэглэн ахиад жигнэлээ. Бас л 19 лан.

	— Энэ мөнгөнөөс би л холтлоод идчихээгүй. Хачин юм даа. Чи намайг залилж дутуу мөнгө өгснөөс зайлахгүй. Ер нь та нар дандаа хуурдаг өөдгүй улс гээд би бууж гарлаа. Данжаад намайг аргадаж, 

	— За за яах вэ. Чи бид хоёр хэзээний сайн танил гээд өнөө мөнгийг 20 ланд бодож авав. Орой нь пүүсийн данжаад над уруу хүүхэд гүйлгэж хоол ид гэж хэлүүлсэн байж билээ. Хятад худалдаачид хүмүүсээс яавал юмыг нь салгах вэ гэдгийг бүр нэг андахгүй. Яснаасаа шунаг, авах идэхийн нарийн ухаантай нь яана.

	 

	МАНЖ АМБАН ХӨГЛӨВ

	Торой банди намайг өртөөн дээр улаа нэхэж байхад ямаан омогтой, ярвалзуур зантай амбан хүрч ирэв. Тэр өдөр өртөөчид хар цай ууж суулаа. Учир нь айлын авгай:

	Өнөөдөр манай цээртэй өдөр, юм гадагш гаргахгүй гээд бидэнд сүү өгөөгүй. Амбан ирэнгүүтээ «Хай, хай» гэж янцаглан, 

	«Хар цай уухгүй

	Хашин морь унахгүй

	Хаа мах идэхгүй

	Хатсан хөмөн дээр суухгүй» гэж хашхирав.

	Өртөөнийхөн сандарч, намайг тэртээ голын айлуудаас сүү олж ир гэж давхиулав. Тэр хооронд амбан замын холд асгагдсандаа болоод дуг хийж орхижээ. Өртөөнийхөн самбаачилж, хар модны тайрдсаар сандал орлуулж хар авдраараа ширээ зэхэв. Сарлагийн сүүгээр сүлсэн шаргал цай чанав. Шаант хонгыг нь салгаагүй тарган иргийн гуя чанав.

	Тэгээд нөгөө амбаныг ханцуйнаас татан сэрээлээ. Амбан ч идэж ууж ханаад:

	— Хан, одоо явнаав шүү. Сайн морь бэлдсэн үү? гэж омогдлоо. Өртөө даамал сандарч, гадаа гараад ингэж хэллээ.

	— Ухасхийвэл зогсдоггүй, уухиа зантай хээрийг эмээллэе. Уур ихтийг ухаанаар давдаг, ухаалаг Торойг улаачаар явуулъя гэлээ.

	— Тэгье, тэгье гэж би ч зөвшөөрөв.

	Амбан бид хоёр замд гарлаа. Ухасхийвэл зогсдоггүй уухиа хээр хазаар дарна. Урд газрын догшин амбан морин дээр янз муутай шомбойно.

	Би амбантай зэрэгцэн ирвэл хүйтэн жаварт нус, нулимс нь гоожсон хөгийн амьтан арайхийж амь дүйж явлаа.

	— Хан энэ морь дэндүү сайн байна шүү. Одоо жаахан алхуулваа. Энэ морийг зогсооваа! гэж над уруу царайчилсан байдлаар харлаа. Би морины нь хажуугаас цулбуурдан зогсоож өгөв.

	— Энэ газар ямар нэртэй вэ? гэж эрүү амаа дагжуулан байж асуув.

	— Тал булар гэдэг газар даа гэвэл

	— Хай ирэх жил тариа тариваа гэдэг байна.

	— Хятадууд та нар монголын газар шунаж ханахгүй юм даа гэж би санаандгүй хэлчихлээ. Амбан:

	— Чи юу хэлнээ гэхэд нь:

	— Би дуу дуулж байна гэж аргалж орхив.

	Амбан бид хоёр цааш нэлээн явав. Түүнийг ажиглавал хохийн цагаан царай нь цонхийхоороо цонхийж, хоёр дэлдэн чихний нь омгоор ус цэврүүтэж хөлдсөний тэмдэг үзэгдэнэ.

	— Амбан гуай, таны чих даарахгүй байна уу? гэвэл:

	— Хай, сайн минж төө газар төөнөнө биш үү гэж нэрлэх вэ.

	Удалгүй дараагийн өртөөн дээр ирэхэд амбан ус гүйсэн чихээ барьж үзээд

	— Хай, миний чих хорсоод байна. Яасан байна вэ гээд уйлагнав.

	 

	ЛАМ БОЛЖ ЗҮСЭЭ ХУВИЛГАСАН НЬ

	Торой банди би хийдэд шавилаа сууж байсан болохоор хааяа лам болж зүсээ хувилгаж чаддаг байлаа. Бага сага уншлага ч мэднэ л дээ.

	Тэр жил би баруун зүгт лам болж заларч нэг баян торгуудынд хоног тааруулж билээ. Тэр баян торгууд залуу сайхан эхнэр аваад хурим хийж удаа ч үгүй байжээ. Залуу эхнэртээ, өөртөө бас ном уншуулж хийморийн сан тавиуллаа. Гэрийн эзэн арван таван атаар шинжаанаас жороо морь авснаа сайрхан ярьж, над үзүүлэв. Үнэхээр нүд булаам дүүхэлзсэн бор морь уяан дээр зогсож байв. Тэр моринд бас сан тавилаа.

	Үдэш болов. Би мах чануулж идээд чилээрхлээ гээд эрт хажуулав. Торгууд ч залуу эхнэрээ өвөртөлж, уул борооныхоо ажлыг ханатал хийж ертөнцийн жаргалыг эдлээд ядарсан бололтой таг чиг нойрсов.

	Шөнө дунд би гэрээс гарч нөгөө жороо морийг аргамжаанаас тайлж хөтлөөд өөрийнхөө морийг унаж, нутгийн зүг хийсгэж гарлаа.

	Нутагтаа ирэхэд гол усныхан маань жороо бор морийг маань магтан шагшиж, энд тэндхийнхэн сураглаж:

	— Торой энэ сайхан хүлгийг хаанаас олж ирээ бол гэцгээдэг болов. Содон сайн хүлэг гоц ялгараад байхаар нь өвөрлөгч хошуунд дайжуулан хорин үхрээр арилжиж, нутаг усныхандаа өвлийн идэш залгуулж билээ.

	 

	ХОЛЫН ЧИМЭЭГ ЗӨН БИЛГЭЭРЭЭ

	Манай нутгийн Зэвгээ гэдэг залуу

	— Торой банди ахаа би шилийн сайн эр болох юм сан. Алс мордохдоо авч яваач гэдэг юм байна.

	— Бололгүй яах вэ гээд холд явах өдрийг товлов. Мордохынхоо өмнө зуны халуунд тохиромжтой гэж нэг ямаа төхөөрч байтал Зэвгээ ч ирлээ. Ямааныхаа махыг бүгдийг нь чанаад хоёулаа идэж эхлэхэд Зэвгээ шальсангүй.

	Түүнийг миний дэргэд нэрэлхээд байгаа юм болов уу гэж бодлоо. Хол явна. Сайн ид гэж шахав.

	Би бүгдийг ясыг цавцайтал мөлжлөө. Тэгээд хоёулаа мордож, сайн морины гүйн хар алхаа, хатираа, цогиогоор хэдэн өдөр явав. Би хааяа нэг сэнгэнэтэл исгэрэхээс өөр юм дуугарсангүй. Харин Зэвгээ маань баахан сульдаж байгаа бололтой. Зэвгээ нэг өдөр ам нээж:

	— Торой банди ахаа, би хань ижилтэй болох санаатай. Түүндээ ч өөртөө ч хоёр дээлийн сайн торго олох юм сан гэв.

	Би толгой сэгсрэн:

	— Сайн эр ч иймэрхүү юмаар хөөцөлддөггүй даа. За яах вэ нэг арга бодъё гэлээ.

	Тэгтэл ашгүй хятад худалдаачид таарч шөнөөр хуй хуй болж, гэнэдүүлэн довтолж, залуу нөхрийнхөө хүссэнийг гүйцээв. Хоёул явсаар хөх нуур хүрч тураг морьд хөөн буцтал холд аяншиж дасаагүй Зэвгээ хүү маань:

	— Ах минь нүд эрээлжлээд дотор муухай болж байна гэхэд нь хүний хүүхэд баллачих вий дээ гэж сандарч түр бууж цай даргиулж байтал зүүн нүдний доод зовхи татан муу ёрлоод явчихлаа. Буцалсан цайнаас Зэвгээ хүүд бушуухан оочлуулаад, 

	— За дүү минь шалавхан мордъё. Нэг л муу юм ёрлоод байх шиг байна гэж хэлээд тогоотой цайгаа асгачхаад морьдоо хөөн олон удаа бүгж амь гарсан уулынхаа хөмөг нууцад нэвтрэн оров.

	Тэндээс нууцгайхан харж байтал бөөн морьтон мэр нэхсээр нөгөөх цай чанаж байсан газар ирээд хэсэг бөөгнөрч байснаа зүүн урд зүг зам хөөн давхин одож билээ.

	 

	ХОНИНЫ СЭТЭР

	Манай нутгийн Дорлиг баян гэгч надтай тааралдаад:

	— За Торой Банди чи чаддаг л юм бол өнөө шөнө манай хотноос дуртай хонио барьж ав. Хэрэв чадахгүй бол би чиний унаж яваа хул морийг чинь авна гэжээ. Дорлиг баян миний хурган хул моринд шунасан л хэрэг байв.

	— Тэгье гэж би ч зөвшөөрөв. Торой банди хэзээ ч хаяагаа хадарч явсангүй. Дорлиг баяны шахалтаар тэгэх боллоо.

	Тэгээд намайг шөнө дунд хотны толгойгоор цухуйхад Дорлиг баян тамхи улалзтал татан сууна. Би ч харанхуйд уусан алга болов. Үүрийн харанхуйгаар дахин нэг эргэвэл бас л сууж харагдлаа. Үүрийн цагаан гэгээнээр ямар ч хүн нойрондоо дийлдэн тонгосхийдэг билээ. Ихэнхдээ бөх унтдаг юм. Энэ үеэр хотны цаанаас өнгийж харвал Дорлиг баян гэрийнхээ хаяанд суугаагаараа үүрэглэсэн байв. Би шуудхан хотонд орж сэтэртэй шар халзан иргийг нь аваад явлаа.

	Дорлиг баян тун нэрэлхүү хүн. Тийм учир баримт болгохын тул зориуд тод зүсмийн сэтэртэй иргийг авсан нь тэр. Бага үдэд Дорлиг баян манайд ирлээ.

	— Мөрийгөө авна гэж байна. Түүний өмнө тарган хонины дал дөрвөн өндөр таваглалаа.

	— Аа чи мэхэлж байна. Чи манай хониноос авч чадаагүй. Бүрэнхий эхлэхээс үүр цайтал хонио манасандаа хө гэж их л итгэлтэйгээр хэлдэг юм байна. Би хариуд нь:

	— Баян хүн ч аргагүй л нүнжигтэй юм аа. Тоохгүй байна шүү. За би авдгаа аваад зориглож сууна гээд сэтэрт халзан хониных нь имтэй чихийг гаргаж өгөхөд Дорлиг баян хэлэх үггүй таглагдан царай нь хувьсхийн чимээгүй болсноо:

	— Нутгийн ханагар чи манж амбаныг чадсан аргагүй л сайн эр юмаа гээд хониныхоо сэтрийг авч өвөртлөөд шүүс хүртэж билээ.

	 

	АМИНДАА ХАЙРТАЙ БОЛ...

	Тэр цагт Барга нар их баян байлаа. Хонь сүрэг сүргээр тал дүүрэн цавцайж, адуу нь хөндий дүүрэн багширч харагддаг сан.

	«Баян баргын пүүзэнд буусан шиг

	Балбар гайгч талбай цохиж болохгүй» гэж ярилцдаг. Барга нар үнэхээр баян байж дээ. Баян баргын сүргээс хүртэнэ дээ гэж би хэзээнээс хүсэл болж байв. Тэр цагт баргын ганжуур гэж хурдаг байсан юм. Баргын ганжуур хурахад халхаас мөргөлчид их очдог байлаа. Нэг жил баргын ганжуур хурж, олны анхаарал тэр зүг хандсан үед хийдийнх нь адуунаас Ажив бид хоёр зуугаад морь таслан хөөж билээ Хэдэн хүн бид хоёрыг хөөлөө. Тэднийг цөмийг нь барьж аваад мориных нь сүүлнээс огтлон хоёр гарыг нь ард нь хүлээд орхив.

	Нөгөө хүлэгдсэн адуучид хойноосоо нэмж ирсэн хүмүүст, Даригангын Торой банди Ажив хоёр байна. Аминдаа хайртай бол тэдний хойноос явсны хэрэггүй гээд буцаасан гэдэг юм.

	 

	ЭЗЭН НОЁНЫ СҮРЭГТ ХАЛДСАН МИНЬ

	Манай зэргэлдээ хошууны ноён эзэн хааны дэргэд нэг хэсэг шадарлан суух болсон юм. Ноёны сүргийн даамал Балдан гэж хижээл эр байх л даа. Тэр ноёных хурдан морьтой гэж Хэнтийн Гал шараас зургаан хурдан үрээ худалдан авч нөгөөх Балдан даамал маллаж байв.

	Өвлийн нэг шөнө би Балдан даамлын үүдийг нь сэвхийтэл сөхөөд орлоо. Балдан даамал надаас айж цочсон ч гэж учиргүй. Эхнэрээ дуудаж босгоод л цай хоол хийлгэж хятад шар архи гаргаж намайг дайлж цайллаа.

	— За хө чи ноёныхоо жороо үрээг ногтлоод өг гэлээ.

	— Юу гэсэн хэрэг вэ? Торой банди минь. Ноён намайг сүйд майд хийнэ шүү дээ. Чи минь намайг өршөөгөөч дээ гэв.

	— Хамаагүй, би заавал авна. Ноёндоо очиж Торой банди аваад явсан. Хэрэв өгөхгүй бол чамайг ална гэсэн гээд аваад явсан гэж хэлээрэй. Би чамд дараа нэг тус болно гэж хэлсэнд Балдан даамал аргагүйн эрхэнд ноёныхоо үрээг надад барьж өгөөд маргааш нь өдөржин шөнөжин буухиалан давхиж их хүрээ оржээ.

	— За ноёнтон минь би ялт хэрэг үйлдээд ирлээ. Таны жороо үрээг Торой бандид алдчихлаа Ямар шийтгэл байдаг бол хүлээхэд бэлэн гэсэнд ноён нь:

	— За яах вэ. Торой бандид алдсан бол ч өөр хэрэг. Зүгээр нэг муу хулгайчид чоно нохойд идүүлсэн бол ч базаахгүй дээ. Сайн эр хүнд сайн морь хэрэгтэй байж л дээ гээд өнгөрсөн гэдэг.

	Түүнээс хойш хэдэн жилийн дараа би Балдан даамлынд ирж цай хоол хийлгэж идээд:

	— Уяан дээр чинь таван морь байгаа. Тэдгээрийг чи ноёныхоо жороо үрээний оронд аваарай гээд явсан юм даа.

	 

	БАЛБАР ТУСЛАГЧ ДАНЖААД ХОЁР ХУЛЧИЙСАН НЬ

	Хошууны туслагч, тэргүүн зэргийн тайж Балбар гэгч харгис ч хүн, баян ч айл байлаа. Тэднийх тусгай түнш хятад пүүстэй, олон зарц шивэгчинтэй, олз омог ихтэй, хошуундаа нэртэй баяных байв. Тэднийд урианхай Ламзав гэгч зарц бас Эрэнбүү гэгч өөр нэг зарц байдаг байлаа. Урианхай Ламзав алс баруун, хязгаараас цагаачлан гарч зүүн хязгаарт ирж Балбар туслагчийнд зарцлагдан амиа тэжээж байгаа нэгэн билээ.

	Нэг удаа Ламзав. Эрэнбүү хоёр Амгалан туслагчийн түнш хятад пүүсээс хэдэн авдар боов чихэр хулгай хийж, үхэр тэргэнд ачаад явж байтал доншуур наймаатай нь улайм цайм тааралдаад. Тэр нь хошуу ноёнд мэдэгдэж, тэгээд тахрууд тэдний хойноос хөөж бариад тамгын газар хүргэгдэж ирсэн байв. Эрэнбүү, Ламзав хоёрыг нэвширтэл банздаад толгойд нь дөнгө углаад хийд тойруулан явуулж байгаатай би дайралдлаа. Тэр хоёрыг миний өрөвдсөн гэдэг жигтэйхэн. Нөгөө боов алдсан пүүсийн данжаад хэдэн авдар боовоо даачаа тэргэнд ачаад Балбар туслагчийнх өөд явжээ. Пүүсийн данжаад танай зарц нар миний хөрөнгийг чиний заавраар хулгай хийлээ. Хүрээ амбанд мэдүүлнэ гэж Балбар туслагчийг айлган сандаргаж, түүнийг аргадаа оруулах санаа өвөрлөн явж байж л дээ.

	Тэр хоёрын дөнгийг би хэмх цохиж хаяад, 

	— Та нар ядуу хулгайч нарыг ингэж дарлаж зовоож байдаг бий гэж цаадуулдаа хэлээрэй. Бидний дөнгийг Торой банди хэмх цохисон. Хэмх цохиулахгүй бол өөрсдөө дөнгөндөө хатаж үхнэ гэж айлгасан гэж хэлээрэй гэсэн юм.

	Миний тэр үгээс тамгын газрынхан сүрдэж нөгөө хоёрт дахиа дөнгө зүүлгүй тавьсан байж билээ.

	Би тэндээс мордож Балбар туслагчийнх руу явж байсан данжаадыг барьж хүлж орхиод авч явсан хэдэн авдар боовыг нь айлуудад тарааж өглөө. Тэгээд цааш давхиж, Балбар туслагчийн гаднаа хүчийг нь тогтоохоор сойж байсан хорь гаруй морьдыг нь цөмийг нь хөөгөөд явчихжээ.

	Нөгөө пүүсийн боов хулгайлаад баригдсан Ламзав, Эрэнбүү хоёр дөнгөнөөсөө салсандаа баярлавч, бид хоёрыг Торой бандийн хань хамсаатан байсан гэж сүйд хийх байх. Хоёулаа оргож зайлъя гэж хэлэлцээд ор сураггүй алга болжээ.

	Пүүсийн данжаад амь голтой юм Балбар туслахынд ирж, 

	— Танай хоёр зарц манай арван авдар боов хулгай хийснээс болж би Торой бандид алуулах шахлаа. Би Торой бандид алдсан арван авдар боовоо чамаар төлүүлнэ гэхэд Балбар туслах, 

	— Торой банди миний хорин сайн морийг хөөгөөд явчихсан. Данжаад минь ингэж бие биедээ хэрэг түвэг үүсгэвэл сүүлдээ аягүй юм болж Торой бандид голомтоо туужуудуулж магадгүй шүү гэжээ. Тэр үгээс данжаад баахан зүрхшээсэн юм байгаа даа. Балбар туслахынд цай ууж, хоол хийлгэж идээд, хундага хатуу юм балгаад чимээгүйхэн пүүс рүүгээ явсан гэдэг.

	 

	ГЭНЭДЭХ ШАХСАН МИНЬ

	Би нэг өдөр хол газраас гэртээ ирээд ядарч зүдэрсэн эхнэр хүүхэдтэйгээ уулзаж, баяр хөөр болоод маргааш нь гэрээ нүүлгэж, шинэ нутагт буулаа.

	Дөнгөж гэрээ бариад, юм хумаа оруулаад, цай чанаж байтал алаг эрээн хантаазтай арван тавны цагдаа нар хүрээд ирлээ. Би хэнэггүй царайлан «За шинэ нутагт буугаад байхад хүрээд ирцгээдэг чинь бэлэг дэмбэрэлтэй хэрэг байна» гэж тэднийг хүндэллээ. Тэд ч сууцгааж, цай ууцгаан, энэ тэрийг ярилцаж байгаад намайг барих сэжиг мэдэгдмэгц эхнэр маань авдраа уудлан цагаан бүтээлэгтэй тавагтай юм гаргая, 

	— Шинэ нутагт буугаад байхад шинэ ноёд морилон ирдэг чинь сайхан учрал байна аа. Торой банди минь чи үүнийг энэ ноёдод барь даа гэж надад өгөхөд цагдаа нар архи сархад юм уу аль эсвэл ховор нандин идээний дээж гэсэн аятай ширтэн байж билээ. Би цагаан бүтээлэг дороос ланжуу буу гарган буудах гэж шагайтал цагдаа нар, 

	— Амь авар өршөө гэцгээн санд мэнд гэрээс гарч мориндоо мордоцгоон ум хумгүй зугтан одсон юм.

	Би тэгж гэнэдэх шахсан юм даа.


ЖАНГАР, ТҮҮНИЙ ХҮҮ УЛААН ШАВШУУРГА ХОЁРЫН ҮЛГЭР

	(«Жангар» туулиас сэдэвлэв)

	 

	ЖАНГАР АРАНЗАЛ ЗЭЭРД ДААГАА УНААД ЗУГТСАН НЬ

	Эрт урьд цагт, элэнц хуланцаас өмнө гэнэ. Хаврын хавсарга үлээхгүй, өвлийн жавар хайрахгүй халуун зунаараа байдаг Бумба хэмээх орон байж гэнэ. Тэндхийн хүн ард нь үргэлж залуугаараа байдаг гэнэ. Нэгэн өдөр тэр нутгийн хаан Үйзэнгийн хатнаас хөвүүн төрснийг Жангар гэж нэрлэжээ.

	Жангарыг гурван настай байхад Бумбын орныг хар үүл нөмөрч мангасынхан гэнэтхэн довтолжээ. Үйзэн хаан мангасынхаас хүүгээ аврахын тулд тулалдаан түр завсарлахад аранзал зээрд даагыг нь унуулаад зугтаалгав. Жангар долоон долоо дөчин ес хоног дөрөө мултлалгүй давхиад хөх уулын хормойд алтан бүслүүртэй цагаан гэр байхыг хараад тэр зүг аранзал зээрд дааганыхаа амыг эргүүллээ.

	Тэр айлын эзэн бол найман зуун жилийн өмнө төрсөн Бөх мөнгөн Шигширэг гэгч ажээ. Бөх мөнгөн Шигширэгийн хатан цэцэн Зандангэрэл авгай ядарч сульдсан зээрд даага унасан гурван настай хүүг хараад

	— Энэ хүүхдийг гэртээ байлгая. Араг Улаан Хонгор хүүтэй минь ах дүү бололцог гэхэд Бөх мөнгөн Шигширэг «За» гэж ч дуугарсангүй. «үгүй» гэж ч татгалзсангүй.

	Жангар Араг Улаан Хонгортой ах дүү бололцож, тэднийд суув. Түүнээс хойш хоёр жил өнгөрөв. Нэг өдөр Зандангэрэл авгай нөхөртөө хандаж ийн өгүүлсэн нь:

	— Энэ хүүхэд жирийн хүүхэд биш байна. Ирээдүйд мөхөшгүй мөнх орших Бумбын орныг захирах баатар юм гэхэд Бөх мөнгөн Шигширэгийн атаа хорсол нь хөдөлж, наян алд сэлмээ авч гэрээс гарав.

	Жангар, Араг Улаан Хонгор хоёр гэрээс саахалтын зайтай жалгын цаана нум сумаар бай харваж тоглож байлаа. Бөх мөнгөн Шигширэг нүдээ улаанаар эргэлдүүлэн сэлмээ далайсаар Жангар луу очиход Араг Улаан Хонгор эцэгтээ:

	— Жангарыг алах юм бол намайг бас ал! гэж хэлээд Жангарын дээрээс хэвтээд өгчээ. Тэгэхээр нь Бөх мөнгөн Шигширэг яаж ч чадсангүй гэнэ.

	 

	ЖАНГАР НАЙМАН ТҮМЭН ХӨХ АЛАГ АДУУ ХӨӨСӨН НЬ

	Нэг өдөр нь Бөх мөнгөн Шигширэг

	— Дорно зүгийн өндөр уулсыг эзэгнэнхэн төрсөн Баян хүнхээн Алтан Цээжийн найман түмэн хөх халзан адууг хөөж ир гээд Жангарыг аранзал зээрд дааганд нь унуулаад явуулав. Жангарын хойноос харж зогссон Бөх мөнгөн Шигширэг «Баян хүнхээн Алтан Цээжийн хорт суманд энэ хүү үхэхгүй хаа зайлах вэ» гэж бодов.

	Жангар аранзал зээрдээрээ үүлтэй тэнгэрээс доогуур үзүүртэй модноос дээхнүүр хурдалсаар одлоо. Дөчин ес хоногийн дараа өндөр уулсын хөндийд найман түмэн хөх алаг адуу бэлчиж явахыг Жангар үзэв. Баян хүнхээн Алтан Цээжийн адуунд ойртоод Жангар «Ай» гэж хашхирч араас нь хурааж, «Үй» гэж хашхирч өврөөс нь хурааж, урдаа оруулаад хойд зүгийг чиглэн тэнгэрт тулсан их тоос татуулан хөөв.

	Баян Хүнхээн өргөө цагаан гэрээсээ гарч саравчлан хараад:

	— Миний хөх халзан адууг ийнхүү авдаг этгээд бол Бөх мөнгөн Шигширэгийн орноос ирсэн алдар ноён Жангар байх ёстой. Тэр намайг долоотойдоо доройтуулах ёстой байтал зургаатайдаа юунд халдав гээд нум сумаа агсаж, хилэн хар мориндоо мордон хойноос нь хөөлөө. Баян Хүнхээн Алтан цээж Жангарыг дөрвөн хоногийн газар гүйцэж очоод хорт сумаараа амин голоор нь харважээ, 

	Жангар ухаан алдаж, толгойгоороо мориныхоо дэлэнд шургав хамар бие нь сулрав. Аранзал зээрд морь нь эзнээ баруун тийшээ ойчих гэхэд баруун талаас нь түшиж, зүүн тийшээ ойчих гэхэд нь зүүн талаас нь түшиж давхисаар Бөх мөнгөн Шигширэгийн гадаа ирлээ.

	— Энэ хүүг тахиа нохой хоёрт өг! гэж хэлээд Баян хүнхээн Алтан Цээжийн найман түмэн хөх халзан адууг хөөж ирэхээр мордов.

	Зандангэрэл хатныг ухаан алдсан Жангарыг тахиа нохой хоёрын хоол болгох гэтэл Араг Улаан Хонгор эхийнхээ хөлд сөхрөн

	— Жангарыг алах юм бол намайг бас ал гэж орилон уйлжээ. Эх нь хүүгийнхээ сэтгэлийг бодож Жангарын цээжинд байсан сумыг авахад тэр бээр уртаар санаа алдан ухаан оров.

	Араг Улаан Хонгор Жангарыг тэврэн авч гэр хоёр ах дүү анд дайчин нөхөд бололцлоо.

	 

	ЖАНГАР АРВАН ЗҮГИЙН БААТРУУДТАЙ НӨХӨРЛӨСӨН НЬ

	Бөх мөнгөн Шигширэг яваад сураг чимээгүй олон хоноход Зандангэрэл хатан сэтгэл зовж суулаа. Хатан нэг өглөө хоёр хүүг дуудаж, 

	— Эзэн! Шигширэг хэл чимээгүй удлаа. Түүнд ямар нэг золгүй явдал тохиолдоогүй байгаа. Хоёр хүү минь хойноос нь явж эрээч гэв.

	Жангар Араг Улаан Хонгор хоёр зэр зэвсгээ агсаж мориндоо мордоцгоон долоон өдөр долоон шөнө буулгүй давхилаа. Найм дахь өглөөний нарнаар Шилтэй уулын бараа холоос сүглийн харагдав. Тэр зүг ухасхийн очвол Баян Хүнхээн Алтан цээж Бөх мөнгөн Шигширэгийг морин дээр нь бөгтөргөн хүлчихсэн, найман түмэн хөх алаг адуугаа туугаад Шилтэй уулын бэлээр нутаг уруугаа явж байлаа. Тэр бээр Жангар, Араг улаан Хонгор хоёрыг нэгдсэнийг үзээд хэнд ч дийлдэхгүй болжээ гэдгийг мэдэж бууж өгөхөөр шийдэв.

	Баян хүнхээн Алтан цээж хүндээр санаа алдан Бөх мөнгөн Шигширэгийн хүлгийг тайлж, 

	— Цугаараа анд нөхөд болцгооё. Жангарыгаа Бумбын орны хаан болгоё. Баян хүнхээн Алтан цээж би Жангар хааны баруун биеийн ахлагч, Араг Улаан Хонгор зүүн биеийн ахлагч болъё гэж өгүүлэв.

	Түүний хэлсэн ёсоор болж, арван зүгийн баатрууд Жангартай нөхөрлөхөөр хүрч ирлээ. Жангар баатруудыг удирдан мангасынхаас Бумбын орныг чөлөөлөхөөр мордлоо. Баатрууд үүрийн цагаан гэгээ тусмагц мангасын цэргийн хуаран уруу уухай хашхиран тал талаас нь дайрч оров. Мангасын хааны охин гэрлээд урьд өдөр нь хааных их найр хийж, цөм согтоцгоосон учир дуг нойрондоо дугжирцгааж байжээ. Газар доргитол их чимээ гарахад мангасынхан цочин нүднийхээ нуухыг арилгахаар завдан байх зуур Жангар тэргүүтэй баатрууд дайлаар ирж, тэдний толгойг нь цавчлан хөсөр унагав.

	Мангасын хаан, хатан хоёр нүдээ улаанаар эргэлдүүлэн гэрээсээ санд мэнд нүцгэн гарч хашхиран дэргэдэх гол уруу харайн орж живж үхжээ.

	Бумбын оронд дахин энх цаг ирж хамаг амьтны сэтгэл тэнийн жаргалаа эдлэв.

	 

	ЖАНГАР МӨНХИЙН УС ОЛЖ ИРЭХЭЭР ЯВСАН НЬ

	Жангар баатар Мангасынхныг дарж Бумбын орныг чөлөөлсний дараа баатруудтайгаа их найр хийв. Найр олон өдөр үргэлжиллээ. Тэр завсар Жангар хоромхон зуур дугхийж гэнэ. Түүний зүүдэнд үзэсгэлэнт сайхан хүүхэн үзэгдэж: «Жангар баатар минь өмнө зүгийн мөнх цастай ууланд хүнийг үхэлгүй мөнх амьдруулдаг ус хаднаас дусалж байдаг. Түүнээс олж хүн арддаа уулгавал тэд урт насалж, удаан жаргана» гэж хэлээд алга болов.

	Жангар нойрноос сэрээд сонин зүүд зүүдэлсэндээ тэнүүн инээмсэглэв. Тэгээд баатрууддаа хандаж, 

	— Маргааш өглөөний ургахын улаан нарнаар би мөнхийн ус олж ирэхээр өмнө зүгийн их уулсын зүг одно.

	Та нар Бумбын орны хүн ардыг сайн харж хандаж, ямагт сонор сэрэмжтэй бай! гэж захиад Жангар зэр зэвсгээ агсаад аранзал зээрд мориндоо мордон давхиуллаа.

	Жангарыг тахийн ус гэдэг мөрөн хүртэл Баян хүнхээн Алтан цээж, Араг улаан Хонгор хоёр үдэж өгөв. Түүнээс цааш Жангар үүлтэй тэнгэрээс доохнуур, үзүүртэй модноос дээхнүүр нисэх мэт хурдлав. Тэр зуур Бумбын оронд үлдсэн Жангарын баатрууд хэн нь илүү хүчтэй вэ гэж хоорондоо маргалдан бие биетэйгээ таарахгүй тал тал тийшээ тарж оджээ.

	 

	БУМБЫН ОРНЫГ ШУЛАМСЫНХАН ЭЗЛЭН АВСАН НЬ

	Газар доорх орны хаан догшин Шар Гүргүү Бумбын орныг эзэлж авах хар санаа эртнээс агуулж байжээ. Бумбын орон уруу тэр үргэлж туршуул явуулдаг байв. Догшин Шар Гүргүүгийн арван таван толгойтой нэг туршуул, 

	— Жангар олон жилээр урд зүг юманд явлаа гэж хэлж ирэв. Түүний, үнэн худал хэлсний алин болохыг шалгуулахаар догшин Шар Гүргүү далан таван өл халзан толгойтой хөгшин мангасыг явууллаа. Долоон долоо дөчин ес хоногийн дараа хөгшин мангас эргэж ирэхдээ:

	— Хаая минь! Бумбын орон гайхамшигтай сайхан гэдэг үнэн байнам. Байц хад сүглийсэн сүрлэг өндөр ууланд нь аргал, янгир дүүлж харагднам. Агь таана үнэртсэн уудам талд нь үхэр, хонь, адуун сүрэг дураар бэлчиж харагднам. Өтгөн ногоон ой, өргөн гол мөрөн өнгө хосолж байнам гэхэд догшин Шар Гүргүү шүдээ хавиран шүлсээ гоожуулж:

	— Бумбын орныг би хоосолж орхиё гэж бархирав.

	Догшин Шар Гүргүү аян дайнд бэлтгэхийг шуламсуудын ахлагч нарт тушаалаа. Тэр бээр их хэнгэргээ дэлдэж их цэргээ цуглуулав.

	— Шуламсууд аа, миний хойноос! гэж Шар Гүргүү хашхирав. Түүний хойноос шоргоолжноос олон шороон түмэн шуламс газрын хөрс оволзох мэт дагалдлаа. Бумбын орны хилд нэвтэрч ормогц шуламсууд хүмүүсийг цус урсган алж хядаж мал сүргийг дээрэмдэв. Шуламсууд Баян хүнхээн Алтан Цээжийн ордныг яйртал эвдэллээ.

	Араг улаан Хонгор дархнуудыг яаралтай цуглуулж Жангарын ордыг тойруулж хар болдоор цайз босгохыг тушаав. Дархнууд гурван өдөр, гурван шөнө нүд цавчилгүй төмөр балбаж хар болд цайз босгов. Хүнд балтын сүүлчийн цохилт чихэнд хадах тэр агшинд Шар Гүргүүгийн цэрэг цайзыг бүсэлж, тал бүрээс нь мод, чулуугаар балбаж, галтай сумаар харвав.

	Аараг Улаан Хонгор хариуд нь нум сумаа авч хоёр хөвчийг нь чинээндээ тултал татаж харвасан чинь бөөн шуламсуудын дунд бөөн гал манаран бууж, зуун шуламсыг тонилголоо.

	Шуламсууд айж ухарсан боловч догшин Шар Гүргүү цэргүүдээ жадаар сүрдүүлэн тулалдаанд оруулж байв. Араг Улаан Хонгор долоон долоо дөчин ес хоног ана мана ач тач тулалдав. Догшин шар Гүргүү зарц шуламсуудаараа бамбай хийж байгаад Араг Улаан Хонгорын баруун гарыг нэвт харвалаа. Гар нь халуу оргиод хүрэн цус шүүрэхэд Арар Улаан Хонгор шархадсанаа сая мэдэв. Шуламсууд түүнийг тал талаас нь зогсоо зайгүй харвав. Араг Улаан Хонгор ганцаараа хүчинд автлаа. Тэр баатар ухаан алдан унав. Шар Гүргүү шуламсуудтайгаа элбэн байж Араг Улаан Хонгорыг догшин Шар тэнгисийн ёроолд хаялаа.

	Бумбын орны энд тэнд гал утаа манарч хэдэн өдөр түймэр үргэлжлэв. Шуламсууд эхнэр хүүхдийг уйлуулж орилуулан тэрэгний арлаас хүлж, адуу малыг цөлмөн тууж аваачив.

	Тансаг сайхан нутаг үгүйрч хоосрон шувуу ч жиргэхгүй болсон ажээ.

	 

	ЖАНГАР ГЭРЛЭСЭН НЬ

	Жангар эх нутагтаа гай зовлон тохиолдсоныг мэдэлгүй явсаар байв. Нэг үдэш алсад гэрэл гялалзаж харагдахад тэр зүг давхиулсаар очлоо. Тэнд гоёмсог цамхаг байв. Цамхгийн нээлттэй цонхоор цас шиг цагаан царайтай, том алаг нүдтэй уран гоолиг биетэй, нуруу дагасан урт хар гэзэгтэй үзэсгэлэнтэй хүүхэн уруу царайлан доошоо ширтэж байх ажээ.

	Жангар тэр хүүхний дэргэд очоод:

	— Сайн байна уу? гэж амар мэндийг нь мэдэж, хэний хэн гэгч вэ? гэж асуув.

	— Гүүш-замба хааны охин. Нэр минь Агай Шавдал гээд уртаар санаа алдлаа.

	— Юунд царай чинь цонхигор, сэтгэл чинь шаналгаатай байгаа юм бэ? гэж Жангарыг өгүүлэхэд

	— Залуу баатар минь. Над шиг сэтгэлийн зовлонгүй хүн энэ дэлхий дээр байдаг болов уу?

	— Чамд ямар зовлон учирсан юм бэ. Би тус болж чадах сан болов уу?

	— Эцэг маань намайг шуламсын хаан Ман-хуны хүү Цагаан гэгчид эхнэр болгож өгөх гээд байна. Та л намайг аврахгүй юм бол өчүүхэн би далан таван толгойтой мангасын эхнэр болж үхлээ.

	— Тэгье. Чи миний эхнэр болох уу? гэж Жангарыг гуйхад Агай Шавдал гүнж.

	— Бололгүй яах вэ! гэж шивнэгдэв.

	— Би хүн арддаа мөнхийн ус олж уулгахаар алс холыг зорьж явна. Хоёулаа мөнхийн усны эрэлд мордъё гээд Жангар. Агай Шавдал хүүхнийг гар дээрээ өргөн цамхгаас гарч, аранзал зээрд мориндоо дүүрэн нар ургах зүгийг барьж үүлтэй тэнгэрээс доохнуур үзүүртэй модноос дээхнүүр хурдлав. Гүүш-замва хааныхан Агай Шавдал гүнжийг гэнэт алга болсонд сандран үймж, хотол хошуугаараа эрэлд гарч дэмий хөндлөн гулд давхилдан Жангарын явсан зүг борооны дараа солонго татсаныг саравчлан харж зогсоцгоож байжээ.

	Жангар Агай Шавдал хатнаа аранзал зээрд мориндоо дүүрч долоон долоо дөчин ес хоног явж сэрүү татсан хар уулын хормойд хүрэв. Тэр уулыг эмжээрлэн түргэн урсгалт гол урсана. Голын ус тунгалаг ажээ. Голын дээгүүр цахлайнууд загас шүүрэн нисэлдэнэ. Дэглий ганц хөлөө өргөн чимээ чагнана. Голын усанд алтан мөнгөн жараахай нааш цааш сүлжилдэн, хадны доогуур нэг орж, нэг гарах ажээ.

	Голын тэртээх асга хадтай хүрэн толгойноос энд тэнд уур савсан харагдана. Жангар:

	— Хайрт минь, тийшээ очъё! гэж Агай Шавдалд хүрэн толгойн зүг заалаа. Тэд аранзал зээрд мориндоо мордон гол гатлав. Хүрэн толгойноос хэдэн зуун горхи халуун уур савсуулан гол уруу цутгана.

	Жангар Агай Шавдал хатантайгаа толгойн орой дээр гарлаа. Түүнээс цааш нүд алдам хязгааргүй далай цэлийн алсын алсад тэнгэр газар нийлсэн мэт цэнхэртэж авай.

	 

	— Бид тэнгэр газрын савсалгад иржээ гэж Жангар өгүүлэв.

	Агай Шавдал хатан баясгалантай инээмсэглэн түүний ханхар цээжинд толгойгоо наалдууллаа. Хүрэн толгойгоос хэдэн зуун халуун хүйтэн рашаан ундарна. Зарим нь чанх дээш оргилон нарны гэрэлд өнгийн солонго татуулан зүмбэрлэнэ.

	Жангар, Агай Шавдал хатнаа дагуулан рашаан бүрийг сонирхов. Янз бүрийн эрээн могой рашаанд орж гарч гулсана. Зарим могой рашаан усан дотор цагариглан хэвтэж байнам. Агай Шавдал могойнуудаас зэвүүрхэж Жангарт наалдан явна. Тэд гол уруу хошууран орсон мөргөцгөөс зуун найман дусал ус дусаж байхыг үзэв. Мөргөцөгт хар, улаан, ногоон, хүрэн нялцгай замаг ургажээ.

	— Мөнхийн ус энэ байна! гэж Жангарыг баярлав хашхиртал агаарт араатан архирах шиг муухай дуу гарав. Шуламсын хаан Манхуны хүү далан таван толгойтой Цагаан гэгч Луунд хувираад Агай Шавдал хатныг булааж авахаар нисэж ирлээ.

	Агай Шавдал чарлан Жангарын ард нуугдав. Жангар даргай хар нумаа чинээнд нь тултал татаж, нэг зэрэг далан таван сумаар харвав. Луунд хувилсан шулам бүх биедээ сум шивүүлсэндээ орилон зугтах замдаа хүрэн толгойн цаана мэлтийх далайд ойчиж, аварга загасны хоол болжээ.

	Жангарыг амсхийж амжаагүй байтал хон хэрээ хонгинох шиг дуу гарч шуламсын хаан Ман-хун бас л луунд хувираад араа шүдээ арзайлган дайрав. Жангар сэлмээ далайн шуламсын толгойг хэдэн хэсэг цавчиж унагав. Жангар, Агай Шавдал хатан хоёр шуламсын хүүрийг хөлсөө гартал чирч далайн усанд хаяж рашаан усны хавь газрыг цэвэрлэлээ.

	УЛААН ШАВШУУРГА ХҮҮ ТӨРСӨН НЬ

	Жангар авч явсан тулмынхаа амыг нээж зуун найман дусал рашаанаас тосов. Рашаан тулмын ёроол руу под под дуслах ажээ. Тэгэх зуур Агай Шавдал хатав Жангарт нэг сонин үлгэр ярив. Гүүшзамба хаан эрдэмтэй хүн байсан учир охиндоо багад нь орой болгон үлгэр ярьж өгдөг байжээ. Тийм учраас Агай Шавдал олон үлгэр мэддэг юм санжээ. Агай Шавдал хатан өгүүлэх нь:

	— Урьд цагт сайн санаат алтан хараацай шувуу хүнийг үхэлгүй үүрдийн залуу болгохын тулд мөнхийн рашаан ус олоод хэдэн дуслыг амандаа балгаад нисэж явав гэнэ. Гэтэл хорт муу санаатай хэдгэнэ үүнийг мэдээд алтан хараацайг нисэж явах зуурт нь часхийтэл хатгаж орхижээ Хараацай шувуу өвдөхийн эрхээр дуу тавин ёолоод аман дахь мөнхийн усаа асгаж орхисонд тэр нь нарс, хуш, аньсны навч гурав дээр дуссан учир энэ гурван ургамал мөнх ногоон шилмүүс навчтай болсон юм гэнэ.

	Хамаг хэрэг нь талаар болсныг үзээд хараацай шувуу харуусан гашуудахдаа хэдгэнийн хэлийг суга татсан учир тэр цагаас хойш хэдгэнэ уянгатай сайхан донгодож чадахаа байгаад дэмий л дүнгэнэдэг болов гэнэ.

	Үлгэрээ ийнхүү ярьж дөнгөж дуусгаад Агай Шавдал хатан гэдсээ дарж ярвайв.

	— Чи минь яав гэж Жангар туламтай рашаанаа орхиод очиж түүнийг түшиж авахад Агай Шавдал уруулаа хөхөртөл хазан улам ёоллоо. Жангар сая учрыг мэдээд, модны гишүү цуглуулж овоохой барив.

	Овоохойд Агай Шавдал хатан нярайллаа. Жангар хүүгээ хоёр гардан тосож аваад Улаан Шавшуурга гэж нэр өгөв. Улаан Шавшуурга хүү гурав хоноод хэлд орлоо. Хоёр гурвын зургаа хоноод морь унаж, нум сум харваж, сэлэм эргүүлж сурав. Гурван гурвын ес хоноод эцэг Жангарынхаа аранзал зээрд морийг унаад анд мордлоо. Нар жаргахын алдад мориныхоо хоёр талд ооно ганзагалчихсан хүрч ирэв. Жангар хүүгээ тосож гараад баруун хацрыг нь үнсэж ангийн нь олзыг мялаав. Агай Шавдал хүүгийнхээ зүүн хацрыг үнсэж аз хийморь ерөөв.

	Амаржаад удаагүй Агай Шавдал хатны бие олигтой тэнхэрч өгөхгүй байгаа тул Жангар нутаг буцахыг хэд хоног хойшлуулахаас өөр аргагүй байлаа.

	 

	УЛААН ШАВШУУРГА БУМБЫН ОРНЫ БААТРУУДТАЙ УУЛЗСАН НЬ

	Улаан Шавшуурга нэг өдөр гөрөөс хөөж яваад тэртээ талд нарийхан улаан тоос босохыг харав. Удалгүй тоосон дундаас морьтой хүмүүс тодрон айсуй. Хөө хуяг өмсөж, нум сум агссан арван долоон морьтон байна гэж Улаан Шавшуурга тоолов. Хамгийн түрүүнд хилэн хар морьтон явна. Тэр бээр ахлагч нь бололтой. Улаан Шавшуурга хүү андуурсангүй.

	Тэр бол Жангарын алдарт баатар Гүзээн Гүмбэ ажээ. 

	Жангарын аранзал зээрд морийг Гүзээн Гүмбэ тэр даруй таниад юун хүүхэд Бумбын орны эзний морийг унаж явдаг билээ гэж бодоод:

	— Чи хэний хүү вэ? Танайх хаа суудаг вэ? гэв. Улаан Шавшуурга:

	— Ээж, аав, бид гурав эзгүй газар суудаг юм. Тэр газрыг чухам юу гэж нэрлэдгийг би мэдэхгүй. Харин та нар хаанаас хаа хүрч яваа хүмүүс вэ?

	Гүзээн Гүмбэ «Үг хэл нь яасан цэцэн цэлмэг жаал вэ? Шуламсын үр ч лав биш» гэж бодоод

	— Бид харийн газраас татвар аваад нутагтаа буцаж явна гээд Улаан Шавшуурга хүүд хар унага бэлэглэв.

	Улаан Шавшуурга үдэш орой болсон хойно харьж ирэв. Жангар овоохойноос гарч ирээд хүүгээ хар унага авчирсныг үзээд бүр гайхаж:

	— Ядуусыг дээрэмдэж эцгийнхээ ариун нэрийг хугалаагүй биз? гэж ширүүн асуув. Тэгэхээр хүүгээ төмөр гархиар хэд хэд ороолгов. Улаан Шавшуурга ер ам нээсэнгүй. Жангар хүүгээ толгойгоор нь гучин удаа газар мөргүүлэв. Улаан Шавшуурга нэг ч дуугарсангүй.

	Маргааш өглөө нь Улаан Шавшуурга анд мордов. Алсад тэнгэрт тулсан их тоос дэгдэхийг тэр үзлээ. Удалгүй арван долоон морьтон түүнийг чиглээд айсуй. Тэдний түрүүнд цавьдар морьтой цагаан сахалтай өвгөн явна. Тэр бээр Бумбын орны ухаантай хүмүүсийн нэг болох Баян Хүнхээн Алтан цээж ажээ.

	Жангарын аранзал зээрд морийг Алтан цээж холоос таниад юун хүүхэд Бумбын орны эзний морийг унаж явдаг билээ гэж бодов.

	Алтан цээж асуусан нь:

	— Чи хэний хүү хэн гэгч вэ. Танайх хаа суудаг вэ?

	— Ээж, аав, бид гурав эзгүй газар суудаг юм. Хөрөнгө хогшил гэх юмгүй болохоор хөвчийн ангаар амьдардаг юм даа.

	Алтан цээж инээмсэглэн «Жангар баатрын маань хүү арай биш байгаа» гэж бодоод «Эцэгтээ аваачиж өгөөрэй» гээд цэнхэр өнгөтэй болд сум Улаан Шавшуурга хүүд өгөв.

	Улаан Шавшуурга үдэш орой болсон хойно буцаж иржээ. Жангар хүүгээ овоохойноос саахалтын зайтай газар тосов Улаан Шавшуурга нөгөө сумыг эцэгтээ ямар ч хэл үггүй гардууллаа.

	Жангар сумыг аваад гэрэл асааж үзэхэд Бумбын орны билэг тэмдэг болох лянхуа цэцэг сум дээр байв. Жангар эх нутаг ард түмнээ хязгааргүй санаж тогтож ядан, нүднээсээ нулимс унагав.

	— Хүү минь чамд өчигдөр хар унага хэн өгсөн бэ?

	Улаан Шавшуурга хүү өчигдөр зэр зэвсэг агссан морьтой хүмүүстэй уулзсан, тэд унага бэлэглэснийг нэгд нэгэнгүй ярив.

	— Өнөөдөр энэ сумыг хэн чамд өгөв?

	Улаан Шавшуурга нум сум зүүсэн морьтой хүмүүстэй өдөр уулзсан, тэд болд сум өгснийг дэс дараалан өгүүлэв. Тэгэхэд Жангарын нүдэнд нулимс мэлтгэнэж хүүгээ тэврэн үнсэж, 

	— Хүү минь! Эцэг намайгаа хэн гэж! боддог вэ? Би чинь Бумбын орны эзэн Жангар билээ. Чиний уулзсан хүмүүс миний баатрууд байна. Ээжийн чинь бие овоо тэнхэрлээ. Хүн арддаа аваачиж өгөх мөнхийн рашаан дусал дуслаар тулам дүүрлээ. Одоо аав, ээж, хүү гурав орон нутагтаа буцна гэж баргил хоолойгоор хэлээд, 

	— Эхлээд аав нь аранзал зээрдээрээ нутагтаа үүрүүлж очоод гэр орноо янзалж та нарыг хүлээж авахад бэлтгэнэ. Чи ээжтэйгээ цуг миний хойноос оч. Өнгийн солонго татаж байгаа юм шиг даваа алсаас харагдана. Бумбын орны зах хязгаар тэр шүү! гэж Жангар хүүдээ заав.

	Жангар аранзал зээрд морио унаад эх нутгийн зүг харвасан сум шиг хурдаллаа.

	 

	УЛААН ШАВШУУРГА БУМБЫН ОРНЫ ХҮМҮҮСТЭЙ ДАЙРАЛДСАН НЬ

	Жангарыг нутгийнхаа захад ирэхэд өнчин хүү, өлөгчин нохой ч үзэгдэхгүй, эл хуль байв. Түүнийг бүр гайхсаар нутгийн гүн уруу ортол өчүүхэн муу урцнаас утаа суунаглаж, үүдэнд нь улцан нүдтэй, навсгар дээлтэй эмгэн саравчлан зогсоно. Жангар эмгэнээс Бумбын оронд юу болсныг асуувал:

	— Дуут Бумбын орныг Шуламс догшин Шар Гүргүү долоон түмэн цэргээрээ довтолж сүйтгэв. Араг Улаан Хонгорыг чинь долоон давхар газар дор догшин улаан тэнгисийн ёроолд хаясан. Аваад явсан нүхний нь аман дээр би сууж байна гэж эмгэн хэлэв.

	— Эмээ морийг минь харж байгаарай! гээд Жангар аранзал зээрд морио тушиж тавиад урт мод барьж долоон давхар нүх рүү оров. Жангарыг явснаас хойш гурав хоносны дараа Улаан Шавшуурга хүү нөгөө урцны дэргэд хар даагаараа давхиж ирлээ.

	— Нүдэндээ галтай, нүүрэндээ цогтой жаал хүү хаа хүрч явна? гэж эмгэнийг асуухад

	— Алдар ноён Жангар нэртэй аавынхаа хойноос явж байна. Ар Бумбын орон хол уу? гэж Улаан Шавшуурга хүү өгүүлэв.

	— Ар Бумбын орны нутаг ч уг нь эндээс эхэлдэг юм даа. Шуламсын хаан догшин Шар Гүргүү долоон түмэн цэргээрээ довтолж Бумбын орныг эзгүй тал, усгүй цөл болголоо.

	— Тэр тушаатай идэшлэж байгаа морь аавын минь аранзал зээрд шив дээ.

	— Аав чинь надад морио хадгалуулаад долоон давхар газар дор, догшин улаан тэнгисийн ёроолд хаягдсан Араг Улаан Хонгорыг олж ирэхээр явсан.

	— Эмээ минь миний хар даага холоос давхиж ирсэн болохоор цуцжээ. Түүнийг танайд орхиод аавынхаа аранзал зээрдийг унаж Догшин шар Гүргүүтэй байлдъя.

	— Жангар баатрыг ирэхээс өмнө морийг нь авчраарай. Сайн үйлс бүтээхээр зорьсон жаал хүү чамд саадгүй явахыг ерөөе гэж эмгэн хэлэв.

	Аранзал зээрд үүлгүй тэнгэрээс доохнуур үзүүртэй модноос дээхнүүр нисэх мэт хурдалсаар долоо салаалсан замын уулзварт ирлээ. Цааш ганц өргөн зам зурайх ажээ. Шуламсууд Бумбын орны хүн ардыг энэ замаар хөөж аваачсан бөлгөө. Аранзал зээрд өргөн голыг нэг харайн гаталж, их мөрнийг хоёр харайн цаад талд нь гарч, гурван сарын газрыг хоногт гурван жилийн газрыг сараар товчилж хурдлав. Түдэлгүй булингартсан шар устай гол дайралдсан нь шуламсын нутгийн зах ажээ. Тэнд ноорхой урц овоохойд сууж байгаа эх нутгаасаа хөөгдөж ирсэн өлсөж ядарсан хатангир царайтай хүмүүс тааралдана. Тэр хүмүүс дандаа унтаж байгаа юм шиг нүдээ анин тонголзоно. Шуламс тэднийг өөрийнхөө эсрэг босуузай гэж ингэж илбэджээ.

	Догшин Шар Гүргүүгийн харлаг зүстэй суурь хонь хариулж яваа сахал үсэндээ баригдсан өвгөн малчин л ганцаараа сэргэлэн явна.

	Хонь алдаж, чоно нохойд идүүлчихнэ гээд өвгөнийг хэзээ ч нойр нь хүрэхгүй байхаар илбэджээ. Тэр бээр Жангарын аранзал зээрд морийг тавиад:

	— Баатрын минь аранзал зээрд морийг танихгүй хүүхэд унаж явна. Энэ лаа шуламсын төрлийн жаал байх. Баатар минь ирж зовлонд баригдсан биднийгээ аврахаас өнгөрчээ гэж амандаа үглээд уйлав.

	— Өвгөн гуай, та аль нутгийн хүн бэ? Юунд уйлаа вэ?

	— Би үг нь Бумбын орны Жангар баатрын албат. Одоо бол долоон давхар газар доорх орныг эзэлсэн шуламсын хаан догшин Шар Гүргүүгийн зарц.

	— Догшин Шар Гүргүү хаана суудаг юм бэ?

	— Могойтын хөндийд шуламсын хаан суудаг юмаа, Эндээс гурван сарын газар даа гэв.

	Улаан Шавшуурга зам заасан өвгөнд баярласнаа илэрхийлээд цааш давхилаа. Намхавтар гүвээний цаана нарийн тоос босож нэг морьтон шоволзсоор айсуй. Саарал азарга унаж, бүсэндээ дун бүрээ санжгануулсан жаал байв.

	— Зогсоорой, чамаас юм асууя гэж Улаан Шавшуургыг чанга хэлэхэд, 

	— Би маш чухал зар тарааж явна. За хурдан хэл, надад зав тун алга! гэж нөгөө жаал эмээл дээрээ хазгай сууж, хэвлүүхэн өгүүлэв.

	— Шуламсын хааных хол уу?

	— Ойрхон, ганцхан сарын газар байна. Харин эзэн Жангарыг явснаас хойш тал тал тийшээ тарсан манай баатрууд цугларч хоёр хэсэг болоод Догшин Шар Гүргүүгийн цэрэгтэй байлдаж байна. Тэд намайг дун бүрээ үлээж хүн ардыг нойрноос сэрээж тэмцэлд босго гэсэн юм гэлээ.

	— Улаан Шавшуурга хүүгийн зүрх баяртай цохилон Бумбын орны баатрууд буудаллаж байгаа газар луу хурдаллаа. Тулалдааны эхний эгнээнд яваа шуламсууд алсад улаан тоос тэнгэр тултал босохыг хараад бидний толгойг авах дайсан айсуй гэж айн чичрэв.

	— Бумбын орны баатрууд:

	— Жангар баатрын минь аранзал зээрд л тэртээ хол ингэж тоос татуулан давхидаг сан.

	Баян Хүнхээн Алтан цээж тэр зүг саравчлан:

	— Аранзал зээрд мөн байна. Унасан эзэн нь Жангар баатрын маань хүү Улаан Шавшүурга шив дээ. Хүнд гарт Савар минь түргэлж үз. Андуураад шуламсын хуарангийн дээрээс орчих вий. Тэгвэл жаал хүү дайсны суманд шивүүлчихнэ шүү гэв. Хүнд гарт Савар Улаан Шавшуурга хүүг тосон очиж Бумбын орны баатрууд дээр дагуулж ирлээ.

	 

	ШУЛАМСЫНХНЫГ ДАРСАН НЬ

	Маргааш өглөө нь Бумбын орны баатрууд шуламсынхныг довтлов. Гүзээн Гүмбэ тэргүүтэй хэсэг баатар зүүн талаас нь уухай хашхиран дайрлаа. Баян Хүнхээн Алтан цээж тэргүүтэй баатрууд баруун талаас нь нум сумаар харваж эхлэв. Улаан Шавшуурга аранзал зээрд морио унаад болд сэлмээ далайн дайсны дундуур зүсэн орж хоёр тийшээ цавчсаар цаад талд нь гарч давхисаар Догшин Шар Гүргүүгийн өргөөний гадаа ирээд:

	— Шуламсын хаан чи айгаагүй бол гараад ир! гэв.

	Шар Гүргүү шулам хүдэрхэн борхүү болж хувилаад гэрээс үсрэн гарч улаан Шавшуургатай барилцаж авлаа. Тэр хоёр арван таван хоног талыг хонхойтол, уулыг хотойтол ана мана, ач тач ноцолджээ.

	Улаан шавшуурга маань шуламтай түр тавилцаж амраад дахин барилцаж авахдаа далан дээр нь байгаа аяганы чинээ улаан мэнгийг нь бяц атгаж гэнэ. Тэгтэл Шуламсын хаан догшин Шар Гүргүүгийн хамаг бие нь сулраад газар тэрийн ойчиж, тэр дороо амь тавьжээ.

	Улаан Шавшуурга шуламсын толгойг огтолж мориндоо ганзагалаад тулалдааны талбарт буцаж ирэв. Тэнд аадар борооны дараа тогтсон шалбааг шиг хүн амьтны цус энд тэнд мэлтийж байжээ. Шуламсууд алагдсан хааныхаа толгойг үзээд муухай орилон зугтаж өмхий хар нууртаа живж үхэцгээв.

	Улаан Шавшуурга Бумбын орны нутгаар хөндлөн тулд давхиж шуламсууд дарагдсаныг зарлав. Хүн ардын сэтгэл тэнийлээ. Эмгэд, өвгөд баярын нулимс сувдын хэлхээ шиг дуслуулж байв.

	Хувхайрч цайсан газар дэлхий сэргэн, цэцэг, ногоо дэлгэрч, ой мод шуугьж эхлэв.

	 

	ЖАНГАР ЗҮҮДЭНДЭЭ ҮЗСЭН ХҮҮХЭНТЭЙ УЧИРСАН НЬ

	Жангар урт мод барьж доошоо явсаар дөрөв дэх давхарт орвол нэгэн хүү хоёр уулыг ховх татан хооронд нь сольж тавиад байв гэнэ. Жангар түүнийг үзээд «Доод Бумбын оронд ийм хүчтэй хүү бас байдаг юмаа» гэж гайхаж:

	— Нүүрэндээ галтай, нүдэндээ цогтой хэний хүү хэн гэгч вэ? гэж асуув.

	Бумбын орныг Жангар баатар орхиж явснаас хойш би төрсөн юм аа. Намайг Гүзээн Гүмбийн хүү Улаан гэдэг дээ. Долоон давхар тамын ёроолд тарчилж байгаа Хонгор баатрыг чөлөөлөх гэсэн юм. Тэгэхийн өмнө би хүчээ үзэж байна гэв. Жангар гэр хүүг дагуулаад цааш явлаа. Жин үдийн халуун шатаж, тэр хоёрын ам учиргүй цангав.

	Тэдний өөдөөс нэг жаал амаа ангайсаар хүрч ирлээ.

	— Чи юун хүүхэд вэ? Хэний хэн гэгч вэ? гэж Жангар асуув.

	— Урьдаар цөмөөрөө амныхаа цангаар гаргая. Дараа нь танилцацгаая гэж нөгөө жаал хэлээд улаан хадны ёроолоос элс авч тэнгэр өөд гурвантаа цацлаа. Тэгэхэд хад хоёр тийшээ ярагдав. Тэд уснаас ханатлаа ууж, торой модны сүүдэрт сууж амарлаа.

	Намайг Баян Хүнхээн Алтан Цээжийн хүү Шонхор гэдэг. Бумбын орныг Жангар баатар орхиж явснаас хойш төрсөн юм. Долоон давхар тамын ёроолд зовж байгаа Хонгор баатрыг чөлөөлөхөөр явж байна гэжээ.

	Жангар хоёр хүүг дагуулаад улам доош газрын гүн уруу одов. Алсад өчүүхэн цагаан юм харагдсан нь сүүлдээ том цагаан гэр болж тодорлоо. Тэд замдаа нэг буга алаад ээлжлэн үүрч явжээ.

	Гэрт хэн ч байхгүй, тулган дээр том хонин тогоо тавиастай байв.

	— Цугаараа жаахан амарцгаая. Та нар бугын мах чана. Тэр хооронд ах нь дугхийгээд авъя гээд Жангар баатар сур шиг сунайж сухай шиг улаан болоод хурхирч эхлэв. Шонхор, Улаан хоёр том тогоонд дүүрэн мах хийж чанаж гарлаа. Тэгтэл гэрийн үүд сэвхийтэл онгойж зээрэн шилбэтэй, зэс хошуутай чавганц орж ирээд тогоо уруу өнгийв. Тулганд түлсэн гал дүрэлзэж, тогооноос уур савсав. Халбийг авахад хов хоосон байлаа.

	— Тогоонд байсан мах хаачаа вэ гэж Улаан гайхав.

	— Яах вэ гэж Шонхор дэмий л ийш тийшээ харлаа. Нөгөө чавганц алга болсон байжээ.

	Хоёр хүү бугын махнаас ахиад л тогоонд хайж, ус дүүргэлээ. Гэрийн үүд сэвхийтэл онгойж, 

	— Хүүхээд, мах чинь болж байна уу? Эмээг чинь гэдэс өлсөнө гэдэг учиргүй гэсээр чавганц орж ирлээ.

	Тогооноос уур савсан, мах буцалж, шөл нь халихад Улаан, халбийг авав. Нүдэндээ итгэхээргүй юм болох нь тэр. Тогоо хов хоосон байлаа. Чавганц ч үзэгдсэнгүй.

	— Одоо яах вэ Жангар ах юу гэж бодох бол. Биднийг хоёр тогоо маханд цадсангүй гэх байх даа гэж ярилцаад дахиад мах ?үйн?

	Жангар сэрж, хэлсэн нь:

	— Дүү нар минь унтаж амар. Би мах чанаа гэв. Тэр хоёр ч ядарсандаа болоод тэр дороо нойрсов.

	Жангар галаа түлж, тогоондоо мах дүүртэл хийж, халбийг нь тавилаа. Тэгтэл гэрийн гадаа юм хөллөх чимээ сонстов. Жангарыг гарахад зэс хошуутай, зээрэн шилбэтэй шуламс эмгэн тулмын амыг онгойлгоод, мөнхийн усыг асгаж:

	— Ингээд чи хүн амьтныг урт наслуулах гэж эрлэг тамын эсрэг гай тарь! гэж тавлан харааж байлаа. Мөнхийн ус урссан газраар нов ногоон навч хоромхон зуур цухуйж байв.

	Жангар учиргүй уурлаж мөнхийн усыг асгаж хүмүүст дайсагнасан шуламс эмгэнийг цээж бөгс болгон хувааж, тэнгэр газарт хаяв. Гэтэл шуламс эмгэний хамаг бие нь газрын ангалаар орж алга болжээ. Жангар шуламсын илбийн улаан уут, хүний шөрмөсөн аргамжийг аваад унтаж байгаа хоёр хүүг сэрээж газрын ангалаар доош орвол бас нэг оосор бүчгүй орог цагаан гэр тааралдав. Тэр гэрт нар сар мэт үзэсгэлэнт дагина уруу царайлан дээл оёж суух ажээ. Түүнээс шуламс эмгэнийг асуувал: «Хойд талын хар овоохойд бий» гэв. Жангарыг овоохойд ороход долоон хожгор хүү шуламс эмгэний ууц толгой хоёрыг холбож суув. Жангар тэднийг дор нь дарж устгалаа! Тэгэхэд гурван сартай хүү төмөр өлгий дотроос гэнэт босож ирээд:

	— Чи өчигдөр Шуламс эхийг минь аллаа. Одоо долоон ахыг минь алав гээд Жангартай барилцаж авчээ. Шуламсын отгон хүү Жангартай ана мана ач тач үзэлцэв Оройхон хэрд шуламсын хүү цуцаж Жангарт аргагүй дийлдлээ.

	Шуламс эмгэнийхнийг дарагдсанд, нөгөө дагина учиргүй баярлаж:

	— Би тэнгэрийн дагина билээ. Ойд жимс түүж явахад минь шуламс эмгэн намайг барьж аваад шидэт уутандаа хийж тамын оронд авчирсан юм. Тэгээд төмөр өлгийтэй хүүхдийнхээ эхнэр болгохоор намайг хадгалж байлаа гээд нулимсаа арчив.

	Тэнгэрийн дагина цааш ярьсан нь: «Нэг өдөр шулам эмгэн надад ингэж тушаав. Жангар баатар унтаж байна. Түүний зүүдэнд ороод мөнхийн ус алс холоос авчирч хүн арддаа амсуулбал тэд урт удаан насалж жаргал эдэлнэ гэж хэл. Тэгвэл чамайг тамаас гаргаж тэнгэрийн оронд чинь явуулна гэсэн» гэж өгүүллээ. Жангар зүүдэндээ үзсэн хүүхэнтэй ийнхүү учрав. Тэнгэрийн дагина:

	— Намайг та тэнгэрийн оронд минь буцахад туслахгүй юу?

	— Би танд тус бололгүй яах вэ гээд дээд давхарт байсан Улаан Шонхор хоёрт аргамж шидэж, 

	— Та нар үүнийг алдахгүй барьж бай! гэж тушаалаа. Жангар тэнгэрийн дагинад хандаж:

	— Та аргамжаас барьж дээшээ авир! гэв.

	— Би яаж танаас түрүүлж гарах вэ?

	— Зүгээр, зүгээр. Зоволтгүй, барь гээд аргамжийг хөврүүлэхэд хүүхэн аргамжаас барив. Шонхор, Улаан хоёр аргамжаас татаж, хүүхнийг дээш нь гаргалаа. Тэд нар сар мэт үзэсгэлэн гоо дагиныг үзээд, 

	— Би том болохоороо энэ дагиныг эхнэрээ болгож авна.

	— Үгүй ээ. Миний эхнэр болно.

	— Чи дуугүй, үүнээс холд!

	— Үгүй, би! гэж Улаан Шонхор хоёр хоорондоо маргалдаж байхдаа аргамжийг мартан доош алдав. Аргамжаас барьж байсан Жангар нүд ирмэх зуур харанхуй хонгилд унаж, баруун хөлөө хугалжээ.

	 

	ЖАНГАР ХОНГОР ХОЁР ТАМЫН ОРНООС БУЦАЖ ИРСЭН НЬ

	 

	Жангар тамын ёроолд ухаангүй хэвтэв. Тэр бээр шархандаа халуурч байхдаа Агай Шавдал гэргий, Улаан Шавшуурга хүүгээ дуудаж дэмийрч байлаа.

	Хоол эрж хамар амаа долоон ийш тийшээ гүйж явсан эр, эм хоёр хөх хулгана хэвтэж байгаа баатартай тааралдав. Эм хулгана:

	— Ямар юм мах вэ. Бид хоёрт бүхэл жилийн хүнс шүү. Эр хулгана:

	— Энэ хүн амьсгалж байна. Амьд хүнийг иднэ гэдэг чинь юу гэсэн үг вэ? Эм хулгана:

	— Ийм их олзноос буцаж байх. Амны хишиг чинь өмийж дээ. Харин би бол гээд баатрын гуяыг хазаад авлаа. Тэр агшинд Жангар ухаан орсон байлаа.

	— Ямар ч хүч чадалгүй хүнд хулгана хүртэл ноён юм даа! гэж шүүрс алдаад няслаад орхив. Тэгэхэд эм хулганын баруун гуя хугарчээ. Эр хулгана тэр дороо бараа туруугүй арилав. Маргааш өглөө нь эр хулгана нэг навч зууж ирээд, эм хулганын хугарсан гуян дээр тавихад нүд ирмэхийн зуур эдгэв. Эм хулгана Жангарт хорсож:

	— Миний баруун гуяыг гэмтээсэн хорон санаатай амьтныг би заавал иднэ гээд Жангарыг хурц шүдээрээ хазав.

	Жангар эм хулганыг ахиад няслаад авсан чинь зүүн гуяыг нь хугалчихжээ.

	— Би чамайг, амьд хүнд битгий хүр! гэж хэлээгүй юу гэж эр хулгана эм хулганад сануулаад алга болов

	Түдсэнгүй хар ногоон навч амандаа зуусаар ирлээ. Жангар тэр навчий нь булааж авав. Эр хулгана дахиад л навч зууж ирээд Жангарт булаагдав. Эр хулгана хаширсангүй бас л навч зууж ирэв. Эр хулганын амнаас Жангар навчийг нь булааж аваад эм хулганын зүүн гуя дээр тавив. Эм хулгана дорхноо эдгэрээд ум хумгүй зугтаж зайллаа.

	Жангар навчийг өөрийнхөө гуя дээр тавихад бие нь тэр даруй илаарь болов. Жангар хөл дээрээ бослоо. Эргэн тойрон хав харанхуй, долоон давхар газар доорхыг тэнгэрийн хааны охины гоо үзэсгэлэнгээр гэрэлтүүлж байсан ажээ. Түүнийг дээш гарсан хойно түнэр харанхуй нөмөрчээ.

	Жангар алсад сэржигнэх чимээ гарахыг сонсоод тэр зүг хурдлан очлоо. Асар том зандан модны навч салхинд найгаж байв. Хулганын авчирсан навчтай адилхан навч зандан модонд ургасан байлаа. Тэр шидэт навч юм. Жангар навчнаас өвөр түрийндээ багтаж ядтал чихэв.

	Жангар Хонгорыг эрж нэг бүдэг замаар алхав. Цаашлах тутам зам өргөсөн, тэртээд нэлийсэн улаан цус үзэгдлээ. Догшин улаан тэнгис тэр ажээ. Тэнгисийн эрэг дээр Догшин шар Гүргүүгийн шуламсууд Хонгор баатрыг тэнгист хаясандаа баярлан орилолдож чарлалдан найрлаж байв.

	Жангар сэлмээ далайн шуламсууд уруу шууд дайрч ороод баруун зүүнгүй цавчив. Шуламсуудын толгой тэнгист унаж ус улаанаар буцалж эхлэв. Тэнгис долоон долоо дөчин есөн хоног буцалж ширгэлээ. Тэнгисийн ёроолд хад чулууны завсар Араг улаан Хонгорын яс үзэгдэв. Жангар хайрт найзынхаа ясыг тэврэн ширгэсэн тэнгисийн эрэг дээр тавьж шидэт навчаар битүү бүрэв. Хэдэн хормын дараа ясыг мах бүрхэж, Араг улаан Хонгор хуучин хэвдээ орж, унтаж байгаа юм шиг харагдав. Тэр бээр алгуур нүдээ нээгээд

	— Би хаана байна гэж Жангараас асуулаа.

	— Чамайг минь шуламс шар Гүргүү тамд хаяжээ. Хурдан бос, хоёулаа тамаас гаръя.

	Жангар, Араг Улаан Хонгор хоёр долоон долоо дөчин ес хоног эрж байж тамаас гарах нүхийг олов. Долоон давхар гүн газар нүхний зургаа дахь давхарт Шонхор, Улаан хоёр Жангараас айчихсан хүлээж байлаа.

	— За дүрсгүй жаалууд минь, ах чинь та хоёроос болж, золтой л үхчихсэнгүй. Одоо та нарыг шийтгэнэ дээ гэж Жангар ширүүхэн хэллээ.

	— Энэ хоёрыг шийтгэх хэрэггүй. Жангар минь! Хэрэв аргамжийг энэ хоёр хүүхэд алдаагүй бол та доош унаж ухаан алдахгүй байв. Таныг ухаан алдаагүй бол тэнэг хулгана хазахгүй байв. Тэгээд ч зандан модны шидэт навчийг мэдэхгүй байв. Шидэт навчаар намайг эмчилж амь оруулахгүй байв шүү дээ гэж Хонгор өгүүлэв.

	— Нээрээ тийм гэж Жангар зөвшөөрлөө.

	Тэд цөм авирсаар нүхний амсар хүрч, газар дээр гарч ирлээ. Тэнд Улаан Шавшуурга хүү, Баян Хүнхээн Алтан цээж тэднийг эрж доошоо орохоор зэхэж байлаа.

	Жангар Улаан Шавшуурга хүүгийнхээ гараас хөтөлж, Араг Улаан Хонгортой танилцуулав.

	— Шуламсын хаан догшин Шар Гүргүүг манай Улаан Шавшуурга хүү даран сөнөөсөн шүү дээ гэж Баян Хүнхээн Алтан цээж сэтгэл бахдан хэлэхэд Араг Улаан Хонгор:

	— Баатар эр байна гэж Улаан Шавшуурга хүүг магтав Жангар:

	— Би мөнхийн ус авчирч чадсангүй. Зэс хошуутай зээрэн шилбэтэй шулам туламтай мөнхийн усыг минь тамд асгачихсан гээд харамсан өгүүллээ. Жангарын баатрууд, Хүнд гарт савар, Догшин хар Санал, Орчлонгийн сайхан Миньяан Гүзээн Гүмбэ нар Жангарт хандаж:

	— Таныг эзгүйд бид хоорондоо маргалдан эв нэгдэлгүй байснаас тансаг сайхан Бумбын орныг шуламсынханд эзлүүлж хүн арддаа зовлон эдлүүллээ гэж мэхийн ёсолж буруугаа хүлээв.

	— Эвт шаазгай буга барина гэж аав минь надад хэлдэг байсан юм. Эв нэгдэлгүй бол хорхой шавжид ч дийлдэнэ. Шуламсынхныг дарсан гээд тайвширч болохгүй. Дайсан олон байна. Баатрууд минь цэг ямагт сонор сэрэмжтэй бай! гэж Жангар санууллаа.

	 

	
ГЭСЭР БААТАР

	(Үлгэр тууж)

	 

	(«Арван зүгийн эзэн Гэсэр хааны тууж оршив» хэмээх эртний зохиолоос сэдэвлэн хүүхдэд зориулан бичив)

	 

	БААТАР ТӨРӨВ

	Эрт дээр цагт юм гэнэ. Дэлхий дээр харц ард аж төрөхөд бэрх их самуун болж байжээ. Хүчтэй нь хүчгүйгээ идэж, ихэс дээдэс нь ядуу хүмүүсийг элдвээр зовоож байв. Тэр үед Лин улсын хаан Санлунг түүний төрсөн дүү, хар муу санаатай, эрх тушаалд дуртай Цотон ноён хаан ширээнээс нь зайлуулж умар зүгийн элсэн цөл нутаг руу хөөжээ. Тэгээд Цотон ноён өөрөө хаан болсон ажээ.

	Орон нутгаасаа хөөгдсөн Санлун хатан Амаржилээ дагуулан элсэн цөл дундуур явсаар хатаж үхэхийн даваан дээр хадны завсраар ус шүүрч байхтай тааралдаж амь аврагджээ. Тэр хоёр цааш явах тэнхэлгүй болсон учир заг харгана цуглуулж хэлтгий овоохой барьж тэндээ суурьшив. Гэтэл нэг өдөр тэнгэр цэлмэг байхад гэнэт хэсэгхэн бараан үүл гарч улмаар бүрхэн үер буужээ. Хурын дараа зүүн урд өнгийн солонго татах үеэр хатан Амаржил нь нярайлж хүү төрүүллээ. Тэр нь хурмаст тэнгэрийн заяасан Гэсэр ажээ. Хөөгдмөл хаан Санлун хатнаасаа хүү төрсөнд хязгааргүй баярлав. Хөдсөн өлгийд боосон хүү сараар биш өдрөөр өсөж том болжээ. Тэр нэг сартайдаа хэлд оров. Хоёр сартайдаа юм түшилгүй явдаг болов. Бяцхан Гэсэр нэг өдөр таана хөмүүлээр малын дүрс хийж тавиад байлаа. Нэг харахад тэдгээр нь үхэр болж мөөрч, хонь, ямаа болж майлж, адуу болж янцгааж, тэмээ болж буйлаад бэлчиж байв. Ингэж тэр тал дүүрэн малтай болов. Хүүгийнхээ энэ ид шидийг үзээд эр эм хоёр нүдээ бүлтийтэл харж гайхлаа.

	Тэр шөнө хэдэн зуун бээрийн цаана байгаа муу санаат Цотон ноён хаан ширээгээ хамуутай бор даага унасан хавчаахай агссан нусгай хүүд алдаж байна гэж хар дарав зүүдэлж бараа бологчдоо цочтол хашхиран огло харайн босжээ. Баруун гарын түшмэл — Та яав? гэж баруун талаас нь түшиж зүүн гарын түшмэл — Зүгээр, зүгээр! гэж зүүн талаас нь түшиж тайвшруулан унтуулжээ.

	Маргааш өглөө нь Цотон ноён шарсан мах анддаггүй шар зурхайчаа дуудуулж зүүднийхээ учрыг асуувал, муу ёрын зүүд байна. Баруун хойд зүгт төрсөн хээр даагатай нусгай жаал тантай хаан ширээ булаалцалдах нь гэж айлджээ.

	Тэр үед говь цөл нутагт нар өршөөлгүй шарж булаг шанд ширгэн хүн мал үсгүй ангаж байв. Одоо л бид хатаж үхэх боллоо гэж эх нь уйлж, эцэг нь сэтгэлээр унажээ. Тэгэхэд Гэсэрийн нүд цогтойгоор гялалзаж, хавчаахайгаа онилж нэг хад руу харвасан чинь усны судсыг онож орхижээ. Хад хагарч үс олгойдон гараад жалга судаг даган урсаж, хонхор газар нуур болон тогтов. Хүн мал цангаагаа гаргаж өвс ногоо сэргэж, заг, алтан харгана модны навч цухуйлаа.

	Түүнээс хойш хэд хоногийн дараа сэтгэл түгшсэн Цотон ноён бараа бологчдоо дагуулан хязгаар нутгаа эргэж явтал говь цөл байсан нутаг элбэг устай болж, халцгай байсан газар өвс ногоо ургаж, таван хошуу мал тархан бэлчсэнийг үзээд гайхав.

	Гэнэт өмнө нь хамуутай хээр даага унаж хавчаахай агссан нусгай хүү үзэгдэхэд Цотон ноёныхон цөм цочлоо.

	— Хүүе, чи хэн гэгч вэ, юунд аймшиггүйгээр зогсоно вэ. Ноёнтонд мөргөж, өвдөг сөгд гэж Гэсэрт баруун гарын түшмэл шаардав. Гэсэр хөдлөхгүй зогссоор байлаа. Цотон ихэмсгээр хяламхийн харавч дотроо сэрэмжлэн эелдэг царай гаргаж

	— Хүү минь чамайг хэний хэн гэдэг вэ? гэхэд

	— Дээрээ ноёнгүй, дэргэдээ албатгүй захирагч Санлунгийн хүү Гэсэр гэгч байна гэж шагхийсэн хариу өгөв. Хөөгдмөл Санлунгийн хүү байх нь. Эртээр миний зүүдэлдэг нөгөө муу нусгай лав мөн. Хаан ширээг энэ жаалын булаадаг ч өдий байна. Харин алба татвар авсан дээр гэж бодоод хөмсөг зангидан

	— Чи хөө Цотон ноён над нэг сайн мориор алба барих ёстой гэж тушаажээ. Тэгэхээр нь Гэсэр ороо хар морио барьж Цотон ноёнд унуулав. Тэр морь их агсам морь тул Цотон ноёныг авч давхихад бараа бологчид нь учиргүй айж хашхиралдан хойноос нь дагалаа. Хар морь гурван өдөр, гурван шөнө авч давхиад нутгийн зүүн хязгаарт ирэхэд Цотон ноён арайхийж мориныхоо амыг тогтоолоо. Агсан морь, унуулж ингэж даажигнасанд Цотон ноён Гэсэрт ихэд хорсов. Тэгээд хүүхдийн хэл тас хаздаг амьтныг дуудаж, 

	— Гэсэрийн хэлийг сугалаад ир! гэж явуулав.

	Нэг үдэш Гэсэр адуугаа манахаар явахад хээр даага нь хамраараа тургиж, үргэж бусгаад ер болохгүй байжээ. Юу болов гээд хажуу тийшээ хартал сарны гэрэлд сармагчин шиг битүү үстэй нүцгэн амьтан нэг урд нь гарч, нэг хойно гарч элдвээр маяглаж байв. Тэгснээ нөгөө амьтан Гэсэр рүү довтлов. Урд талаас нь дайрахад хээр даага дээшээ цоройж, хойд талаас дайрахад тас тангараад нөгөө амьтныг Гэсэрт хүргүүлэхгүй байв. Энэ хооронд Гэсэр хавчаахайгаа онилж тэр амьтан руу харваадахсан чинь үхэтхийн уналаа.

	Ингэж хүүхдийн хэл тас хаздаг амьтан тонилсныг Цотон ноён сонсоод улам уурлаж Гэсэрийг хорлохоор хүний нүд ухдаг хон хэрээг нисгэв. Алсаас нисэн ирж яваа хэрээний сүүдэр тэртээ өндрөөс Гэсэрийн нүүрэн дээр тусахад тэр цочин дээш харлаа. Уурлаж улаан нүдэлсэн хэрээ Гэсэрт ойртож сум шиг шунгинан дайрав. Гэсэр амжиж төмөр бамбайгаар биеэ халхлаагүй бол түүний нүдийг хэрээ суга татах байлаа! Хэрээ хар эрчдээ эвэр хошуугаа хугартал бамбай мөргөн газар нэвсийн унахад Гэсэр дааганаасаа нүд ирмэхийн зуур бууж тэр шувууны өд сөдийг таслан арван тийш хаялж, биеийг нь харанхуй нүхэнд чулуудав.

	Хэрээний золгүй үхэл Цотон ноёныг түгшүүллээ Гэсэрийг хорлох санаагаа тэр орхисонгүй. Энэ удаа хавьтсан ойртсоноо залгидаг зааны чинээ биетэй аюулт оготныг явуулав. Тэр оготно Гэсэрийн нутгийн захад ирээд хэд хэдэн хурга ишиг залгичхаад хэвтэж байлаа. Гэсэр тэр асар том хулганыг олон удаа харвав. Гэвч сум хулганын бие дээр тусмагц халтираад хэр хүргэж чадахгүй байв. Тэгэхээр нь ухаанаа зарж, мэргэн арга олов. Гэсэр хортой өвс цуглуулж хонь малын дүрс хийж аюулт хулганын мөр дээр тавилаа. Ховдог хулгана урьд өдөр нь залгисан хурга ишгийг гэдсэндээ хайлуулаад босож ийш тийш юм шиншлэн цүдэг цүдэг гүймээр болсноо өнөө хортой өвсөөр хийсэн хонь малын дүрсийг дараалан үмхэв. Удалгүй хулганын гэдэс дотрыг ямар нэг юм гал цогоор хайрах шиг болж, тасарчих шахан базан өвдөж эхлэхэд өөрийгөө маажин урж, газраар хөлбөрөн гийнан шүдээ хавирлаа. Тэгээд нэг хэсэг болоод аюулт хулгана амь тавив.

	Зааны чинээ биетэй хулганын яаж ч чадаагүй үхсэнд Цотон ноён их харамсав. Гэсэрийг хорлох арга түүнд тэр даруйдаа олдсонгүй.

	 

	РОГМА ГООГ ХАТАН БОЛГОЖ АВСАН НЬ

	Гэсэр асар удалгүй эрдэм ухаан, бяр чадал төгс бүрдсэн сайхан залуу эр боллоо. Хээр даага нь хөлгийн сайн шинж бүхнийг шингээсэн билгийн хар морь боллоо.

	Нэг өдөр Санлун өвгөн эхнэр Амаржилтэйгээ зөвлөн ярилцаж, хүү минь эр бие өслөө. Энд тэнд явж юм үзэг. Алс газар одож, амраг ханиа олж аваг гээд аян замын хүнс төхөөрч өгчээ. Тэгээд замдаа сайн яваарай гэж ерөөгөөд Гэсэрийг эцэг эх хоёр нь үдэж мордуулав. Эх нь шанаганд сүү хийж хойноос нь цацал өргөлөө.

	Гэсэр явсаар нэг сүмийн ойролцоо байгаа шандаас аягаараа хутгаж ус ууж байтал тарган шар лам хайртай чулуун шилээ зүүгээд ус авахаар иржээ. Гэсэрийг ус ууж байхыг хараад:

	— Хүүе, чи яасан их ус уудаг гуйранч вэ? гэж доромжлов.

	— Би гуйранч биш шүү. Нэртэй хүний зүстэй хүү, гэхэд

	Чи яасан худал хэлдэг юм бэ. Одоо намайг хуурч чадвал чамайг гэртээ аваачиж хоол цай хийж өгнө шүү.

	— Ам цангаад ус ууж байгаа хүн аль завдаа худал хэлж, хуурах вэ? Цаана чинь тэнгэр дээр түймэр гараад биднийг шарж алах гэж байна шүү дээ. Би хүмүүс дуудаж гал унтраахаар яарч явна гэв. Лам гайхаж:

	— Аяа тэгээд яах вэ гээд дээшээ сандран харсанд дэлбэгэр сийрсэн малгай нь шаварт ойчив. Малгайгаа ухасхийн авах гэтэл хамар дээрээ тохсон чулуун шил нь хадан дээр унаж будаа болов. Ээ харлаж хоцор! гэж шанагаараа хэнхдэг рүүгээ дэлссэнд өвөр дотор байсан манан хөөрөг нь бас үйр яйр болжээ.

	Гэсэр инээдээ барьж ядан:

	— Ламбугай та, тэнгэрт түймэр гардаг гэж хаанаас дуулсан бэ? гэж хэлээд мориндоо хурдан мордож цааш оджээ.

	Тэр явсаар ойд хүрлээ. Ойн цоорхойд бэлчээрт тушиж тавьсан морь шиг хоёр хөлөө тушсан хүнтэй дайралдав. Гэсэр бүр гайхаж

	— Та яагаад хоёр хөлөө холбож уяа вэ? Хэн таныг ингэв? гэж асуув. Өнөө хүн:

	— Намайг хэн ч ингэж тушаагүй, би өөрөө тушсан юм. Хэрэв би тушаагаа авчихвал шувуу гүйцэхээргүй хурдан явдаг юм гэж ярив.

	— Та хаачих гэж явна?

	— Хаашаа явж байгаагаа өөрөө ч мэдэхгүй байна.

	— Надтай хамт явах уу? гэхэд

	— Явъя гэжээ. Гэсэр хөлдөө тушаатай хурдан гүйгч хоёр цааш явж байгаад нэг сонин хүн үзэв. Тэр хүн замын хажууд хуруугаараа хамраа хавчаад сууж байжээ.

	— Та яагаад хамраа хавчиж бариад сууж байгаа юм бэ?

	— Хамрынхаа нүхийг дөнгөж онгойлговол орчин тойрны бүх юм хийсэхээр тийм их салхи үүсдэг юм. Хэрэв хамрынхаа хоёр нүхийг онгойлговол бүх дэлхий донслон хөдөлдөг юм гэжээ. Гэсэр:

	— Та бид хоёртой хамт явахгүй юу гэж асуув Нөгөө хүн дуртай зөвшөөрлөө. Тэднийг ойгоос гараад явж байтал цагаан сахалтай өвгөн дайралдав. Тэр өвгөн малгайгаа өрөөсөн чихэндээ өмсжээ.

	— Өвгөн гуай та малгайгаа яагаад хэлтгий өмссөн юм бэ? гэж Гэсэрийг сонирхоход

	— Өөрөөр өмсөж болдоггүй юм. Хэрвээ би малгайгаа толгойдоо өмсвөл цасан шуурга дэгдэнэ. Хөмсгөө хүртэл өмсвөл бух газар мөсөөр хучигддаг юм гэж хэлэв. Гэсэр их гайхаж

	— Өвгөн гуай, та бидэнтэй хамт явах уу гэхэд өвгөн зам нийлж цааш дөрвүүл болоод хөдөлжээ. Гэтэл явган суугаад нэг алганаасаа нөгөө алган дээрээ Шороо асгаж байгаа өвгөнтэй уулзав.

	— Өвгөн гуай та юу хийж байгаа юм бэ? гэж Гэсэр асуув.

	— Ийш нь асгавал энд уул босно. Тийш нь асгавал тэнд уул босно гэж хариулав. Гэсэр тэр өвгөнийг бас нөхөдтэйгөө хамт аваад явлаа. Тэд тавуул явсаар газар тэнгэрийн савслагад нэг сайхан орд харш байхыг олж харлаа Түүний наахиа тэмээн хөсөг алгуурхан цувж урагшилж байлаа. Гэсэр тэмээн хөсгийг гүйцэж очоод:

	— Та нар хаанаас хаа хүрэхээр явна? гэхэд жинчдийн ахлагч:

	— Би Тазигийн (Тажик) хааны элч байна. Энэ газрын хааны дунд охин Сэрмог манай хаан хатан болгохоор гуйлгаж бэлэг барь гэсэн юм. Түүнийг хүргэхээр явж байна гэв. Тэдний дараа үхэр тэрэг хөтөлсөн аянчин явж байлаа.

	— Та нар хаа хүрч явна. Хэрэг зориг юу вэ? гэж Гэсэрийг асуухад

	— Бид Гугулийн (Уйгар) хааны элч байна. Манай хаан энэ газрын хааны бага охин Дунлог хатан болохоор гуйлгаж бэлэг барь гэсэн юм. Түүнийг хүргэхээр явж байна гэж аянчны ахлагч хэллээ. Гэсэр аянчин жинчидтэй нийлж дөрвөн өвгөнөө дагуулсаар хааны хотод ойртож очоод хөх майхнаа барив.

	Хааныхан хөл болж ирсэн хүмүүсийг угтлаа. Хамгийн түрүүн халзан толгойтой бүдүүн лам тэргүүтэй лам хар нийлсэн хэсэг хүмүүс аянчин жинчидтэй мэндлэн хэрэг зоригийг нь асуун ярилцаж байв. Тэгээд Гэсэрийн майхны дэргэдүүр гарахдаа өнөө лам гуйлгачин дөрвөн өвгөн дагуулсан энэ хархүүд ч юу байв хэмээн басамжилсан үг хэлээд явжээ.

	— Тэгэхэд нь Гэсэр ламд дуулдахаар — Биднээс л өргөл барьж горьдож явах шиг байна. Ер нь лам нар хүмүүсийн тусын тулд юу ч хийдэггүй, харин сүсэгтэн нарыг элдэвчлэн хуурч, тэднээс өргөл барьц мэхлэн авдаг. Тэд сүм хийддээ эд хөрөнгө хураахаас өөр юу ч мэддэггүй улс шүү гэж чанга хэллээ. Лам хорсолтойгоор эргэн эргэн харсаар буцав.

	Маргааш өглөө нь хаан эхлээд Тазигийн хааны элчтэй уулзаж их бэлэг сэлт хүлээн авч дунд охиноо хөөр болов. Дараа нь Гугулийн хааны элчээс бас зөндөө бэлэг аваад бага охиноо өгнө гэж амлажээ. Дараа нь Гэсэр их охин Рогма гоог нь гэргий болгохоор гуйж очив. Хаан охиноо бэлэг сэлт байхгүй үл таних доод хүнд өгөх дургүй байжээ. Харин Рогма гоо бүсгүй л энэ жавхаалаг залуу эрийг далдаас харж сэтгэл татагдаж байлаа.

	Хаан ямар нэг шалтгаан зааж Гэсэрийн талынхны хийж чадахгүй гэж дотроо бодсон юмыг хий! гэж шахжээ.

	— Чиний энэ өвгөчүүлийн нэг нь миний хурдан гүйгчтэй уралдаг тэгсэн хойно ураг төрөл бололцохоо ярилцъя гэж хаан хэлэв. Гэсэр:

	— Уралдвал уралдъя. Би татгалзахгүй гэж хариулав. Хаан хамгийн хурдан гүйгчээ дуудан баруун талын өндөр уул хүртэл гүйгээд ирэхийг тушаажээ. Хааны хурдан гүйгч бүхий л чадлаараа хурдлав. Гэсэрийн хурдан гүйдэг өвгөн хөлөөсөө тушааг яаралгүй авч салхи шиг хурдлан хааны хурдан гүйгчийг тэр дор нь гүйцэж түрүүлжээ. Тэгээд ууланд очоод хааны хурдан гүйгчийг хүлээж зүлгэн дээр хэвтэж байгаад унтчихжээ. Тэр хооронд хааны хурдан гүйгч ууланд хүрээд ирэв. Гэсэрийн хурдан гүйгч унтаж л байж... Хааны хурдан гүйгчийн хөлийн тоос үзэгдэж эхлэв. Гэсэр бачимдаж:

	— Хурдан гүйгч маань унтаж байгаа бололтой гээд мөрнөөсөө нумаа шүүрэн авч шагайж шагайж харвасан нь унтаж байсан хурдан гүйгчийн чихний омгийг оножээ. Хурдан гүйгч цочин сэрж агшин зуур хааны хурдан гүйгчийг гүйцээд түрүүлэв.

	— За сайн байна. Охиноо өгч болох юм. Би бодох хэрэгтэй байна. Энэ завсар та нар манай халуун усны байшинд очиж биеэ угаацгаа гэж хэллээ. Хаан хорлох гэж байна гэж Гэсэр мэдсэнгүй.

	— Гэсэр нөхдийн хамт халуун усны ширмэн байшинд ормогц хааны зарц нар хаалгыг бөх гэгчээр түгжиж, мод овоолж байгаад тал талаас нь гал түлэв. Халуун усны ширмэн байшин час улайдав. 

	— Одоо тэд амьд үлдээгүй нь лавтай гэж хаан ярьж байв. Халуун усны байшинг халж эхлэхээр Гэсэр цагаан сахалт өвгөнд:

	— Өвгөн гуай минь малгайгаа өмсөөч гэж хэлэв. Өвгөнийг малгайгаа зулай дээрээ өмсөхлөөр нь халуун усны газар цасан шуурга шуурав. Гэвч төдий л сэрүүн болсонгүй. Тэгэхээр Гэсэр малгайгаа хөмсгөө хүртэл өмсөнө үү! гэж гуйв. Өвгөнийг малгайгаа хөмсгөө хүртэл өмссөнд халуун усны газрын ширмэн хана хөрж зузаан мөсөөр бүрхэгджээ. Өглөө болмогц хаан:

	— Гэсэрийг яаж үхсэнийг үзэцгээе! гээд ширмэн байшингийн түгжээг онгойлгохыг тушаав. Халуун усны газар хаан болон бусад хүмүүсийг ороход тэд бүгд эсэн мэнд байжээ. Гэсэр хаанд:

	— Та биднийг хорлохыг хүссэн боловч барсангүй. Одоо надад охиноо өгөх эсэхээ хэл гэхэд хаан уурлаж:

	— Өгөхгүй! Би чамд охиноо сайн дураар өгөхгүй! Чи түүнийг хүч чадлаараа авч чадах эсэхээ туршин үз гэжээ.

	Хаан энэ үгээ хэлээд цэргүүддээ дохио өгөв. Хааны цэргүүд Гэсэрийг нөхөдтэй нь хамт нэгэн зэрэг дайрчээ. Тун их тулалдаан болж хөлийн доорх тэгш газар дов сондуул гарч, дов сондуултай газар тэгширчээ. Өдөржин зодолдож, шөнөжин ноцолдов. Гэсэр гэнэт санаа авч хамраа онгойлгож их салхи үүсгээд хааны цэргүүдийг хамраа хавчдаг өвгөнд «Салхилуул!» гэж хэлсэнд тэр өвгөн хамраа онгойлгож их салхи үүсгээд хааны цэргүүдийг агаарт тоос шиг дэгдүүлэн хөөжээ. Нэг алганаас нөгөө алган дээрээ шороо асгадаг өвгөндөө:

	— Энд асга тэнд асга! гэсэнд хоёр том уул бий болж, баруун зүүн талд хааны бөөгнөрсөн цэргүүдийг дарж устгажээ. Хааны нүд орой дээрээ гарч, учиргүй айн сандарч:

	— Гэсэр-баатар минь өршөө, намайг өршөө! Охин Рогма гоог минь гэргий болгож ав гэж өвдөг сөгдөн гуйжээ.

	Гэсэр баатар Рогма гоог гэргий болгон авч ёсыг бодож эцэг эхийг нь мэхийн хүндэтгээд хүүхэнтэйгээ хоёул билгийн хээр мориндоо сундалдан нөхдөө дагуулаад тэндээс гарчээ. Нутгийн зүг явж байтал уул ургаж, тэнгэр нижигнэхэд яах ийхийн завдалгүй нөгөө өвгөчүүл алга болов. Гэсэр баатрын аян замд хань болж зорьсон хэргээ бүтээхэд тус болог! гэж тэднийг хурмаст тэнгэрийн эгч нь илгээсэн байжээ.

	 

	ЦОТОН НОЁНЫ ХАР САНАА

	Гэсэр нутагтаа ирээд оосор бүчгүй орд цагаан өргөө барьж, их хурим хийж Рогма гоотой гэрлэжээ. Гэсэр адуу малаа хариулж, ан агнаж, Рогма гоо сааль сааж, цагаан идээ хийж байв.

	Гэтэл нэг өдөр Санлун өвгөнд Лин орны хаан байсан нь санагдаж, өөрийн дүү хар санаат Цотон ноёнд хаан ширээгээ булаалгаж, хөөгдөж зовсноо Гэсэр хүүдээ дурсан ярилаа. Гэсэр хөмсөг зангидан их анхааралтай сонсож бодолхийлж суув. Тэгээд гэнэтхэн ухасхийн босож шонгоос уяатай байсан билгийн хээр морио унаж Цотон ноёных руу давхиж одлоо.

	Гэсэрийг ууртай хүрч ирэхэд Цотон ноён баахан айс хийж угтав.

	Би танайд зүгээр ирээгүй. Эцэгт минь хаан ширээг нь буцааж өг. Үүнийг зэвсгийн хүчээр биш эв зүйгээр шийдвэл дээр. Чиний албат хамжлага, мал хөрөнгө эд агуурсыг авахгүй! гэж Гэсэрийг шаардахад:

	— Бардам дүү минь, хаан ширээг эцэгт чинь буцааж өгөхгүй. Тэр өтөлж өвгөрсөн болохоор төр барьж чадахгүй биз. Харин хаан ширээг чамд өгнө. Гэхдээ зөн олны өмнө гавьяа байгуулж, өөрийнхөө хүч чадлыг үзүүлэх ёстой гэж Цотон ноён хариулав. Гэсэрийн нүд оч адил гялалзан

	— Ямар гавьяа байгуулж болох вэ? гэж асуулаа.

	— Хавь ойрынхныгоо хаман залгигч арван хоёр толгойтой Лубсага нэрт айхтар мангас гарч ирээд байна. Газар аваагүй дээр нь түүнийг дарахгүй бол манайд ч хор хөнөөл учруулна. Миний нас хөгширч чадал барагджээ. Түүнээс биш мангастай үзээд алдмаар л байна. Дүү хүү чи залуу болохоор мангасыг дарах хувь чамд ногдоно. Түүнийг хэзээ хүрч ирэх бол гэж хамаг амьтан айж түгших боллоо гэв.

	— Тэр мангастай би үзэлцье! гэж Гэсэр ам өглөө. Цотон ноён наанаа залуу Гэсэрийг сайшааж, зоригжуулсан дүр үзүүлэвч цаанаа «Үхлийнхээ зүг өөрөө тэмүүллээ дээ. Лубсага мангас чамайг ганцхан үмхээд залгичихгүй хаа зайлах вэ. Тэгсэн цагт хаан ширээ авна гэдэг чинь өнгөрсөн хорвоо болох вий» гэж бодож суув.

	Гэсэр харих замдаа «Би аян замд мордоно. Намайг эзгүйд эцэг эх, амраг Рогма гоо, алба ардууд маань хэцүүдэх байх даа. Дайсан гэнэт довтолбол яана» гэж сэтгэл зовж явтал зэрэглээн дунд гоо сайхан тэнгэр эгч нь үзэгдэж, 

	— Битгий зов, Гэсэр минь. Баатар болж төрснийх хүн амьтны аз жаргалын төлөө амь хайргүй зүтгэж гавьяа байгуулах ёстой. Засчихэр ах тэргүүтэй гучин баатрыг газарт илгээе! Тэд танайханд тус болог гэж хэллээ. Тэгээд тэнгэр эгч нь тэр дороо зүүд мэт алга болов.

	 

	ХАР ЭРЭЭН БАРТАЙ ТУЛАЛДСАН НЬ

	Аюулт дайсныг дарахаар Гэсэр тэр билгийн хар мориндоо дөрөөлж, алсыг зорилоо. Эх нь хувинд сүү хийгээд хүүгийнхээ хойноос цацал өргөж:

	 

	Дайснаа дарж

	Дархан цолоо олоорой

	Өстнөө дарж

	Өргөн цолоо олоорой!

	 

	гэж ерөөв.

	Рогма гоо халиун морь унаж, Гэсэрийн хажууд салж ядан явлаа. Тэнгэр эгчийн илгээсэн Засчихэр ах тэргүүтэй гучин баатар Гэсэр баатрын хойноос дагажээ. 

	Хөтөл дээр гараад Гэсэр баатар бүгдийг:

	— Сайн сууж байгаарай! гээд гараараа даллаад мориндоо ташуур өгч хурдлав.

	Хэдэн өдөр яваад Гэсэр баатар бяцхан горхины дэргэд байгаа хар гэрийн гадаа ирлээ. Гэрт орвол нэг эмгэн эрих барьчихсан ёолон хэвтэж байв.

	— Эмээ, сайн байна уу? гэж мэндлэхэд

	— Сайн сайн уу хүү минь! (ёо, ёо)...нүдэндээ галтай, нүүрэндээ цогтой хүү хаа газрыг зорьж явна

	— Арван хоёр толгойтой атигар шар мангастай тулалдах гэж явна.

	— Яасан сайн хүү вэ. Тэр мангасаас энэ хавийн амьтан дүрвэж нүүгээд нутаг ус эзгүйрлээ. Мангасыг дарах гэж яваад олон сайн эр амь эрсэдсэн юм. Мангасынхныг хүртэл саад их бий. Манай сайн эрсийг уулын чинээ хар барс идчихсэн. Цаана нь хүний цус сордог аварга могой бий. (ёо, ёо) гээд мэгшин ханиалгав. Гэсэр баатар цаст ууланд гарч Вансэмбэрүү түүгээд буцалгаж хандыг нь эмгэнд өгөхөд өвчин нь эрс намдлаа.

	Гэсэр баатар эмгэнийд унтаж амраад өглөө эртлэн босож замд гарав. Нэг хөндийд орж иртэл билгийн хар морь нь чичрээд явж өгөхгүй байв.

	— Яав, юу болов? гэж мориноосоо асуутал адгуус хангинатал янцгаан:

	— Тэртээ уулсын орой дээр байгаа хар эрээн юмыг харж байна уу?

	— Харлаа. Нөгөө хар эрээн бар шив дээ?

	— Биднийг ойртохоор үсрэх гэж биеэ хураагаад хэвтэж байна. Чи хүний үр байна. Нэг ухаан зар! гэж билгийн хар морь нь янцгаалаа.

	Гэсэр морио сул тавьж идэшлүүлээд аргал түүж, энд тэнд овоолоод май тавив. Хуурай торлогт бас гал асаалаа. Утаа хөндий дүүрэн хөшиглөв.

	Гэсэр баатар тэгээд барыг өдөж алсаас нум сумаараа харвалаа. Утаа ам хамраараа ороход эвгүйцэж, нуруундаа сум зоолгосон бар уурлаад архиран хүрхэрч түүний зүг үсрэв. Утаан дунд баримжаагаа алдсан бар дэмий л ийш тийшээ дүүлэн харайж байх ажээ. Гэсэр баатар барыг энд тэндээс зогсолтгүй харвасаар байв. Бар амаа ангайн Гэсэрийг залгихаар тэмүүлнэ. Тэр догшин араатны нүдийг нулимс бүрхжээ. Том мууран нүд нь утаанд хорсож юм харж чадахаа болив. Барыг дэмий л тэмтчин харайх завсар Гэсэр самбаа гаргаж түүнийг цаламдан авлаа. 

	Тэгээд том мод аманд нь хийж тэвхлээд элс шавар чихэв. Барын дөрвөн хөл солбин арай ядан хөдөлнө. Гэсэр барыг бүдүүн модноос уяж орхиод гүнзгий нүх ухав. Наян алд нүхэнд барыг хаяж, дээрээс нь бул чулуугаар дарлаа. Хар эрээн бар дахин хэзээ ч газар дээр ил гарч, гэмгүй амьтныг тасар татаж сүйдэлж чадахаа болив.

	 

	ХОРТ МОГОЙГ СӨНӨӨВ

	Олон хоног халуун наранд явсан учир Гэсэрийн ам ихэд цангажээ. Нэг нарийхан хадан хавцлаар орж ирэхэд сэрүү татаж, сэтгэлд нэн ч таатай байв. Ханан хадны энд оройгоос усны под под дуслах дуу гарах ажээ.

	Билгийн хээр морины нь хамар сортолзоод тэр зүг харж зогслоо. Гэсэр сэжиглэж эргэн тойрныг ажиглавал хадан цохионы хажуугаас ургасан саглагар улиасыг ороон аварга могой урт улаан хэлээ унжуулан доошоо гулсан айсуй. Харин нөгөө усны дусал бол аварга могойн шүлс байжээ.

	Гэсэр нум сумаа авч морин дээрээ суун суун сугаа хүртэл татаж, босон босон борвио хүртэл татаж, сумныхаа ониос гал гартал харважээ. Аварга могой ч хэдэн хэсэг бут үсрээд үхэв.

	Цааш хөдлөх гэтэл алгын чинээ улаан нөж билгийн хээр морины духанд наалдсан байлаа. Түүнийг эрхий хуруугаараа имрээд автал Гэсэр аварга могойн цусанд хордоод ухаан алджээ.

	Билгийн хээр морь эзнээ баруун тийшээ ойчих гэхэд нь зүүн тал руугаа налж, зүүн тийшээ ойчих гэхэд нь баруун тал руугаа налж тогтоосоор явж үхсэнийг амьдруулагч рашааны дэргэд аваачаад хэвтүүллээ. Тэгээд мөнгөн амгайгаараа баатрын биеийг шүршиж, ам руу нь дусаахад

	— Ухаан санаа минь саруул боллоо. Одоо аян замдаа гаръя! гэсээр Гэсэр босож ирлээ.

	Тэндээс хөдлөөд удаагүй байтал талд гоё эрээн майхан харагдав. 

	— Энэ майханд орж болохгүй. Түүнийг юу ч үгүй болтол цавч гэж морь нь үүрслээ. Гэсэр баатар майхныг цавчиж эхлэв. Майхан муухай орилж чарлалаа. Нэг харсан чинь даавууны өөдөс могойн хайрс болж хувирлаа.

	— За юу байсныг мэдэв үү? Аварга могойны дүү чамайг ороогоод цусыг чинь сорж алах гэж байсан юм гэж морь нь янцгаав.

	Тэгээд цааш явж байтал замын хажууд өнчин хайлаас харагдлаа. Билгийн хар морь түүнийг бас л цавч гээд Гэсэр баатар хайлаасыг бас л цавчиж гарлаа. Хайлаас мод муухай чарлав. Унасан мөчрүүд нь дорхноо могойн хайрс болж байлаа. Билгийн хар морь:

	— Азарга могойны ээж чамайг модны сүүдэрт суухтай хамт хатгаж алах байсан юм гэлээ.

	Тэр нутагт аварга могойн аюул ийнхүү ариллаа.

	 

	ЛУБСАГА МАНГАС ЛАМ БОЛЖ ХУВИЛЖ ГЭСЭР ИЛЖИГ БОЛЖ ЗАРЦЛАГДСАН НЬ

	Гэсэр баатар хар эрээн барыг залхааж, амьтныг сордог аварга могойг харваж сөнөөгөөд билгийн хар мориороо үүлтэй тэнгэрээс доохнуур, үзүүртэй модноос дээхнүүр давхин ирж явна гэдэг мэдээ арван хоёр толгойтой Лубсага мангасыг ихэд цочоов. Лубсага бол мангасын хувилгаан ажээ. Тэр ид шидийн хүчээр Гэсэр баатрыг дарахаар шийдэв.

	Лубсага мангас арван хоёр булдруу бүхий данхан халзан толгойтой лам болж хувилаад гурван жилийн газар Гэсэрийг угтахаар гэрээсээ гарав. Тэгээд олон замын уулзвар газар ирж хувилгаан ламын байдлаар орог цагаан гэр барьж суужээ. Удалгүй энд тэндхийн хүмүүс нөгөө ламд сүсэглэн бишрэх болов. Хувилгаан ламаас адис авч, рашаан хүртээд сохор хүн хараа орж, доголон хүн таягаасаа салж дүлий хүн сонсголтой боллоо гэсэн цуу үг тэр хавиар тарав.

	Гэсэр баатар хэдийгээр аз заяагаа ламд даатгах дургүй боловч тэр сүрхий хувилгаан үнэхээр тийм ид шидтэй юм бол үзье. Зам гажихгүй юм гэж бодсоор хүрч очжээ.

	Түүнийг гэрт ороход хоймор суусан лам хялавхийснээ:

	— За залуу баатрын нэр хэн бэ? Хэрэг зориг юу вэ? гэж дороо хавчганан асуулаа:

	— Нэр минь гэвэл Гэсэр. Хэрэг зориг минь гэвэл Лубсага гэгч арван хоёр толгойтой мангасыг дарах гэж явна.

	— Аа тийм үү? гэж уруулаа хазсанаа гэнэт шүдээ ярзайлган хүйтнээр инээмсэглэх дүр үзүүлж:

	— Халуун цай уу. Идээ ид гэжээ.

	Гэсэр ёсыг бодож, нэг аяга цай ууж, идээнээс амстал нүд нь бүрэлзэн ухаан санаа нь самуурч чих нь урт болон ургаж, хоёр гар нь газар тулж, дөрвөн хөллөжээ. Тэгээд ламынхаас гарахдаа илжиг болж орхижээ. Билгийн хээр морь нь ч түүнийг таньсангүй. Хувилгаан лам илжгийг тэргэнд хөллөж, гэрээ ачаалаад Гэсэрийн билгийн хээр морийг илбэдэн номхруулаад унаж явав.

	Ингэж Гэсэр баатар илжиг болж, Лубсага мангаст зарцлагдах болжээ. Илжиг өдөр болгон мангасын дээрэмдэж булааж авсан юмыг зөөдөг болов. Мангасынд тогоо барьдаг Түмэнжаргалан гэдэг зарц бүсгүй байдаг. Тэр бүсгүй уг нь нэг хааны охин юм санжээ. Мангас хааныхныг цөмийг хүйс тэмтрээд ганц тэр бүсгүйг тогоо бариулахаар үлдээжээ.

	Түмэнжаргалан илжгийг хүн байсан гэдгийг сайн мэдэж байв. Мангас илжгийг хайр найргүй шавхуурдан зүтгүүлж, хар хөлсийг нь асгаруулдаг байлаа. Тэгэхэд Түмэнжаргалан илжгийг өрөвдөж хүний төрөл олоход нь яаж тусалъя даа гэж өдөр бодол болж, шөнө зүүдэлнэ.

	Мангас зэс бумбад рашаан хадгалдгийг тэр бүсгүй мэддэг байлаа. Нөгөө рашаанаас илжгэнд хүртээвэл яадаг бол гэж бодоод мангасыг анд явсан хойгуур илжгэнд амсуулжээ. Тэгээд харсан чинь гоолиг нуруутай баатар эр «Аа, та яасан ачтай хүн бэ. Адгуус болж хувирсан намайг аварлаа. Та хэн гэгч вэ» гэж гэнэ. Хүүхэн түүнд 

	 

	Би Балдандэвя хааны

	Бага охин

	Намайг мангас хүчээр

	Барьж байгаа юм.

	Үүнийг үгүй хийсэн

	Баатар эрийг

	Үргэлж дагаж

	Тогоог нь барьж

	Товчийг нь хадаж явна

	 

	гэжээ.

	— Мангас одоо хаана байна ?

	— Мангас долоо хоногийн гөрөөнд мордсон, ууртай ирэх юм бол

	 

	Ширүүн бороо оруулж

	Ширүүн мөндөр буулгаж

	Үхрийн чинээ хар чулуугаар

	Тэвэг өшиглөж ирдэг дээ

	Уургүй ирэх юм бол

	Сэр сэр хийж салхилуулж

	Шивэр шивэр бороо оруулж

	Хонин чинээ цагаан чулуугаар

	Тэвэг өшиглөн ирдэг дээ

	 

	гэжээ.

	Хоёр, гурав хоноод мангас ч ирэх болов гэнэ. Мангас маргааш өглөө нь

	 

	Ширүүн бороо оруулж

	Ширүүн мөндөр буулгаж

	Үхрийн чинээ хар чулуугаар

	Энтээ тэнтээ тэвэг өшиглөсөөр

	Их л ууртай ирэхэд

	Гэсэр угтаж очоод

	 

	— Харгис хэрцгий чамаас номхон шударга хүмүүсийн өшөөг авна! гээд хурц сэлмээрээ гурван толгойг нь тас цавчив. Мангас унасан толгойгоо шүүрэн авч хуучин оромд нь ахиад тавихад урьдынхаасаа бөх бат тогтжээ. Гэсэрийн өөдөөс мангас элсээр шууруулж, чулуугаар нүүр нүдгүй шидлэв. Гэсэр бамбайгаараа халхлаад сэлмээ эргүүлэн дайрч, улам хүчтэй цавчихад мангасын зургаан толгой хөсөр уналаа. Билгийн хар морь нь ч сэхээ орж мангасын араас хумбан туурайгаараа цавчлав. Мангас сандарч унасан толгойнуудаа ч цуглуулж амжихгүй байлаа. Гэсэр нэмж цавчаад толгойнуудыг бараг бүгдийг нь унагав. Сүүлчийнхээ ганц толгойг цавчуулахад мангас муухай орилоод хамаг биеэрээ газарт пидхийтэл ойчлоо. Түмэнжаргалан хатан мангасын толгойнуудыг цуглуулж, гүн нүхэнд булав. Найман алд нүх ухаж, булж, үхэр чулуугаар даржээ.

	Арван хоёр толгойтой мангас дарагдаж, тэр хязгаар нутаг амгалан тайван болж, дүрвэсэн аймаг улс буцаж ирээд малаа маллаж, жарган суув.

	 

	ШАРАЙ ГОЛЫН ХААНЫ ШУНАЛ

	Гэсэр баатар хамаг амьтанд аюул занал учруулагч арван хоёр толгойтой мангасыг дарах гэж хөх бар жил нутгаасаа яваад улаан луу жил гарч таван жилийн нүүр үзэхэд буцаж ирээгүй л байлаа.

	Тэр хооронд Шарай голын хаад аймшигт дайн өдүүлэв. Тэр дайн ийм явдлаас болж дэгджээ. Цагаан гэрт хааны цагаан эрхт хатнаас төрсөн Алтангэрэлт тайжид сайхан эхнэр олж өгөх яриа Шарай голоор нэг тарав. Тэгээд уран дуут тотийг хорхойгоор бордож, үзэсгэлэнт тогосыг жимсээр цатгаж, улаан залаат тахиаг будаагаар хооллож, хон хэрээг өтөөр дайлж зүг зүг яваад сайхан хүүхэн хаа байгааг мэдэж ир гэж цагаан гэрт хаан зарлиг буулгажээ. Алсыг зорьж эрэлд гарсан дөрвөн шувуунаас Тогос бусдадаа:

	— За нөхөд минь, зам замаа бодъё. Цагаан гэрт хааныд эргэж ирэхгүй юм шүү. Өөрийнхөө улсад үзэсгэлэн гоо охид хүүхэн бишгүй байхад харь газраас хүүдээ хатан авч өгөхөөр биднийг явуулдаг юунд хүрэх бол. Хүний хатныг булаах гэвэл дайн ч гарч болзошгүй гэж санууллаа. Энэ үгийг тоть тахиа хоёр зөвшөөрөөд бараа сураггүй алга болов. Харин хэрээ угийн цусанд дуртай учир дайн гарвал цус ууж болно гэж! найдаад сайхан хүүхэн эрж газар сайгүй нисэв. Нэг өглөө хэрээ эртлэн нисэж явахдаа оосор бүчгүй орд цагаан гэрийн гадаа хөдлөх бүртээ нарны гэрэл цацруулж байгаа гоо бүсгүй тахим цохим хар гэзгээ угааж байхыг харлаа.

	Хэрээ:

	 

	Ааль сайхан зантай

	Царайлаг гоо бүсгүй минь

	Цагаан гэрт хааны хүү

	Алтангэрэлт тайжийн эхнэр болооч

	 

	гэж гууглав.

	Рогма гоо хэрээг чулуугаар шидэж хөөгөөд хоёр шивэгчиндээ энэ ер нь муу ёрын тэмдэг байх гэж хэллээ.

	Тэндээс хэрээ долоон өдөр, долоон шөнө нисэж цагаан гэрт хааныд буцаж ирээд

	— Гэсэр баатрын гэргий Рогма гоо гэж гоо үзэсгэлэнт бүсгүй Лин оронд байнам. Түүнийг гүйцэх хүүхэн үгүй дээ гэж хэрээ тонголзон тонголзон айлдав.

	— Үнэн биз хө? гэж цагаан гэрт хааны зандрахад, 

	— Өчүүхэн муу хэрээ би утсан амиа барьж тангараглая гэв.

	Цагаан гэрт хаан юманд итгэдэггүй хүн байсан тул түүний мөрөөр ганга шувууг явуулав. Ганга шувуу Гэсэр баатрын цагаан гэрийн тооно дээр үүрийн хяраагаар ирж суулаа. Тэгэхэд цагаан гэр шир гэж хөдөлж, хив оосрын хоёр нь тасран ойчиж, алтан багана гулзайв.

	Рогма гоо цочиж, орноосоо босон харайв. Яаран хувцаслаад нэг шивэгчнээрээ Барс баатрыг дуудууллаа. Шивэгчин Ничинг Царгин өвгөн рүү илгээв.

	Барс баатрыг сандран хүрч ирэхэд Рогма гоо ийн өгүүлсэн нь:

	— Эр хүн жихүүцэхэд ан гөрөөсөө алдана гэдэг. Эм хүн жихүүцвэл үйл нь хазгай болдог. Ургаа мод ойчвол шоргоолж үүрлэдэг гэдэг. Манай тооно дээр шувуу шувуунаас өөр шувуу ирж суув. Юу болов. Гэсэр баатар арван таван толгойт мангасыг алав уу? Мангасын хувилгаан шувуу нь Рогма гоо хатныг авахаар ирэв үү? Эсвэл Засчихэр, гучин баатрыг алахыг санаархав уу? Барс баатар минь догшин хар нумаа хөвчилж, хурц цагаан сумаа онилж хар! гэв

	Барс баатар шувууг үзээд зүрх алдаж, догшин хар нумын бариулыг алдаж, хурц цагаан сумын онийг мулталж, гэдрэг ухарсхийж байлаа.

	— Эвий эвий! Барс баатар гэж чамайг цоллож дуудсаны учир юу билээ. Эр хүн мөртөө шувуунаас халшрах чинь. Нум сумаа над аль, би харвая гэж Рогма гоо өгүүлэв.

	— Эм хүнд нум сумаа өгч харвууллаа гэвэл Гэсэр баатар юу гэх бол. Засчихэр ах, гучин баатар цөм эм Барс гэх биз гээд догшин хар нумынхаа бариулыг чанд атган хурц цагаан сумаа онилов. Гэхдээ Барс баатрын гар салганаж, товчлуурыг алдан шувууны дөнгөж өрөөсөн хааг тас харважээ. Ганга шувуу орилон нисэж, Рогма гоог гурвантаа эргэлдэн тойрсноо өндөр авч өмнө зүгийг чиглэн одой. Шувууны өдийг Рогма гоо, Барс баатар хоёр цуглуулав. Өд сөд гурван тэмээ ачаа болов.

	 

	* * *

	 

	Ганга шувуу цагаан гэрт хаанд очоод

	— Хон хэрээний үг үнэн байнам. Гэсэр баатар арван таван толгойт мангасыг дарахаар явжээ. Гэсэрийн гучин баатар, тэдний ах Засчихэр байнам гэв. Цагаан гэрт хаан элч илгээж хоёр дүүгээ дуудууллаа. Тэгээд ч зогссонгүй арван гурван настай эмэгтэй хүүхдээс дээш лам хар гэж ялгалгүй цэрэгт татна гэж зар тараалаа.

	Дунд дүү шар гэрт хаан ирээд:

	— Аяа ах минь. Гэсэр баатар тэнгэрийн хөвүүн билээ. Арван зүгт хувилдаг гэнэ билээ. Гучин баатар яггүй дайсан. Дайлж мордохоо больё гэв. Цагаан гэрт хаан учиргүй уурлаж:

	— Чиний нүд тэсрэв үү? Сүнс чинь зайлав уу? Их цэргийг чинь би авч явна гэж зандрав.

	Отгон дүү хар гэрт хаан Шимнабирууз:

	— Ай хайрт ах минь ! Эмс охидын төлөө дайн хийж юугаа хийх вэ? Манай Шарай голд сайхан бүсгүй байхгүй гэж үү? Сайд түшмэл, тавнангуудын охидыг сонгоё. Нэг бүсгүйг Рогма гоогийн заслаар засаад нэрийг нь хүртэл Рогма гоо гэж өгье. Тэгэхэд хэн Рогма гоо биш гэх юм бэ гэв.

	— Чи чинь дүлийрэв үү. Үнхэлцэг чинь хагарав уу гэж ах цагаан гэрт хаан хараав.

	Энэ яриаг сонсож суусан Алтангэрэлт тайж:

	— Би Рогма гоог хатан болгож авахгүй. Үхэрчин өвгөний охин Сүндэръяаг эхнэр болгоно гэж зөрлөө.

	— Энэ муу галзуурсан золигийг хар ус өгч хорь! Гэж тушаав. Алтангэрэлт тайжийг өргөөнд нь түгжиж хэнийг ч уулзуулахгүй болгов.

	Цагаан гэрт хаан Лин улстай дайн хийх гэж шалтаг эрж байсны учир бас бий ажээ. Гэсэр баатрын эцэг Санлун Лин орны хаан болоод Шарай голын хаадад зун нь шар тос, өвөл нь махны татвар төлөхөө больж, тэдний шоронд хоригдож байсан ерэн есөн боолыг суллаж орхижээ.

	Цагаан гэрт хаан үүнд үргэлж хорсож байжээ.

	Их бүрээгээ татуулаад цагаан гэрт хаан бүх цэргээ жагсааж Лин орны зүг хөдлөхийг завдав. 

	 

	* * *

	 

	Шивэгчин Ничин Царгин өвгөнд:

	— Өнөө өглөө урьд үзэгдээгүй асар том шувуу Гэсэр баатрын тооно дээр сууж Рогма гоог түгшээв. Энэ муу ёрын тэмдэг байх. Юу ч болсон танд хэл хүргэ! гэж явууллаа гэв.

	— Залуу гүүний явдалд бүү итгэ, 

	Залуу бүсгүйн үгийг бүү сонс гэж зүйр үг байдаг гэж Царгин өвгөн ажиг ч үгүй тамхиа нэрж суув.

	— Тайван цагт тэгж хэлдэг л дээ. Цаана чинь аюул тулгараад байна шүү. Ухаантай үг хэлбэл сармагчны үгийг ч сонс гэдэг биз дээ? гэж шивэгчин Гичингийн хоолой зангирч хэлэхэд Царгин өвгөн Лин орон түгшүүртэй болж байгаа юм байна гэж ойлгов.

	Тэр буурал сахлаа илж.

	— Ард олныг Засчихэр баатрын нутаг чацарганын голд цуглуулъя гэлээ. Тал нутагт нар мандах цагт Рогма гоо, Барс баатар хоёр гурван тэмээ өд сөд ачсаар ирлээ. Засчихэр баатар чацарганын голоос жигүүрт бор морио усалж байв.

	— Рогма гоо ирлээ гэсээр Засчихэр баярлан угтав. Гэтэл тэдний царай баргар байхыг хараад зогтуслаа.

	— Рогма гоо охин минь, бие чинь зүгээр үү? гэж асуув. Рогма гоо

	— Зүв зүгээр! гээд шувууны өд сөдийг үзүүллээ. Засчихэр:

	— Толгой нь ямар өнгөтэй юм бэ?

	— Цагаан

	— Бэлхүүс нь ямар?

	— Шар

	— Хөл сүүл нь ямар?

	— Хар гэж Рогма гоо хэлэв.

	— Гэсэр баатрыг эзгүйд Шарай голын Цагаан гэрт хаан Алтангэрэлт тайж хүүдээ Рогма гоо хатныг булаан авч өгөх гэж байгаа юм байна. Гэсэр баатрынхаа гэргийг тэгж ч алдахгүй шүү! гэж Засчихэр ундууцлаа.

	Нар дээр хөөрөх үед Чацарганын голд Царгин өвгөн бусад баатар хүрэлцэн ирэв.

	— Бодоод байхад Рогма гоог булаан авах далимаар Цагаан гэрт хаан манай газар нутагт шунасан юм байна гэж Царгин намуухан хэлэв.

	Лин орны ард олон цуглаж гүйцлээ. Рогма гоо өндөр хадан дээр гарч

	— Гэсэр баатар аян замд явахдаа бусдын нутаг руу битгий довтол. Харь элгийнхэн дарлахаар ирвэл бууж өгч болохгүй гэж захисан билээ. Одоо яг тийм цаг ирээд байна. Онцгой сэрэмжтэй байх хэрэгтэй гэж анхаарууллаа.

	Цуглаан тарж, Засчихэр ах нь Дамаа баатрыг тагнуулд явуулав. Агаржал уулын хормойгоор зурайсан жимээр тэр давхисаар нэг толгой дээр гарлаа. Шарай голын хаадын цэрэг хөндий дүүрэн хуарагнаж буусан байлаа. Тэдний түүдэг энд тэндгүй дүрэлзэх ажээ. Дамаа баатар шалавхан буцаж:

	— Шарай голынхон довтлохоор айсуй гэв. Тэгэхэд Засчихэр баатар хөмсөг зангидан, 

	— Мөн түрэмгий улс аа. Биднийг ямар ч гэм хийгээгүй байхад дайлаар ирэх гэж. Дамаа баатар чи өнөө шөнө тэдний адуунаас хөөж ир. Цэрэг явгарах болно. Тэгэхээр Цагаан гэрт хааны толгойд нэг бодол орно. Бид хүмүүсийн цус урсгахгүй л гэж ингэж хүлээж байгаа юм гэлээ.

	Нөгөө тагнуулд ниссэн Ганга шувуу эргэж ирээд

	— Лин орныхон хамгаалалт сайтай байна. Гэхдээ бусдыг довтлохыг санаархаагүй нь ил харагдана. Шар гэрт хаан танд би тэдний эсрэг довтлоод хэрэггүй гэж зөвлөе гэв. Шар гэрт хаан, шувууны үг туйлын үнэн гэж дэмжлээ. Хар гэрт хаан шувууг сайшааж Бид Лин орны хүмүүстэй эртнээс нааш эв найртай байлаа. Хэрэв Лин орныхонтой дайтах юм бол муугаар төгсөхөөс зайлахгүй гэжээ. Цагаан гэрт хаан бөө Донтолгойтыг дуудаж мэргэлүүллээ.

	— Дайн болбол та хаан ширээгээ алдаж, үхэх юм байна гэж бөөг айлдсанд Цагаан гэрт хаан дэлбэртлээ уурлаж.

	— Муу ёрын юм зөгнөдөг өөдгүй бөөгийн толгойг ав гэж зарлиг буулгав. Тэр шөнө Дамаа баатар Шарай голынхны хуаранд гэтэж очоод цэргийн агтаас олон адуу тасалж хөөлөө. Маргааш өглөө нь хааны цэргийн жанжин Мэргэн, Цагаан гэрт хаанд хандаж «Таны дүү нар, Ганга шувуу, бөө цөм л Лин орныхонтой байлдахаа больё гэж байна. Харав уу та, Лин орны ганцхан залуу баатар олон адуу аваад явчихлаа. Ёстой л хонинд орсон чоно гэгч юм даа» гэж хэллээ. Цагаан гэрт хаан:

	— Манай цэрэг өвс шиг олон. Миний засаг хэрэм шиг бат. Хааны тушаалд үг дуугүй захирагд. Зарлиг дагахгүй бүхнийг илжиг болгоно! гэж сүрдүүлэв.

	Ингэж хүчинд автсан Мэргэн жанжин адуугаа олж авахаар Дамаа баатрын мөрөөр хөөлөө. Мэргэн түүнийг гүйцэж очоод адуугаа эргүүлж өгөхийг шаардлаа.

	— Танай Шарай голынхон манайх руу довтлохоор ирлээ. Бид эх орноо хамгаална. Та нар манай нутгийн хилээс зайл. Тэгвэл адууг чинь буцааж өгнө. Бид нэг ч хялгас авахгүй гэж Дамаа баатар хэллээ. Тэгэхэд мэргэн жанжин: 

	— Сэтэртэй таван морийг минь өг гэв.

	— Алиныг ч өгөхгүй. Толгойгоо тас харвуулаагүй дээрээ тонил! гэлээ. Мэргэн жанжны уур хүрч нум сумаа авч харван Дамаа баатрын зүүн гарыг шархдуулав.

	Дамаа баатар хариу харваж, Мэргэн жанжны толгойн тус онож, ухаан алдуулжээ. Нар уулын цаагуур ороход Дамаа баатар адууг хөөсөөр өөрсдийнхөө бэхэлсэн газар хүрэв.

	 

	ЦОТОН НОЁН УРВАЖ, РОГМА ГОО ОЛЗЛОГДЛОО

	Царгин өвгөн эргүүлд явж байгаад Мэргэн жанжны толгойн бөөн цусыг тогтоон хоног хүрэхгүй эдгэдэг хонин цагаан эмээ өгч эдгээн тэнхрүүлээд явууллаа. Мэргэн жанжин Цагаан гэрт хаанд Лин орныг довтлохоо больё гэж гуйв. Цагаан гэрт хаан хилэгнэн уурлаж, түүнийг бүх цэргийн жанжнаас огцруулж, оронд нь Догжал баатрыг томилжээ.

	Цагаан гэрт хаанд Цотон ноён сэм элч илгээж, Шарай голын хаадын эсрэг байлдахгүй, харин аль болох аргаар түүнд тусална гэж ам өгсөн байжээ.

	Нэг өглөө эрт Шарай голын хаадын цэрэг Лин орныг довтлов. Цагаан гэрт хааны цэрэг үерийн ус шиг иржээ. Шар гэрт хааны цэрэг галын түймэр шиг нөмөрчээ. Хар гэрт хааны цэрэг шуурга шиг исгэрэн оржээ. Гэсэрийн гучин баатар аюулын өөдөөс хадан хэрэм шиг зогсов.

	Начин, Шуумар хоёр баатар түрүүлж уухайлан довтлогсдыг баруун солгойгүй цавчив. Банзуур тэргүүтэй, баатрууд Цагаан гэрт хааны есөн давхар хүрээлсэн их цэргийг довтолж, есөн тугийг нь газар авч хаяж, есөн хиурыг нь хугачин, есөн сүрэг агтыг нь булаан оджээ.

	Элст уулын хөтөл дээр Банзуур баатрыг Шарай голын Зургаан эрхийт баатар гүйцэн ирж мэргэн цэцнээ, хүч чадлаа сорих болов. Банзуур баатар гурван уулсын дунд талын уулыг товчоор нь тас харвав. Зүүн уулын буга наашаа унав. Баруун уулын буга цаашаа унав. Сум нь шар хуй салхи болон тоос хөдөлгөжээ.

	Тэгэхэд Зургаан эрхийт зүрх алдан мориныхоо дэлийг тэвэрсээр зугтжээ.

	Начин баатар тэргүүлэн Хар гэрт хааны цэргийг довтлов. Гэтэл уулсын Түргэнбироо бага залуу Ничинг нэрээр нь дуудаж алмайруулж байгаад сугаар нь нэвт харважээ. Хариуд нь Засчихэр баатар Түргэнбироог ган сэлмээрээ цуу цавчив.

	Цагаан гэрт хаан Засчихэр баатрын барааг хармагц хаан өмсгөлөө сольж малчны хувцас өмсөөд бор мориндоо мордон зүг буруулж ум хумгүй ариллаа. Цагаан гэрт хааны дэргэдүүр өнгөрөхөд Засчихэр баатар анзаарсангүй.

	— Цотон ноён баг цэргээ дагуулж Шарай голынхныг довтлох нэрийдлээр тэдэнтэй холбоо тогтоох гэж хэд хэдэн удаа оролдсон боловч чадсангүй. Учир нь хүү Атан нь дагаад салахгүй байв. Тэгээд эцэг хүү хоёр эвдэрчээ. Хүү Атан эцэг Цотон ноёнд:

	— Бүх шувуу нар мандахыг хүсдэг байхад ганцхан шар шувуу л шөнө болохыг хүлээж аль харанхуй газрыг эрдэг. Та ч харийн дайсны зүг л тэмүүлэх юм аа даа гэж хэлээд мориндоо, ташуур өгч Гэсэрийн баатруудтай нийлэхээр давхилаа.

	Цотон ноён, Шарай голынхон Гэсэрийн баатруудын хооронд аль ч үгүй хоцров. Тэгтэл нэг бор морьтой малчин ирлээ Тэр бол Цагаан гэрт хаан байв.

	— Миний морь эцэж цуцлаа. Над нэг сайн морь унуул гэж Цагаан гэрт хааныг хэлэхэд Цотон ноён маасайтал инээж

	— Эрхэм дээдэс танд салхинаас хурдан хээр алаг морио барья. Аймшигт Гэсэрийнхнийг хурдан дарж өгөөрэй! гэв. Цотон ноён ингэж зусардан Цагаан гэрт хаанд хөл залгуулжээ. Цагаан гэрт хаан нутагтаа очоод дахиж их цэрэг дайчилж, хятадын хаанаас авсан шинэ зэвсгээр зэвсэглэв.

	Тэр хооронд Шарай голын хаадын цэрэг цохигдож, нутаг руугаа замбараагүй ухрав. Гэсэрийн баатрууд хойноос нь уухайлан хөөж дайрлаа. Засчихэр баатар олон цэрэг цавчсан тул ундаасаж Хатны голоос ус уулаа. Цуст усанд тэр согтож унажээ. Хар гэрт хаан Засчихэр баатрын толгойг цавчиж авав. Дайныг зогсоох гэж очсон Рогма гоо хатан Засчихэрийн толгойг үзээд харамсаж өвчүүгээ дэлдэж элгээ тэврэн уйлж, түүний толгойг гуйв.

	Хар гэрт хаан Засчихэрийн толгойг буцааж өгөх гэж байхад Цотон ноён түүнд нэг юм шивгэнэсэнд болилоо. Хар гэрт хаан муухай ярвайж, хэдэн цэрэгтээ:

	— Энэ бүсгүйг баривчил гэж тушаалаа.

	Засчихэр баатар санамсаргүй алагдаж, Рогма гоо Шарай голынхонд олзлогдсон явдал Гэсэрийн баатруудын сэтгэл санааг унагажээ. Царгин өвгөн Рогма гоог аврах арга сүвэгчлэв. Тэр шивэгчин бүсгүй Ничинг хатны маягаар хувцаслаад, Рогма гоо гэж нэрлэн Цагаан гэрт хаанд хүргэж өглөө. Шивэгчин Ничин царайлаг бүсгүй байсан учир Цагаан гэрт хаан түүнийг Рогма гоо гэж үнэмшжээ. Тэгээд жинхэнэ Рогма гоог суллаж, Царгин өвгөнтэй хамт Лин оронд нь буцааж явуулжээ. 

	Тэр өдөр Цотон ноён Цагаан гэрт хаанд бараалхаж, хатан хувцастай Ничинг үзээд гайхаж:

	— Энэ бүсгүй чинь хэн билээ? гэв. Цагаан гэрт хаан, 

	— Чи чинь согтуу явна уу, эрүүл явна уу? Рогма гоог танихгүй гэж даажигнан маг маг инээхэд Цотон нүдээ нухлан харж харж:

	— Цаадуул чинь таныг хуурсан байна гэж хааны чихэнд шивгэнэв.

	Цагаан гэрт хааны царай хоромхон зуур барсхийж мэхлэгдсэндээ уурласан хаан саяхан цуглуулсан их цэргээ Гэсэр баатрын нутгийн зүг хөдөлгөв. Шарай голын хаадын цэрэг энэ удаа улангасан довтоллоо. Царгин өвгөний баг цэрэг Шарай голын цэргийн жанжин Догжалын өөрийн нь шууд удирдсан хэсэгтэй тулалдах үеэр Рогма гоо дахин олзлогдов. Догжал жанжин Рогма гоог шаламдан барьж аваад сарвалзуулсаар мориндоо дүүрч давхижээ.

	Хүч тэнцвэргүй байлдаанд Гэсэрийн баатруудаас Дарвин, Сэнбин, мэтийн баатрууд алагдаж, үлдсэн хэсэг нь Царгин өвгөнөөр толгойлуулж нутгийн зах хязгаар тийш ухарчээ.

	Шарай голынхон Гэсэр баатрын эцэг Санлун, эх Амаржил нарыг баривчлав. Цагаан гэрт хаан Санлун өвгөнийг олон адууныхаа даамал болгожээ. Харин эх Амаржилыг нь Эрлэг хаанд утас ээрэгчээр өгчээ.

	Цагаан гэрт хаан нэг гайхалтай явдлаас болж уурлаж уушги зүрхээ амаараа гаргах шахав. Учир нь гэвэл Рогма гоог Алтангэрэлт тайж хүүгийнхээ, хатан болгох гэтэл эс бүтжээ. Алтангэрэлт тайж цаг төрийн үймээнийг далимдуулан үхэрчин өвгөний охин, Сүндэрьяаг аваад Балбын хааных руу зугтсан ажээ.

	 

	ГЭСЭР БААТАР ЭРГЭЖ ИРЖ, ШАРАЙ ГОЛЫН ХААДЫГ ДАРСАН НЬ

	Царгин өвгөн ухарч явахдаа эх нутаг Рогма гоо хатан Гэсэрийн эцэг эхийг яаж аврахыг хүү Нанчин Засчихэрийн хүү Лайжав нартай зөвлөлдөв. Арван гурван настай Нанчин Гэсэр баатарт захиа бичиж явуулъя гэжээ.

	— Яаж явуулах вэ гэж Царгин өвгөн гайхширлаа.

	— Яах юу байх вэ. Тогоруугаар илгээнэ гэж Нанчин жингэнэн хэлэв. Дэрсэн дунд хорхой тууж яваа хоёр тогорууг Нанчин даллаж:

	— Тогоруу сайхан

	Тоодог муухай

	Цам харай

	Цам харай гэж хашхирав.

	Нөгөө хоёр тогоруу хүзүүгээ гүрдийлгэн гор-гор-гор- гор гэж дуугаран далавчаа дэвсээр тэдэн дээр хүрч ирээд нэг нь хүний хэлээр

	— Хэрэг зориг юу вэ? Хаашаа довтолгон явна вэ? гэхэд Нанчин:

	— Аюулт дайсныг дарахаар

	Алс газар одсон

	Зоригт Гэсэр баатартаа

	Захиа хүргүүлье, та нараар гэхэд өнөөх тогоруу хүзүүгээ гүрдийлгэн гурвантаа толгой дохиж, далавчаа гурвантай дэвлээ. Тэр нь зөвшөөрсний тэмдэг ажээ. Царгин өвгөн бийр янтайгаа гаргаж «Шарай голын хаад манай нутагт түрэмгийлэн довтолж, амраг Рогма гоог чинь хүчээр аваачиж, эцэг эхийг чинь зарцаа болголоо.

	Цотон ноён урваж тэдний талд орсон. Түргэн ирнэ үү» гэсэн товчхон үгтэй захиа яаралтай бичиж гурвалжлан эвхээд дээр нь шувууны дүрс зурж, нис! нис! гэж гаталгажээ.

	Тогоруу захиаг амандаа зуугаад нисэн одов. Эр, эм хоёр тогоруу захиаг амандаа ээлжлэн зууж арван өдөр, арван шөнө амсхийлгүй нисэж, Түмэнжаргалан бүсгүйн нутаг хүрэв.

	Гэсэр баатар эх нутагтаа буцах санаа төрөвч Түмэнжаргалан бүсгүй бүхнийг мартуулагч ид шидэт идээ ундаа, өгч дэргэдээ байлгасаар ажээ. Тогоруунууд нөгөө захиагаа Гэсэрт өгье гэхэд Түмэнжаргалан бүсгүй гаравч оровч дагасаар байв. Гэтэл нэг өдөр гэнэт тэнгэр нижигнэж, цахилгаан цахин хонины хорголын чинээ мөндөр ороход Түмэнжаргалан бүсгүй сандарч гэрт түрүүлж оржээ. Тэрхэн зуур тогоруу захиаг Гэсэрийн гар дээр унагав.

	Билгийн хар морь нь ч шилгээсээр эзэндээ давхиж ирлээ. Гэсэр мориндоо мордож, Түмэнжаргалан бүсгүйг хүүе гэж хэлэхийн завдалгүй ухасхийж үүлтэй тэнгэрээс доохнуур, үзүүртэй модноос дээхнүүр хурдлав. Эрчээрээ давхисаар Гэсэр баатар Балга голын эрэгт хүрч зогслоо. Ангасан баатар морь хоёр тунгалаг, голын уснаас ханатлаа уулаа. Эргэн тойрныг ажиглахад ойролцоо хүрээлж буусан хэдэн гэрийн дунд том цагаан гэр харагдав. Тэр гэр таван зуун хүн багтах өөрийн нь орд цагаан өргөөтэй их л адилхан ажээ. Гэсэр тэр зүг мориныхоо жолоог заллаа. Эрдэнэт цагаан дуулгаа өмсөж хөө хар хуягаа хөдөрч, гурван алд шар сэлмээ зүүж, билгийн хээр морио унасан Гэсэр баатрын өмнөөс хөл нүцгэн уранхай өмд цамцтай хоёр жаал, 

	— Гэсэр ах аа, ах аа! гэсээр тосон гүйж ирлээ.

	— Та нар чинь Засчихэр баатрын хүүхдүүд үү?

	— Мөөн, мөн.

	— Энд юу хийж байгаа юм бэ?

	— Бид Цотон ноёны зарц болсон шүү дээ.

	— Тэр цагаан гэр хэнийх вэ?

	— Танай гэрийг Цотон ноён бариад сууж байгаа юм гэцгээлээ.

	«Гэсэр, Гэсэр» гэх чимээгээр Цотон хаалгаар шагайж хараад царай нь зэвхий даан хамаг бие нь чичрэн салганаж.

	— Намайг битгий зааж өг! гэж уйлагнан орилоод ширээн доогуур орлоо.

	— Бага хүүхдийг хүртэл зарцалдаг нүнжиггүй амьтан гэж Гэсэр баатар зандраад Цотон ноёныг хоёр хөлөөс нь татаж ширээн дороос чирч гаргав.

	— Амийг минь өршөө, аль байдгийг минь ав! гэж Цотон ноён Гэсэр баатрын өмнө өвдөг сөхрөн наманчиллаа. Царгин өвгөн баг цэргээ дагуулаад тэнд хүрч иржээ.

	— Эх орон, төрөл саднаа худалдсан муу хар урвагч! гэж Сэрдэг баатар шүдээ зуун занав. Цотон ноёныг тэд гадаа дэлгээстэй үхрийн нойтон ширэнд зөвхөн толгойг нь цухуйлган боож тавилаа.

	Шарай голын хаадыг хэрхэн бут цохихыг Гэсэр баатар, Царгин өвгөн хоёр шөнө дөл болтол ярилцлаа. Тэр хоёр олон хүний цус урсгахгүйгээр дарахаар шийдэв. Маргааш өглөө нь Гэсэр баатар бадарч ламын дүрээр хувцаслалаа. Хөө хар хуягаа ламын жанч, эрдэнэт цагаан дуулгаа малгай, гурван алд сэлмээ таяг болгон хувилгаад хоёр баатраа шавь нар гэж дагуулан явлаа.

	Шарай голын хаадын нутгийн захад хүрээд бадарч лам болж хувилсан Гэсэр баатар олон адуу туусан өвгөнтэй дайралдав. Тэр өвгөн Гэсэрийн эцэг Санлун ажээ. Санлун өвгөн хүүгээ таньж хүзүүдэн авч үнсээд

	— Болгоомжтой! яваарай! гэж захилаа. Гэсэр цааш явсаар Цагаан гэрт хааны ордны ойролцоо голын захад буудаллаж жодгороо барьж, аагтай хар цай чаналаа.

	Цагаан гэрт хаан ордноосоо саравчлан харж, 

	— Юун улс вэ, үзээд ир! гэж Бүргэд хар гэдэг түшмэлээ явуулжээ. Бүргэд хар бол цус идэгч гэж хочтой, харгисаараа зард гарсан түшмэл юм. Тэр түшмэл Гэсэр баатарт:

	— Та нар амьд дээрээ зайлсан дээр гэж хаахалзахад хажуугаас нь:

	— Номч мэргэн багшийг доромжлох нь уу. Энгийн нэг бадарч лам биш хувилгаан хүн шүү. Түшмэл гуай, та алдас болох вий гэж шавь нарыг нэг нь өчив. Энэ үгийг сонссон Бүргэд хар түшмэл баахан хулчийсхийгээд яваад өгчээ. Цагаан гэрт хаанд:

	— Бадарчин дүртэй хувилгаан лам явна гэж тэр хэлэв.

	— Тийм бол өнөө орой хувилгааныг залж авчир гэж хаан түшмэлд тушаалаа.

	— Бадарч лам болж хувирсан Гэсэрийг Рогма гоо чихний нь ард байгаа том улаан мэнгээр танив. Рогма гоогийн царай дорхноо гэрэлтэн өнгө зүс орсныг Цагаан гэрт хаан ажигласангүй. Хаан хувилгаан ламыг олбог дээр суу гэж дохиод

	— Ойрдоо бие лагшин тааруу. Зүүд зөн ч муу байна.

	Аргалж аль! гэв.

	— Гэрт байгаа хүмүүсийг бүгдийг гаргая. Тэгсэн хойно арга ширэг хийж, буян ном үйлдье гэж хувилгаан лам (Гэсэр) айлдлаа. Хааныг дохиход түшмэл, бараа бологч аягач цөм гарав.

	— За танд адис тавья гэж хэлээд хувилгаан лам (Гэсэр) Цагаан гэрт хааны толгойд хүрэх далимаар шилэн хүзүүн дээр нь тасхийтэл алгадлаа. Цагаан гэрт хаан үхэтхийн унав. Тэрхэн зуур лам Гэсэр баатар болж хувирахад Рогма гоо түүнийг зууран авлаа. Үүнийг дутуу хаагдсан хаалганы завсраар шагайж байсан Бүргэд хар түшмэл хараад:

	— Та минь, Гэсэр баатар. Цаана чинь хааныг алчихлаа гэсээр муухай хашхиран зугтлаа. Түүний хойноос ордныхон ум хумгүй гүйлдэв. Гэсэрийн хоёр дагуул Цагаан гэрт хааны хүүрийг том тампуунд хийж үүрээд голын цүнхэл рүү шидлээ. Ордны үүдэнд билгийн хар морь ирчихсэн газар цавчлан янцгааж аюулын дохио өгөв.

	Хар гэрт хаан, Шар гэрт хаан хоёр арван гурван буман цэргээ дагуулаад ирж яваа харагдлаа. Нөгөө талаас Царгин өвгөн тэргүүлсэн Гэсэрийн баатрууд ч улаан тоос татуулан айсуй.

	Гэсэр баатар билгийн хар мориндоо мордож, гурван алд шар сэлмээ өргөлөө. Рогма гоо бас хуяг дуулга өмсөж, баатар эрийнхээ хажууд явав.

	— Үхсэн ч сэхсэн ч чамтайгаа хамт байя гэж Рогма гоо хэлээд Гэсэр баатрын гараас барилаа.

	Газар дэлхий олон морины туухайнд доргиж, хөндий тоосрон их тулалдаан эхэллээ. Дөрөө хавиралдан хангинаж, хүмүүс барьцалдан зууралдаж, цавчилдан нанчилдаж, хаа нэгтээ ёолох, гаслах, гангинах дуун сонсогдох ажээ.

	Гэсэр баатар дайсны дундуур зүсэж ороод баруун зүүнгүй цавчив. Зургаан баатрыг алсан Хар гэрт хааны дээрэнгүй бөх Цагаан манлайг өөр лүү нь чиглүүлэн нум сумаа шагайхад Гэсэр баатар түүнийг яах ийхийн завдалгүй эмээлээс нь хуу татаж дэлбэ шидэв.

	Орой нар шагайхын алдад дайсан дийлдэж морьтой, явган нүцгэн замбараагүй зугтлаа. Санлун өвгөн Шарай голын хаадын савраас салж баярласандаа хүү бэр хоёроо ээлжлэн үнсэв. Гэсэрийнхэн дайсныг хөөсөөр Шар мөрөнд шахжээ. Шарай голынхны үлдэгдэл болох Шар гэрт хаан, Хар гэрт хаан их ус гатлах гэж яваад хөл алдаж живцгээсэн ажээ.

	 

	ЭРЛЭГ ТАМЫН ЭЗНИЙГ ЗАЛХААЖ, ЭХИЙГЭЭ АВАРСАН НЬ

	Гэсэр баатрын эх Амаржил эрлэг тамын эзнийд хүргэгдэж ирсэн өдрөөсөө эхэлж борви бохисхийлгүй утас ээрчээ. Тэнд олон чавганц утас ээрэх ажээ. Ээрсэн утсыг Эрлэг тамын эзэн далайн цаана оршин суугаа Харангалуулагч гэдэг хочтой хаанд худалдаж хөрөнгө зоорио дүүргэдэг байв. Эрлэг тамын эзний хөрөнгөө агуулсан зоорины тэртээгээс эвгүй үнэр ханхалдаг гэнэ. Хүний хөлсний дуслыг олон жил хадгалан дарснаас тийм үнэр та нартай болсон юм гэж зарц нар шивгэнэлдэнэ. Хүний хөлсийг Эрлэг тамын эзэн цорготой том том торхонд агуулдаг байжээ. Заримдаа хүний хөлсийг нөгөө торхнуудаас цоргоор нь ханатлаа уугаад согтон хөлчүүрч хос нүцгэн хүн хөллөсөн жууз тэргэнд сууж, муухай хашхиран явдаг гэнэ.

	Эрлэг тамын орон эргэн тойрон эгц өндөр ханан хадаар хүрээлэгдсэн хавцалд байдаг ажээ. Хавцлын аманд бат бэх төмөр хаалгатай.

	Эхийгээ аврахаар ухаан жолоогүй давхисан Гэсэр баатар төмөр хаалганд тулж зогсов. Хаалгыг хэчнээн балбавч хэн ч түүнд тайлж өгсөнгүй. Тэгэхээр нь Гэсэр баатар билгийн хар мориороо төмөр хаалган дээгүүр дүүлэн орлоо.

	Яс арьс болтлоо турж, царай нь цонхийсон чавганц ээрч байсан юмаа орхиод, 

	— Хүү минь, хүү минь гэж тэмүүлснээ ар тийшээ ямар нэг юманд татагдан ойчлоо. Эрлэг тамын эзэн хүн бүрийг төмөр гадаснаас гинжлэн уяатай байлгадаг ажээ.

	Гэсэр баатар эхийгээ дууны нь өнгөөр арайхийж танив. Гэсэр эхлээд эхийгээ суллалаа. Дараа нь уяатай зовогсдыг бүгдийг нь тавив. Гэнэт ард нь

	— Чи хэн болоод миний эзэмшил газар аймшиггүй нэвтрэн ирж халдав гэсэн яхир муухай дуу гарлаа. Эргэн харвал хор нүцгэн эр хөллөсөн жууз тэргэнд суусан битүү сахалтай хагартлаа таргалсан амьтан мууран ногоон нүдээ эргэлдүүлж, 

	— Бариад, бариад гэж бархирлаа. Тамын эзэн гэдэг нь энэ байх гэж Гэсэр баатар бодов.

	Эрлэг тамын эзний Газрын галзуу хар гэдэг хочтой бөх Гэсэр баатар луу төмөр бугуйл хаялаа. Бугуйл эрчлэн Гэсэр баатрын биеийг чанга ороов. Газрын галзуу хар бугуйлын үзүүрээс татахад тэр дороо тасарлаа. Тэгэхэд

	— Сүрхий эр байх нь ээ. Дайраад, дайраад! гэж эрлэг тамын эзэн хашхирав... Газрын галзуу хар бөхийг ханцуй шамлан амнаасаа хөөс сахруулан давшлан ирэхэд Гэсэр баатар хоёр суганаас нь өргөөд агаарт хий шидэв. Эрлэг тамын эзний бусад дагуулын заримыг хад мөргүүлж, нэг хэсгийн хүзүүг хуга мушгиж, нөгөө хэсгийг шилэн дээрээс нь барьж хашаа давуулж хаяжээ.

	Эрлэг тамын эзэн айж бүдүүн өмдөө чирэн зугтсан боловч Гэсэр баатарт дорхноо гүйцэгдлээ. Түүний гараас төмөр хаалганы түлхүүрийг булааж аваад Гэсэр

	— Чи муу, хүүхдийг хүртэл үүр цайхаас үдшийн харуй бүрий болтол зарцалж хөлсийг нь сордог гээд ерэн есөн салаа яргай модоор жанчив. Гэтэл шулмын тэнгэр Эрлэг тамын эзэнд тусалж түүнийг чонон оготно болгон хувиргалаа. Чонон оготныг зугтаж зурмын нүхэнд орохоос өмнө Гэсэр баатар нум сумаараа ясны үртэс ч үгүй болтол харвалаа.

	Гэсэр баатар төмөр хаалганы цоожийг тайлж дэлгэлээ. Төмөр хаалгаар өвгөд эмгэд, хүүхэд шуухад шуугилдан гарч нутаг нутгийн зүг одов. Гэсэр баатар эхийгээ билгийн хар мориндоо дүүрэн төрсөн нутагтаа авчирлаа.

	 

	ТӨГСГӨЛ

	Хамаг дайсан дарагдаж, энх амгалан цаг ирээд хотол олноор найр наадам хийж, наргин цэнгэхэд ганцхан Гэсэр баатрын сэтгэл тавгүй байлаа. Учир нь зовох цагт тусалсан Түмэнжаргалан бүсгүйг ганцаарыг нь орхисондоо сэтгэл зовнино. Гэсэр баатар царайгаа бараалгаж хэдэн өдөр дув дуугүй суув. Гэтэл нэг өдөр

	— Гэсэр баатар бий юу? гэх танил дуу сонсогдоход тэр гэрээс огло үсрэн гарлаа.

	— Дүү бүсгүй минь гэж Гэсэр баатар Түмэнжаргалангийн баруун хацар дээр үнсэв.

	— За та минь танилц. Намайг илжиг болчхоод байхад аварсан ачлалт бүсгүй чинь энэ шүү дээ гэж аав, ээж, эхнэртээ танилцууллаа.

	— Чамайг эргэж очдог юм билүү гэж бодож байлаа гэж Гэсэр баатрын өгүүлэхэд

	— Би нүүгээд ирчихсэн гэж Түмэнжаргалан бүсгүй инээлээ. Гэсэр баатрын дүү болсон энэ бүсгүйг Дамаа баатар хайрын нүдээр ширтэн байв. Харин Түмэнжаргалан бүсгүй Гэсэрийг явуулахгүй, дэргэдээ байлгаж байх гэж ид шидэт идээ өгч орон нутгийг нь мартуулж байсан гэмийг Тэнгэр эгч нь уучлан өршөөжээ.

	Гэсэр баатарт өөр нэг явдал үлдсэн байлаа. Тэр хэдэн хүн цуглуулж, Шарай голын хаадтай тулалдахад амь үрэгдсэн Засчихэр болон бусад баатрын дурсгалыг хүндэтгэж хадаар хөшөө босгон

	 

	Ард олон, газар нутгийнхаа төлөө

	Амь эрсэдсэн баатруудыг

	Үеийн үед бид мартахгүй

	Үлгэр домогт дурсан байна!

	 

	гэж томоор бичив.

	 

	

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Автоматаар үүсгэсэн тайлбар]

	 

	 


1991 оны хэвлэлийн Хэвлэн нийтлэлийн мэдээлэл 

	Ч. Арьяасүрэн

	 

	ТӨӨТГӨӨХӨН ХҮҮД ТОХИОЛДСОН УЧРАЛ

	 

	Редактор Г. Чингэл

	Зураач Ш. Чойжил

	Уран сайхны редактор Ж. Жамъян 

	 

	Техник редактор М. Бүжингаа

	Хянагч С. Бизьяа

	 

	Өрөлтөд 1991 оны 1 сард.

	Хэвлэлтэд 1991 оны III сард.

	 

	Цаасны хэмжээ 84 х 108/32. 

	Өндөр хэвлэлийн цаас № 1 70 г. 

	Үсэг: Утга зохиолын. 

	Хх. 3,25 

	Хнх. 5,5 

	Тх. 5, 0 

	 

	Хэвлэсэн тоо 20000 

	 

	Зах № 44 

	 

	Үнэ 4 тө 80 мө

	 

	«СҮҮЛЭНХҮҮ» хүүхдийн хэвлэлийн газар 

	Улаанбаатар. Бага тойрог

	 

	Сүхбаатарын нэрэмжит Улсын хэвлэлийн комбинатад хэвлэв. 

	Улаанбаатар 46. Шмералийн гудамж 2


cover.jpeg





images/image.png





images/image-1.png
©rnerviiH 33HniA COHOpT N

Ta maHaii HOMBIH CaHA XaHANS Bprox 60nHo.

TaHb! XaHAMBNAcaH MeHTe:

* X3BNTAC3H HOMBIT UaXVIM X37163pT Opyyax

* LlaxViMA OpyYACaH HOMBIF apUyTraH Wyyx

* LlaxViv TeXHOROTWJiH TOHOT TeXBBpEMX aBaX

* LlaxViv HOMBIH CaHr Bprexyyax

* LlaxViv HOMBIH CaHTUITH YWTaN93p CyAanTaa i, cyp Gaiiraa oroyTaH
CymNaauMTr A3MXIX3A 33pUYYaraHa.

XaHAB eprex AaHC "XaaH 6aHK" 5027 8982 35 (terper) LLOTT OXVIH T3HT3P CAH





images/image2.png
6 "BOJIOP AYPAH"
36B BMUMr WANrAX
BOJOP AAYPAH 20 NPOrPAM

Pt
v 60 cas yauliH caHmai.

W Andaamail yacutiz unpyynx, 3ee

yacutiz caHan 605120HO.

Xanayiin maiin6ap monsmoii. %
§

XyeullH yauiiH caH yyceax

Bonomxmol.






